
8 APRILI, 2026 

1 

 

BUNGE LA TANZANIA 

________ 

 

MAJADILIANO YA BUNGE 

_________ 

 

MKUTANO WA TATU 

 

Kikao cha Nne – Tarehe 8 Aprili, 2026 

 

(Bunge Lilianza Saa Tatu Asubuhi) 

 

D U A 

 

Mwenyekiti (Mhe. Cecilia D. Paresso) Alisoma Dua 

 

MWENYEKITI: Waheshimiwa Wabunge, tukae. 

 

Katibu. 

 

NDG. EMMANUEL MPANDA – KATIBU MEZANI: 

 

MASWALI NA MAJIBU 

 

MWENYEKITI: Waheshimiwa Wabunge, tunaanza na maswali. 

Tunaanza na Ofisi ya Waziri Mkuu na sasa ninamwita Mheshimiwa 

Aisha Msantu Mduyah, Mbunge wa Viti Maalum. 

 

Na. 21 

 

Kusaini Itifaki ya Watu Wenye Ulemavu Barani Afrika 

 

MHE. AISHA M. MDUYAH aliuliza:- 

 

Je, lini Serikali itaridhia na kuanza utekelezaji wa Itifaki ya 

Afrika kuhusu Haki za Watu Wenye Ulemavu (African Disability 

Protocol)? 

 

MWENYEKITI: Mheshimiwa Naibu Waziri. 

NAIBU WAZIRI, OFISI YA WAZIRI MKUU, SERA, BUNGE, URATIBU 

NA WENYE ULEMAVU (MHE. UMMY H. NDERIANANGA) alijibu:- 

 

Mheshimiwa Mwenyekiti, Serikali inaendelea kukamilisha 

taratibu muhimu kabla ya kuridhia na kuanza kutekeleza Itifaki ya 

Afrika kuhusu Haki za Watu wenye Ulemavu Barani Afrika (African 

Disability Protocol). Hadi sasa Serikali imeshafanya mapitio ya 

kisera na kisheria na tayari imeshakusanya maoni ya wadau 

kutoka kwenye vyama na mashirikisho ya watu wenye ulemavu 

kutoka Tanzania Bara na Zanzibar, likiwemo Shirikisho la Vyama 

vya Watu wenye Ulemavu Tanzania (SHIVYAWATA) na Shirikisho la 

Jumuiya za Watu Wenye Ulemavu Zanzibar (SHIJUWAZA). Vilevile, 

maoni ya Serikali zote mbili yaani Serikali ya Jamhuri ya Muungano 

wa Tanzania na Serikali ya Mapinduzi Zanzibar yamekusanywa. 

(Makofi) 

 

Mheshimiwa Mwenyekiti, baada ya hatua hizo muhimu 

kukamilika, tayari rasimu ya itifaki imeshaandaliwa na wakati 

wowote kuanzia sasa itawasilishwa kwenye vikao vya maamuzi, 

kabla ya kuwasilishwa Bungeni kwa kuzingatia matakwa ya Ibara 

ya 63(3)(e) ya Katiba ya Jamhuri ya Muungano wa Tanzania ya 

Mwaka 1977 ambayo inalipa Bunge mamlaka ya kujadili na 

kuridhia mikataba yote inayohusu Jamhuri ya Muungano na 

ambayo kwa masharti yake inahitaji kuridhiwa. Ahsante. (Makofi) 

 

MWENYEKITI: Mheshimiwa Aisha Msantu, swali la nyongeza. 

 

MHE. AISHA M. MDUYAH: Mheshimiwa Mwenyekiti, ahsante 

na sina swali la nyongeza, lakini naiomba tu Serikali iharakishe 

mchakato huu kwa maslahi mapana ya watu wenye ulemavu. 

(Makofi) 

 

MWENYEKITI: Mheshimiwa Naibu Waziri. 

 

NAIBU WAZIRI, OFISI YA WAZIRI MKUU, SERA, BUNGE, URATIBU 

NA WENYE ULEMAVU (MHE. UMMY H. NDERIANANGA): Mheshimiwa 

Mwenyekiti, ahsante, naomba niendelee kumpongeza 

Mheshimiwa Aisha kwa kazi kubwa na nzuri anayoifanya. 

Namhakikishia tumepokea ushauri na tutaendelea kuufanyia kazi 

kwa haraka, ahsante sana. (Makofi) 

 

MWENYEKITI: Ahsante.  

 

Waheshimiwa Wabunge, tunaendelea. Swali linalofuata 

linaulizwa na Mheshimiwa Engineer Fadhili Sandali Chilombe, 

Mbunge wa Tunduru Kusini. (Makofi) 

 

Na. 22 

 

Ujenzi wa Barabara za Kuunganisha Vijiji, Tunduru Kusini 

 

MHE. ENG. FADHILI S. CHILOMBE aliuliza:- 

 

Je, lini Serikali itaanza ujenzi wa barabara za kuunganisha 

vijiji vilivyoanzishwa toka mwaka 1974 katika Jimbo la Tunduru 

Kusini? 

 

MWENYEKITI: Mheshimiwa Naibu Waziri, majibu. 

 

NAIBU WAZIRI, OFISI YA WAZIRI MKUU, TAWALA ZA MIKOA NA 

SERIKALI ZA MITAA (MHE. DKT. JAFAR R. SEIF) alijibu:- 

 

Mheshimiwa Mwenyekiti, naomba kujibu swali la 

Mheshimiwa Engineer Fadhili Sandali Chilombe, Mbunge wa 

Tunduru Kusini, kwa niaba ya Waziri wa Nchi, Ofisi ya Waziri Mkuu – 

TAMISEMI. 

 

Mheshimiwa Mwenyekiti, Serikali inatambua umuhimu wa 

kuunganisha vijiji vyote 65 vilivyopo katika Wilaya ya Tunduru ili 

kuchochea ukuaji wa shughuli za kiuchumi na kufikisha huduma 

za kijamii. Katika kutekeleza azma hiyo, Serikali imeendelea 

kuhudumia mtandao wa barabara wenye jumla ya kilometa 

1,203.61 katika Wilaya ya Tunduru ambapo maeneo ya Jimbo la 

Tunduru Kusini pia yamepewa kipaumbele. 

 

Mheshimiwa Mwenyekiti, ili kuunganisha vijiji ambavyo 

havijafikiwa tangu mwaka 1974, Serikali kwa kutumia fedha za 

maendeleo ya jimbo na nyongeza ya tozo ya mafuta 

imeendelea kufungua barabara za kuunganisha vijiji. Mpaka sasa 

imeshafungua barabara mpya zenye urefu wa kilometa 117.7 

ambapo shilingi bilioni 1.25 zimetumika kufungua Barabara za 

Semen – Tupendane – Mchesi, Nalasi – Nasomba – Lukala, pia 

Barabara ya Chikomo – Mkandu. 

 

Mheshimiwa Mwenyekiti, mtandao wa barabara wa TARURA 

ni kilometa 144,149.18 ambapo Serikali inaendelea kupanua 

mtandao huu, ili kuwezesha kufikia maeneo mbalimbali, ikiwemo 

ya vijijini. Kadri Serikali inavyojenga uwezo wa kibajeti wa wakala 

itawezesha maeneo mengi nchini kufikiwa, vikiwepo vijiji 

vilivyoanzishwa toka mwaka 1974 katika Jimbo la Tunduru Kusini. 

(Makofi) 

 

Mheshimiwa Mwenyekiti, naomba kuwasilisha. (Makofi) 

 

MWENYEKITI: Mheshimiwa Fadhili Sandali, maswali ya 

nyongeza. 

 

MHE. ENG. FADHILI S. CHILOMBE: Mheshimiwa Mwenyekiti, 

ahsante na nashukuru kwa majibu mazuri ya Serikali, lakini 

naomba kuuliza maswali mawili madogo ya nyongeza. 

 

Mheshimiwa Mwenyekiti, Wilaya ya Tunduru, hususan Jimbo 

la Tunduru Kusini ina vijiji vingi ambavyo bado pamoja na jitihada 

za Serikali za kufungua, lakini hivyo vijiji havijawahi kupata hizo 

barabara. Mimi nafananisha barabara kama uwepo wa mishipa 

ya damu kwenye mwili wa binadamu kwamba ili tu-speed up 

maendeleo tunatakiwa pale sehemu ambapo tunaweza 

tukatengeneza ukaribu wa vijiji kuwasiliana ikafanywa hivyo. 

 

Mheshimiwa Mwenyekiti, ninatoa mfano, kipo Kijiji cha 

Semen na Kijiji cha Chiwana au kuna Kijiji kinaitwa Nalasi na Kijiji 

cha Mnemasi. Ukitoka Semen kwenda Chiwana ipo shortcut ya 

kilometa tano tu, lakini hivi tunavyoongea leo, ili kukifikia kijiji hicho 

unahitaji kutembea kilometa 17. Sasa swali je, Serikali haioni 

umuhimu wa kuhakikisha kwamba vile vijiji ambavyo 

vinakaribiana kwa mtindo huo vinafanyiwa sasa? Hilo swali langu 

la kwanza. 

 

Mheshimiwa Mwenyekiti, la pili, ipo barabara inatokea 

Chiungo inapita Mkambara inaenda mpaka Mkasale. Barabara 

hii ilifunguliwa zaidi ya miaka 10 iliyopita, kinachoombwa sasa ni 

ile barabara kusajiliwa ili iweze kupata huduma ya TARURA na 

ukitoka hapa Mkambara kwenda Mkasale ni kilometa zisizozidi 

nne katikati pale pana mto ambao huwa unajaa, sasa wananchi 

wa Mkambara wanategemea Hospitali ya Mkasale.  

 

Je, Serikali itakamilisha lini jambo la kuisajili ile barabara kwa 

sasa? (Makofi) 

 

MWENYEKITI: Mheshimiwa Naibu Waziri, majibu. 

 

NAIBU WAZIRI, OFISI YA WAZIRI MKUU, TAWALA ZA MIKOA NA 

SERIKALI ZA MITAA (MHE. DKT. JAFAR R. SEIF): Mheshimiwa 

Mwenyekiti, kwanza naanza kwa kumpongeza sana Mheshimiwa 

Fadhili, engineer huyu. Kwa bahati nzuri nilifika katika Jimbo lake 

na tulifanya mkutano mkubwa sana pale jimboni na wananchi 

wa Jimbo la Tunduru Kusini pamoja na Tunduru Kaskazini ni 

waungwana sana. 

 

Mheshimiwa Mwenyekiti, namhakikishia Mheshimiwa 

Mbunge, maswali yake mawili ya nyongeza. Hili la kilometa tano 

nawaelekeza TARURA kuanzia sasa wafike eneo hili kufanya 

tathmini katika shortcut hii na kuweza kuitengea bajeti ya kuanza 

utekelezaji. 

 

Mheshimiwa Mwenyekiti, swali la pili, kusajiliwa; tuna 

utaratibu wa kusajili barabara hizi katika Wakala wetu wa TARURA 

na pia nawaelekeza Meneja wa TARURA wa Mkoa pamoja na 

yule wa Wilaya waweze kuisajili barabara hii iweze kutoa huduma 

kwa watu katika Jimbo la Tunduru Kusini. (Makofi)  

 

Mheshimiwa Mwenyekiti, naomba kuwasilisha. (Makofi)  

MWENYEKITI: Mheshimiwa Agnesta Lambert, swali la 

nyongeza. 

 

MHE. AGNESTA L. KAIZA: Mheshimiwa Mwenyekiti, 

nakushukuru kwa kunipa nafasi.  

 

Mheshimiwa Mwenyekiti, barabara ya kutoka Baracuda 

kupitia Chang’ombe kupitia Majichumvi kwenda kule Majumba 

Sita ni zaidi ya mwaka sasa imepata mkandarasi. Huyo 

mkandarasi alichofanya ni kwenda kuweka bango lake la 

ukandarasi pale, mpaka hivi sasa ninavyoongea hakuna 

chochote kinachoendelea kwenye hiyo barabara.  

 

Mheshimiwa Mwenyekiti, napenda kufahamu siku ya leo, ni 

lini ujenzi wa hiyo barabara utaanza? Zingatia ni lini ujenzi huo 

utaanza? Ahsante sana. 

 

MWENYEKITI: Mheshimiwa Naibu Waziri, majibu. 

 

NAIBU WAZIRI, OFISI YA WAZIRI MKUU, TAWALA ZA MIKOA NA 

SERIKALI ZA MITAA (MHE. DKT. JAFAR R. SEIF): Mheshimiwa 

Mwenyekiti, naomba kujibu swali la nyongeza la Mheshimiwa 

Agnesta Kaiza, kama alivyoliuliza.  

 

Kwanza nampongeza sana Mheshimiwa Agnesta Kaiza kwa 

kuwapambania wanajimbo la Segerea na amezitaja barabara 

kama alivyoziainisha. 

 

Mheshimiwa Mwenyekiti, barabara hii tayari inaye 

mkandarasi, anachosubiri ni advance payment ili aweze kuanza 

kufanyakazi. Namhakikishia Mheshimiwa Mbunge, barabara hii 

itaweza kuanza kujengwa katika bajeti hii kadri tunavyoendelea 

kupata fedha na kumlipa mkandarasi aweze kuanza kufanya 

utekelezaji huo. (Makofi) 

 

Mheshimiwa Mwenyekiti, naomba kuwasilisha. (Makofi)  

 

MWENYEKITI: Mheshimiwa Haran Sanga, swali la nyongeza. 

MHE. HARAN N. SANGA: Mheshimiwa Mwenyekiti, ahsante 

sana. Kwanza napenda kuipongeza Serikali ya Dkt. Samia Suluhu 

Hassan kwa kutupa mtandao wa barabara kilometa kama 45, 

lakini naomba niulize swali tu.  

 

Mheshimiwa Mwenyekiti, tumepata wakandarasi sita ambao 

wanatekeleza utengenezaji wa zile barabara za DMDP, lakini toka 

nimefanya ziara ni miezi minne sasa hivi wameingia site, wengine 

wameweka vifaa, lakini hawapo site hadi sasa hivi tunavyoongea 

hapa na kila ukiwauliza wanazungumza wanasema labda fedha 

hazijatoka.  

 

Sasa tunaomba kauli ya Serikali, ili wananchi wale waweze 

kupunguziwa adha ya zile barabara walizokuwa wamezitindua 

maana zinakwamisha upitaji. (Makofi) 

 

MWENYEKITI: Mheshimiwa Naibu Waziri, majibu. 

 

NAIBU WAZIRI, OFISI YA WAZIRI MKUU, TAWALA ZA MIKOA NA 

SERIKALI ZA MITAA (MHE. DKT. JAFAR R. SEIF): Mheshimiwa 

Mwenyekiti, kwanza nampongeza sana Mheshimiwa Sanga, 

Mbunge wa Kigamboni na bahati nzuri alipata ziara ya Waziri 

wetu, alifika kule na akajionea barabara hizi. Pia namhakikishia 

Mheshimiwa Sanga, mimi na yeye baada ya hapa tuwasiliane ili 

tuone fedha hizi ambazo Serikali imeshazielekeza kwa ajili ya 

ujenzi wa barabara hizi kilometa 45. (Makofi) 

 

Mheshimiwa Mwenyekiti, naomba kuwasilisha. (Makofi) 

 

MWENYEKITI: Ahsante. Mheshimiwa Subira Mgalu, swali la 

nyongeza. 

 

MHE. SUBIRA K. MGALU: Mheshimiwa Mwenyekiti, ahsante 

sana kwa kunipa fursa ya kuuliza swali dogo la nyongeza.  

 

Kwa kuwa mvua inayoendelea ina mchango mkubwa 

katika uharibifu wa miundombinu ya barabara Kata ya Mapinga, 

Nianjema na Kisutu, Jimbo la Bagamoyo. Je, Mheshimiwa Naibu 

Waziri upo tayari ukipata fursa ya kutembelea maeneo hayo ili 

kuona zile fedha za TARURA na kuelekeza maeneo korofi ikiwemo 

mifereji ili maji yaweze kwenda baharini na kuwaacha wananchi 

katika maeneo ya nchi kavu? (Makofi) 

 

MWENYEKITI: Mheshimiwa Naibu Waziri, majibu. 

 

NAIBU WAZIRI, OFISI YA WAZIRI MKUU, TAWALA ZA MIKOA NA 

SERIKALI ZA MITAA (MHE. DKT. JAFAR R. SEIF): Mheshimiwa 

Mwenyekiti, naomba kujibu swali la nyongeza kwa ujumla, ni 

kwamba tumepata changamoto ya mvua hizi katika maeneo 

mengi nchini likiwemo Jimbo langu mwenyewe la Busanda. 

 

Mheshimiwa Mwenyekiti, tumepata changamoto ya mvua 

katika maeneo yote na yale ambayo Mheshimiwa Mbunge 

ameainisha. Mimi niko tayari kuongozana na Mheshimiwa 

Mbunge katika maeneo haya kwenda kufanya tathmini, lakini pia 

kuwaelekeza TARURA kujenga miundombinu ambayo itakua ni 

himilivu katika kipindi hiki kwa kadri tunavyopata vipindi vya mvua 

ili miundombinu iweze kuwa himilivu. 

 

MWENYEKITI: Waheshimiwa Wabunge, tunaendelea. Sasa 

namuita Mheshimiwa Devotha Daniel, Mbunge wa Viti Maalum, 

aweze kuuliza swali lake.  

 

Na. 23 

 

Uwazi na Usimamizi wa Mikopo ya 10%,  

Halmashauri za Mkoa wa Kagera 

 

MHE. DEVOTHA D. MBURARUGABA aliuliza:-  

 

Je, hatua gani inachukuliwa kuhakikisha usimamizi, utoaji, 

urejeshaji wa mikopo 10% ya halmashauri unakuwa wazi na 

unawafikia walengwa?  

 

MWENYEKITI: Mheshimiwa Naibu Waziri, majibu.  

 

NAIBU WAZIRI, OFISI YA WAZIRI MKUU, TAWALA ZA MIKOA NA 

SERIKALI ZA MITAA (MHE. DKT. JAFAR R. SEIF) alijibu:-  

Mheshimiwa Mwenyekiti, naomba kujibu swali la 

Mheshimiwa Devotha Daniel Mburarugaba, Mbunge wa Viti 

Maalum, Mkoa wa Kagera kuwa Serikali imeweka utaratibu wa 

kuhakikisha mchakato mzima wa usimamizi, utoaji na urejeshaji 

wa mikopo unakuwa wa uwazi na usawa. Utaraibu huo 

umeainishwa kwenye kanuni na katika mwongozo ambao 

halmashauri zote nchini zimepatiwa.  

 

Mheshimiwa Mwenyekiti, kanuni, mwongozo pamoja na vitini 

vya mafunzo vinaelekeza halmashauri baada ya kukusanya 

fedha kwa ajili ya mikopo zinapaswa kutoa tangazo kwa njia 

mbalimbali ili kuufahamisha umma. Sambamba na hilo Serikali 

imeunda mfumo wa kielektroniki wa utoaji na usimamizi wa 

mikopo ambapo kila mwombaji anautumia kuomba mkopo. 

Mfumo huu unatumika pia katika usimamizi wa shughuli za vikundi 

pamoja na kufuatilia marejesho. 

 

Mheshimiwa Mwenyekiti, hatua hii imesaidia kuweka wazi 

uwajibikaji katika kila hatua ya utoaji wa mikopo, usimamizi na 

marejesho. Serikali itaendelea kuchukua hatua za kuhakikisha 

kuwa kunakuwa na uwazi katika uombaji na utoaji wa mikopo, 

kama kanuni na miongozo inavyoelekeza. (Makofi) 

 

Mheshimiwa Mwenyekiti, naomba kuwasilisha. (Makofi)  

 

MWENYEKITI: Mheshimiwa Devotha Daniel, maswali ya 

nyongeza. 

 

MHE. DEVOTHA D. MBURARUGABA: Mheshimiwa Mwenyekiti, 

ahsante sana kwa majibu mazuri ya Mheshimiwa Naibu Waziri.  

 

Mheshimiwa Mwenyekiti, tunafahamu kabisa kwamba 

kumekuwa na changamoto kubwa katika urejeshaji wa mikopo 

na tunafahamu Serikali yetu imekuwa ikitenga fedha kwa kila 

halmashauri kila mwaka, lakini Mheshimiwa Naibu Waziri, 

changamoto za urejeshaji zimekua ni kubwa sana.  

 

Je, ni lini Serikali itaamua kuweka elimu ya fedha kwa 

wanufaika hawa ili waweze kuelewa biashara wanazoenda 

kuzifanya, ili tuweze kukusanya mapato yetu kwa ukamilifu? 

(Makofi) 

 

MWENYEKITI: Mheshimiwa Naibu Waziri, majibu. 

 

NAIBU WAZIRI, OFISI YA WAZIRI MKUU, TAWALA ZA MIKOA NA 

SERIKALI ZA MITAA (MHE. DKT. JAFAR R. SEIF): Mheshimiwa 

Mwenyekiti, naomba nimpongeze sana Mheshimiwa Devotha 

Daniel kwa kuuliza swali la nyongeza ambalo anawapambania 

wananchi, hasa wa Mkoa wa Kagera, lakini ni kwa nchi nzima ya 

Tanzania. 

 

Mheshimiwa Mwenyekiti, sisi kama Tawala za Mikoa na 

Serikali za Mitaa, tumekwishaelekeza watalamu wetu, Maafisa 

Maendeleo waweze kutoa elimu ya mikopo. Sambamba na hilo 

Kamati ya TAMISEMI ilitoa maelekezo mahsusi na sisi kama Wizara 

tumeyachukua na tumewaelekeza wataalam wetu kule 

halmashauri waweze kutoa elimu ya mikopo hii na pia waweze 

kutoa elimu ya namna ya kusaidia vikundi hivi kuweza kufanya 

marejesho, lakini pia waweze kupata zile kazi za 30% za PPRA ili 

kuweza kusaidia vikundi hivi katika mikopo viweze ku-qualify na 

vile vingine ambavyo ni vipya vianze kukopeshwa.  

 

Mheshimiwa Mwenyekiti, lengo la mikopo hii liko wazi katika 

miongozo kwa maana ya kwamba ni kuwasaidia mitaji. Kwa hiyo, 

tunawaomba sana Watanzania wanaopata mikopo hii ya vikundi 

waweze kufanya marejesho kwa wakati ili tuweze kuwakopesha 

na wengine. (Makofi) 

 

Mheshimiwa Mwenyekiti, naomba kuwasilisha. (Makofi) 

 

MWENYEKITI: Mheshimiwa Faraji Nandala, swali la nyongeza. 

 

MHE. FARAJI B. NANDALA: Mheshimiwa Mwenyekiti, ahsante 

kwa kunipatia nafasi niweze kuuliza swali la nyongeza kwa 

Mheshimiwa Waziri.  

 

Swali langu, kwa niaba ya wananchi wa Jimbo la Ndanda, 

nataka kufahamu ni lini Serikali itaona ipo haja ya kupunguza siku 

za maombi ya mikopo hii kutoka siku 90 zilizopo sasa hivi mpaka 

siku saba au 14, ili tuweze kuwafikia Watanzania wengi kwa muda 

mfupi? Ahsante. (Makofi) 

 

MWENYEKITI: Mheshimiwa Naibu Waziri, majibu. 

 

NAIBU WAZIRI, OFISI YA WAZIRI MKUU, TAWALA ZA MIKOA NA 

SERIKALI ZA MITAA (MHE. DKT. JAFAR R. SEIF): Mheshimiwa 

Mwenyekiti, naomba kujibu swali la nyongeza la Mheshimiwa 

Mbunge, kama alivyoliuliza.  

 

Mheshimiwa Mwenyekiti, hizi siku 90 zipo kwa utaratibu, kwa 

maana ya kwamba wapewe elimu ambayo Mheshimiwa 

Mbunge ametoka kuuliza ni kipindi cha kupewa elimu, lakini 

kufanya ufuatiliaji wa kuona kwamba vikundi ambavyo 

vimeomba ni kweli vina haki ya kupewa mikopo ile na vina uwezo 

wa kurejesha. Namhakikishia Mheshimiwa Mbunge, tunauchukua 

ushauri wake na tutaufanyia kazi. (Makofi) 

 

Mheshimiwa Mwenyekiti, naomba kuwasilisha. (Makofi) 

 

MWENYEKITI: Ahsante. Mheshimiwa Christina Mndeme, swali 

la nyongeza. 

 

MHE. CHRISTINA S. MNDEME: Mheshimiwa Mwenyekiti, 

ahsante kwa kunipa nafasi hii na nakushukuru sana.  

 

Mheshimiwa Mwenyekiti, mimi naanza kwa kuipongeza 

Serikali kwa kazi kubwa inayoifanya na hususan kuhakikisha 

kwamba suala la uwezeshaji wananchi kiuchumi linatekelezwa 

ipasavyo. Naipongeza sana Serikali ya Awamu ya Sita 

inayoongozwa na Mheshimiwa Dkt. Samia Suluhu Hassan kwa 

malengo haya ambayo yanakwenda kumuongezea kipato 

mwananchi kuanzia ngazi ya kaya mpaka Taifa na hususan 

wanawake, vijana na watu wenye ulemavu. (Makofi) 

 

Mheshimiwa Mwenyekiti, ninaomba kuiuliza Serikali swali hili, 

katika malengo haya mazuri ya Serikali ya kuwakopesha 

wajasiriamali hususan wanawake na hasa wanawake wa Mkoa 

wa Tabora. 

 

Je, Serikali ina mpango gani kuhakikisha kwamba mikopo hii 

wanayopewa wanawake wajasiriamali, wanazalisha bidhaa 

zenye kukidhi haja na soko lililopo sasa hivi nchini na nje ya nchi ili 

sasa bidhaa zao zile wanazozalisha ziweze kuwa na tija na kukidhi 

soko la ndani na soko la nje ili waweze kuinua kipato chao? 

 

Mheshimiwa Mwenyekiti, vilevile, ufuatiliaji wa mikopo hii, je, 

Serikali imejipangaje kuhakikisha kwamba mikopo inayotolewa 

inafuatiliwa na kweli inakwenda kuzalisha kwa tija?  

 

Mheshimiwa Mwenyekiti, tunahitaji majibu ili sasa wanawake 

hawa waweze kuzalisha kwa tija na hususan wanawake wa Mkoa 

wa Tabora ili kipato chao kiweze kukua kuanzia ngazi ya familia 

na Taifa. Ahsante sana. (Makofi) 

 

MWENYEKITI: Majibu Mheshimiwa Naibu Waziri. 

 

NAIBU WAZIRI, OFISI YA WAZIRI MKUU, TAWALA ZA MIKOA NA 

SERIKALI ZA MITAA (MHE. DKT. JAFAR R. SEIF): Mheshimiwa 

Mwenyekiti, kwanza ninampongeza sana Mheshimiwa Mbunge 

kwa kuwapigania wananchi hasa akinamama wa Mkoa wa 

Tabora, anataka tuhakikishe tunapeleka tabasamu. Ninapokea 

pongezi ambazo amezitoa na hiyo ndiyo nia ya dhati ya 

Mheshimiwa Rais Dkt. Samia Suluhu Hassan, kuhakikisha 

anatukomboa kiuchumi wapambanaji wetu akinamama wa 

Mkoa wa Tabora. 

 

Mheshimiwa Mwenyekiti, tumekwishatoa maelekezo 

kwamba maafisa maendeleo wetu hawana kazi tu ya kukusanya 

fedha na kuzipeleka kwenda kwenye mikopo, wanayo kazi ya 

kutoa elimu ya tija ya kutosha na kufuatilia marejesho ili tuweze 

kuwakopesha na wengine.  

Mheshimiwa Mwenyekiti, tunamshukuru sana Mheshimiwa 

Mbunge. (Makofi) 

MWENYEKITI: Ahsante. Mheshimiwa Dkt. Christina Mnzava, 

swali dogo la nyongeza kwa kifupi. 

 

MHE. DKT. CHRISTINA C. MNZAVA: Mheshimiwa Mwenyekiti, 

ahsante.  

 

Kwa kuwa Serikali imeshatoa kanuni, imetoa maelekezo, 

lakini bado kuna wananchi ambao wako vijijini hawajapata elimu 

ya mikopo, nini mkakati wa Serikali? (Makofi) 

 

MWENYEKITI: Majibu Mheshimiwa Naibu Waziri.  

 

NAIBU WAZIRI, OFISI YA WAZIRI MKUU, TAWALA ZA MIKOA NA 

SERIKALI ZA MITAA (MHE. DKT. JAFAR R. SEIF): Mheshimiwa 

Mwenyekiti, ninaomba kujibu swali la nyongeza la Mheshimiwa 

Dkt. Mnzava kama ambavyo ameliuliza.  

 

Mheshimiwa Mwenyekiti, mkakati wa Serikali ni kuendelea 

kutoa elimu na kufanyia marekebisho mapungufu ambayo 

yanaendelea kujitokeza. Nimesema awali ya kwamba, Kamati 

ilitoa ushauri wa kutosha kabisa, Kamati ya TAMISEMI nasi kama 

Wizara tunakwenda kufanyia kazi ili kuendelea kurekebisha yale 

maeneo yenye upungufu ili elimu iwafikie wakopaji na waweze 

kukopesheka, waweze kujiinua kiuchumi na waweze kufanya 

marejesho kwa wakati.  

 

Mheshimiwa Mwenyekiti, ninaomba kuwasilisha.  

 

MWENYEKITI: Ahsante Naibu Waziri.  

 

Waheshimiwa tunaendelea, na sasa ninamwita Mheshimiwa 

Saashisha Elinikyo Mafuwe, Mbunge wa Hai aweze kuuliza swali 

lake.  

 

Na. 24 

 

Ujenzi wa Kituo cha Afya Mnadani 

 

MHE. SAASHISHA E. MAFUWE aliuliza: - 

Je, lini Serikali itaanza ujenzi wa Kituo cha Afya Mnadani? 

 

MWENYEKITI: Ahsante Naibu Waziri.  

 

NAIBU WAZIRI, OFISI YA WAZIRI MKUU, TAWALA ZA MIKOA NA 

SERIKALI ZA MITAA (MHE. DKT. JAFAR R. SEIF) alijibu: - 

 

Mheshimiwa Mwenyekiti, ninaomba kujibu swali la 

Mheshimiwa Saashisha Elinikyo Mafuwe, Mbunge wa Jimbo la Hai, 

kama ifuatavyo: - 

 

Mheshimiwa Mwenyekiti, katika kipindi cha mwaka wa 

fedha 2021/2022 hadi 2025/2026, Serikali imetoa jumla ya shilingi 

bilioni 3.08 kwa ajili ya ujenzi wa ukarabati wa miundombinu katika 

Hospitali ya Wilaya ya Hai, ujenzi wa Vituo vya Afya Chekimaji, 

Masama na Nkwansira pamoja na ukamilishaji wa maboma nane 

ya zahanati katika Halmashauri ya Wilaya ya Hai. 

 

Mheshimiwa Mwenyekiti, katika mwaka wa fedha 2024/2025 

Serikali imetoa shilingi milioni 250 kwa ajili ya ujenzi wa Kituo cha 

Afya cha Kimkakati cha KIA. Ujenzi wa kituo hicho umekamilika na 

taratibu za usajili zinaendelea na kitaanza kutoa huduma za 

wagonjwa wa nje (OPD) mwezi Mei mwaka huu.  

 

Mheshimiwa Mwenyekiti, Serikali itaendelea kutenga fedha 

kwa awamu kwa ajili ujenzi wa vituo vya afya kote nchini 

kikiwemo Kituo cha Afya Mnadani katika Halmashauri ya Wilaya 

ya Hai. 

 

Mheshimiwa Mwenyekiti, ninaomba kuwasilisha. 

 

MWENYEKITI: Mheshimiwa Saashisha Mafuwe, swali la 

nyongeza. 

 

MHE. SAASHISHA E. MAFUWE: Mheshimiwa Mwenyekti, 

ahsante, kwanza ninaishukuru sana Serikali kwa majibu yake 

mazuri na ninapongeza watoa huduma kwa maana ya watumishi 

wa afya Wilaya ya Hai kwa kazi nzuri wanayoifanya wakiongozwa 

na Mkurugenzi wetu na DMO. 

Swali la kwanza; Serikali ilituahidi kujenga Chuo cha Afya 

Narumu pamoja na kituo cha afya, tukahamasisha wananchi 

wakaanza ujenzi wa msingi na mimi kama Mbunge nikashiriki, je, ni 

lini sasa Serikali itatimiza ahadi yake hii? 

 

Swali la pili, Wilaya ya Hai inavyo vituo, zahanati chakavu 

nne, zahanati chakavu kwa maana ya Uswaa, Mtakuja, 

Weruweru na Uroki. Serikali ina mpango gani mahsusi wa 

kukarabati zahanati hizi chakavu?  

 

MWENYEKITI: Majibu Mheshimiwa Naibu Waziri. 

 

NAIBU WAZIRI, OFISI YA WAZIRI MKUU, TAWALA ZA MIKOA NA 

SERIKALI ZA MITAA (MHE. DKT. JAFAR R. SEIF): Mheshimiwa 

Mwenyekiti, ninaomba kujibu maswali mawili ya nyongeza ya 

Mheshimiwa Saashisha Mafuwe, Mbunge wa Jimbo la Hai.  

 

Mheshimiwa Mwenyekiti, kwanza ninampongeza sana 

Mbunge kwa kazi kubwa anayoifanya ya kuwapambania 

wananchi wa Jimbo la Hai na hakika ziara ya Waziri Mkuu 

tuliifuatilia wote na Waziri Mkuu alisema kweli Hai imepata 

Mbunge wa uhakika, smart boy.  

 

Mheshimiwa Mwenyekiti, ninamhakikishia Mheshimiwa 

Mbunge kwamba kwanza tunawashukuru wananchi wa Jimbo la 

Hai kwa nguvu zao ambazo walitumia kupata eneo hilo na 

kuanza ujenzi, pia ninampongeza Mheshimiwa Mbunge kwa 

kutenga Mfuko wa Jimbo kuona tunasukuma mbele gurudumu la 

maendeleo ya afya katika Jimbo la Hai. Ninamhakikishia 

Mheshimiwa Mbunge Serikali itaendelea kutenga fedha kwa ajili 

ya ujenzi wa vituo hivi.  

 

Mheshimiwa Mwenyekiti, swali lake la pili kuhusu zahanati, 

nikuhakikishie tu Mheshimiwa Mbunge kwamba Serikali 

tumekwishatenga bajeti ya kuanza kuboresha zahanati zile 

chakavu hasa zile za zamani. Kwa hiyo, katika Jimbo la Hai na 

lenyewe tutalipa kipaumbele kutenga bajeti hizi za kuboresha 

miundombinu ya zahanati zile za zamani. Mheshimiwa Mbunge 

pamoja na wananchi wa Jimbo la Hai, tunawahakikishia kwamba 

Serikali itaendelea kupeleka fedha kadri tunavyozipata. 

 

Mheshimiwa Mwenyekiti, ninaomba kuwasilisha. (Makofi) 

 

MWENYEKITI: Mheshimiwa Sikudhani Chikambo, swali la 

nyongeza. 

 

MHE. SIKUDHANI Y. CHIKAMBO: Mheshimiwa Mwenyekiti, 

ahsante, awali ya yote kwanza ninapenda kumshukuru Mwenyezi 

Mungu aliyenijaalia afya njema na kuwa sehemu ya Wabunge 

katika Bunge lako hili, haikuwa rahisi lakini kwa uwezo wa 

Mwenyezi Mungu hakuna kinachoshindikana. (Makofi) 

 

Mheshimiwa Mwenyekiti, miongoni mwa kata zilizopo katika 

Halmashauri ya Wilaya ya Tunduru ni pamoja na Kata ya 

Kidodoma. Kata ile ina vijiji vitano lakini mpaka hivi 

tunavyozungumza ile kata haina kituo cha afya na mpango wa 

Serikali ni kuhakikisha tunakuwa na vituo vya afya katika kila kata.  

 

Mheshimiwa Mwenyekiti, ninatamani kujua, ni nini mkakati 

wa Serikali katika kuhakikisha tunapata kituo cha afya katika Kata 

ile ya Kidodoma? Ahsante.  

 

MWENYEKITI: Majibu Mheshimiwa Naibu Waziri.  

 

NAIBU WAZIRI, OFISI YA WAZIRI MKUU, TAWALA ZA MIKOA NA 

SERIKALI ZA MITAA (MHE. DKT. JAFAR R. SEIF): Mheshimiwa 

Mwenyekiti, ninaomba kujibu swali la nyongeza la Mheshimiwa 

Sikudhani kama ifuatavyo: - 

 

Mheshimiwa Mwenyekiti, mpango wa Serikali ni kuhakikisha 

tunajenga vituo vya afya kila kata. Bunge lako Tukufu liliridhia 

kuanza na vituo vya afya vya kimkakati, ambapo tayari 

tumekwishajenga vituo vya afya 120 na tayari tumekwishaomba 

fedha kwa ajili ya kujenga vituo vingine vya afya vya kimkakati.  

 

Mheshimiwa Mwenyekiti, ninamhakikishia Mbunge kwamba 

katika eneo hili la kituo cha afya, kwanza wanazo zahanati 



8 APRILI, 2026 

17 

 

ambazo zinaendelea kutoa huduma, lakini na wenyewe 

tutaweka katika kipaumbele ili tuweze kuwajengea kituo cha 

afya.  

 

Mheshimiwa Mwenyekiti, ninaomba kuwasilisha. (Makofi) 

 

MWENYEKITI: Mheshimiwa Husna Sekiboko, swali dogo la 

nyongeza.  

 

MHE. HUSNA J. SEKIBOKO: Mheshimiwa Mwenyekiti, 

ninakushukuru, Kituo cha Afya Kwekanga ni kituo cha kimkakati 

lakini ujenzi wake umechukua muda mrefu sana. Tunaomba 

majibu ya Serikali, ni lini Serikali itapeleka fedha kwenye Kituo cha 

Afya Kwekanga katika Wilaya ya Lushoto kwa ajili ya ukamilishaji 

wa majengo katika kituo hicho? 

 

MWENYEKITI: Majibu Mheshimiwa Naibu Waziri. 

 

NAIBU WAZIRI, OFISI YA WAZIRI MKUU, TAWALA ZA MIKOA NA 

SERIKALI ZA MITAA (MHE. DKT. JAFAR R. SEIF): Mheshimiwa 

Mwenyekiti, ninaomba kujibu swali la nyongeza la Mheshimiwa 

Sekiboko, kama ifuatavyo: - 

 

 Mheshimiwa Mwenyekiti, vile vituo vya afya ambavyo tayari 

vilishatengewa fedha na vikapelekewa zile shilingi milioni 250, 

Serikali inatambua siyo kwamba zile shilingi milioni 250 tayari 

zinatosheleza, tumekwishawaelekeza Wakurugenzi, hasa kwenye 

zile halmashauri zenye mapato makubwa ili waweze kuendelea 

kuboresha miundombinu ambayo itaendelea kutoa huduma kwa 

watu wetu.  

 

Mheshimiwa Mwenyekiti, nimhakikishie Mheshimiwa Mbunge 

kwamba Serikali tunaendelea kulichukua jukumu hili ili kuona vituo 

vyote ambavyo tumevianzisha vinakamilika na vinatoa huduma 

kwa wananchi wetu.  

 

Mheshimiwa Mwenyekiti, ninaomba kuwasilisha. (Makofi) 

MWENYEKITI: Mheshimiwa Kunti Majala, swali dogo la 

nyongeza. 

 

MHE. KUNTI Y. MAJALA: Mheshimiwa Mwenyekiti, 

ninakushukuru kwa kuniona na mimi niweze kuuliza swali dogo la 

nyongeza.  

 

Mheshimiwa Mwenyekiti, Kata ya Mpendo, Jimbo la 

Chemba ni kata iliyoko pembezoni lakini kata hii ina zahanati 

moja tu ambayo inatoa huduma kwa vijiji vinne. Nini mkakati wa 

Serikali wa kuwajengea kituo cha afya wananchi wa Kata ya 

Mpendo? 

 

MWENYEKITI: Majibu, Mheshimiwa Naibu Waziri.  

 

NAIBU WAZIRI, OFISI YA WAZIRI MKUU, TAWALA ZA MIKOA NA 

SERIKALI ZA MITAA (MHE. DKT. JAFAR R. SEIF): Mheshimiwa 

Mwenyekiti, ninaomba kujibu swali la Mheshimiwa Mheshimiwa 

Kunti kama ifuatavyo: - 

 

Mheshimiwa Mwenyekiti, nimhakikishie Mheshimiwa Mbunge 

kwamba mkakati wa Serikali ni kuhakikisha tunajenga vituo hivi 

vya afya na katika jimbo hili tutawapa kipaumbele ili kuona 

namna gani tunaanza ujenzi wa kituo hiki katika kipindi hiki cha 

fedha. Katika miaka hii kuanzia Bunge hili la mwaka 2026 mpaka 

mwaka 2027 tutaona namna ya kuboresha na kujenga kituo 

hicho cha afya.  

 

Mheshimiwa Mwenyekiti, ninaomba kuwasilisha. (Makofi) 

 

MWENYEKITI: Mheshimiwa Kawamba Mustafa, swali dogo la 

nyongeza. 

 

MHE. JUMA R. MUSTAFA: Mheshimiwa Mwenyekiti, 

ninashukuru kwa kunipa nafasi hii ya kuuliza swali la nyongeza 

kwenye Wizara ya TAMISEMI. Kwanza kabisa ninapenda 

kuipongeza Serikali kwa kazi nzuri ambazo inaendelea kufanya. 

Je, ni lini Serikali itapeleka fedha kwa ajili ya umaliziaji wa 

maboma ya vituo vya afya vilivyomo ndani ya Jimbo la Igalula? 

Vituo hivyo vilivyopo ndani ya Jimbo la Igalula ni Kata ya Tura, 

Goweko, Kizengi, Lutende na Loya, kwani ndani ya Jimbo la 

Igalula hatuna hata kituo kimoja cha afya kilichokamilika 

majengo. Tunaiomba Serikali itusaidie kutupelekea fedha. 

 

MWENYEKITI: Majibu, Mheshimiwa Naibu Waziri.  

 

NAIBU WAZIRI, OFISI YA WAZIRI MKUU, TAWALA ZA MIKOA NA 

SERIKALI ZA MITAA (MHE. DKT. JAFAR R. SEIF): Mheshimiwa 

Mwenyekiti, ninaomba kujibu swali la nyongeza la Mheshimiwa 

Kawamba, Mheshimiwa Mbunge wa Igalula na ninampongeza 

sana ndugu yangu kwa kufuatilia hali na mahitaji ya wananchi wa 

Jimbo la Igalula.  

 

Mheshimiwa Mwenyekiti, nimhakikishie na hata Bunge 

lililopita nilimhakikishia kwamba tutakwenda kuhakikisha 

tunaboresha maeneo haya ya vituo vya afya, tunamalizia 

maboma ambayo bado yameonekana ni changamoto ili kuweza 

kutoa huduma katika Jimbo la Igalula na Wana-Igalula waweze 

kupata tabasamu la Mheshimiwa Dkt. Samia Samia Suluhu 

Hassan. (Makofi) 

 

Mheshimiwa Mwenyekiti, ninaomba kuwasilisha. 

 

MWENYEKITI: Mheshimiwa Yohana Msita, swali dogo la 

nyongeza.  

 

MHE. YOHANA S. MSITA: Mheshimiwa Mwenyekiti, ahsante 

sana, nami kwa niaba ya wananchi wa Jimbo la Itigi ninapenda 

kumuuliza Mheshimiwa Waziri.  

 

Kwa kuwa Jimbo la Itigi lina kata 13 na tunavyo vituo vinne 

tu vya afya na hili jimbo lipo scattered sana. Je, nini mpango wa 

Serikali kujenga vituo vya afya angalau kwenye kata tatu za 

Ipande, Mgandu pamoja na Mwamagembe ili kupunguza adha 

ya wananchi wangu? (Makofi) 

MWENYEKITI: Majibu Mheshimiwa Naibu Waziri.  

 

NAIBU WAZIRI, OFISI YA WAZIRI MKUU, TAWALA ZA MIKOA NA 

SERIKALI ZA MITAA (MHE. DKT. JAFAR R. SEIF): Mheshimiwa 

Mwenyekiti, ninaomba kujibu swali la nyongeza la Mheshimiwa 

Yohana, Mbunge wa Jimbo la Itigi kama ambavyo ameliuliza. 

Jimbo la Itigi ni miongoni mwa majimbo ambayo 

tumekwishayaombea fedha Hazina ili tuweze kujenga vile vituo 

vya afya vya kimkakati. 

 

Mheshimiwa Mwenyekiti, ninamhakikishia Mheshimiwa 

Mbunge nitampa ushirikiano wa dhati ili kuweza kuhakikisha 

angalu kwenye kata hizi tatu alizoziainisha ziweze kupata kituo 

cha afya. 

 

Mheshimiwa Mwenyekiti, ninaomba kuwasilisha. (Makofi) 

 

MWENYEKITI: Ahsante Mheshimiwa Naibu Waziri, 

tunakushukuru kwa majibu yako kwa Waheshimiwa Wabunge.  

 

Waheshimiwa Wabunge sasa tunaendelea na Ofisi ya Rais, 

Mipango na Uwekezaji na sasa ninamuita Mheshimiwa Asia 

Halamga, Mbunge wa Hanang, aulize swali lake. (Makofi) 

 

Na. 25 

 

Mkataba wa Shamba la Ngano la Basotu 

 

MHE. DKT. EMANUEL Q. NUWAS K.n.y. MHE. ASIA A. HALAMGA 

aliuliza: - 

 

Je, kwa nini Serikali isipitie upya Mkataba wa Shamba la 

Basotu la mwekezaji Ngano Limited lenye ukubwa wa ekari 43,000 

ambalo limekuwa pori? 

 

MWENYEKITI: Majibu, Mheshimiwa Naibu Waziri.  

 

NAIBU WAZIRI, OFISI YA RAIS, MIPANGO NA UWEKEZAJI 

alijibu:- 

Mheshimiwa Mwenyekiti, kwa niaba ya Waziri wa Nchi, Ofisi 

ya Rais, Mipango na Uwekezaji, ninaomba kujibu swali la 

Mheshimiwa Asia Abdulkarim Halamga, Mbunge wa Hanang, 

kama ifuatavyo: - 

 

Mheshimiwa Mwenyekiti, Shamba la Basotu ni miongoni 

mwa mashamba sita yaliyokuwa yanamilikiwa na Serikali kupitia 

Shirika la Taifa la Kilimo na Chakula (National Agriculture and Food 

Corporation) ambayo yalisitishwa ubinafsishwaji wake mwaka 

2007 kutokana na maamuzi ya Baraza la Mawaziri kupitia Waraka 

Na. 23 wa mwaka 2003 na kubaki chini ya Msajili wa Hazina 

yakisubiri maamuzi ya Serikali.  

 

Mheshimiwa Mwenyekiti, hivyo, ninaomba niweke taarifa 

sahihi kwamba katika Shamba ya Basotu lenye ukubwa wa ekari 

13,295 hakuna mkataba wowote na mwekezaji, bali shamba hilo 

linamilikiwa na Serikali kupitia Msajili wa Hazina na kwa sasa liko 

chini ya uangalizi wa Halmashauri ya Hanang, ambayo imekuwa 

ikikodisha kwa wakulima wadogo wadogo na baadhi ya taasisi za 

Serikali kwa kilimo cha mazao ya muda mfupi, kama vile mahindi 

na alizeti.  

 

Mheshimiwa Mwenyekiti, hata hivyo, Serikali inaendelea 

kutafuta mwekezaji mkubwa ili aweze kuwekeza kwenye kilimo 

cha ngano kwa lengo la kukuza ajira, uchumi wa watu wa 

Manyara na uchumi wa nchi kwa ujumla.  

 

Mheshimiwa Mwenyekiti, mwekezaji Ngano Limited aliuziwa 

na Serikali mashamba matatu. Setchet ekari 15,825, Murjanda 

ekari 15,750, na Gidagamowd ekari 12,900 kwa ajili ya kilimo cha 

ngano kupitia iliyokuwa Tume ya Rais ya Kurekebisha Mashirika ya 

Umma mwaka 2003. Hata hivyo, mwekezaji huyo hajaweza 

kuwekeza kama ambavyo mkataba wa mauziano ulivyomtaka 

kwani ni eneo dogo tu ndilo linalolimwa.  

 

Mheshimiwa Mwenyekiti, kutokana na changamoto hii, 

tayari ofisi yetu kupitia TISEZA ilishapokea maelekezo ya mamlaka 

kufanya tathmini ya tija ya mwekezaji huyu ili maamuzi sahihi 

yaweze kuchukuliwa yatakayokuwa na tija kwa pande zote mbili 

kwa lengo la kuongeza uzalishaji wa ngano nchini na kuzalisha 

ajira.  

 

Mheshimiwa Mwenyekiti, Serikali kupitia Ofisi ya Msajili wa 

Hazina na TISEZA imeendelea kufanya ufuatiliaji na tathmini kwa 

wawekezaji wote nchini ambao wamekabidhiwa mashamba au 

viwanda kwa ajili ya kuwekeza kwa kuongeza tija na kuendeleza 

shughuli za uzalishaji kama ilivyokusudiwa. Hivyo, Serikali haitasita 

kuchukua hatua stahiki na za haraka pale inapobainika kuwa 

masharti ya mikataba hayatekelezwi na mwekezaji ili kulinda 

maslahi ya umma. 

 

Mheshimiwa Mwenyekiti, ninaomba kuwasilisha. (Makofi) 

 

MWENYEKITI: Mheshimiwa Dkt. Emanuel Nuwas, maswali ya 

nyongeza. 

 

MHE. DKT. EMANUEL Q. NUWAS: Mheshimiwa Mwenyekiti, kwa 

kuwa shamba hili ni shamba muhimu sana na limezungukwa na 

wananchi ambao wana uhitaji mkubwa, lakini pia wamekuwa 

wakipata changamoto, ninashukuru kupata majibu mazuri ya 

Serikali. Sasa wakati wa kampeni ya Mheshimiwa Rais aliahidi 

kwamba baada ya kampeni shamba hili litaweza kufanyiwa 

mapitio ili kuweza kufanyiwa uamuzi wa mwisho. Je, nini kauli ya 

Wizara? 

 

 Mheshimiwa Mwenyekiti, je, Waziri yuko tayari kufika katika 

Jimbo la Hanang ili kujionea mateso ambayo wanapata 

wananchi wanaozunguka shamba hili? 

 

MWENYEKITI: Majibu Mheshimiwa Naibu Waziri.  

 

NAIBU WAZIRI, OFISI YA RAIS, MIPANGO NA UWEKEZAJI: 

Mheshimiwa Mwenyekiti, niaomba kujibu maswali mawili ya 

nyongeza ambayo yameulizwa na Mbunge kutoka katika Mkoa 

wa Manyara, kama ifuatavyo: - 

 

Mheshimiwa Mwenyekiti, kwanza ninachukua nafasi hii 

kumpongeza sana Mheshimiwa Asia Halamga kwa kazi kubwa 

anayoifanya. Mimi ni shahidi, amekuwa akiisumbua sana Serikali 

kuhusu haya mashamba mawili, shamba ambalo linamilikiwa na 

huyu mwekezaji Ngano Limited vilevile shamba ambalo kimsingi 

linasimamiwa na Serikali ya Halmashauri ya Hanang. 

 

Mheshimiwa Mwenyekiti, kwa hiyo, ninawahakikishia, watu 

wa Hanang hawakukosea kumchagua Mheshimiwa Asia 

Halamga na sisi kama Serikali tupo tayari kumpa ushirikiano. 

(Makofi) 

 

Mheshimiwa Mwenyekiti, baada ya maelezo hayo, 

ninaomba kujibu maswali mawili kama ifuatavyo: -  

 

Mheshimiwa Mwenyekiti, kwanza, Rais alipoenda kufanya 

ziara pale Manyara alitoa commitment kwamba kwa kupitia 

taasisi yetu TISEZA kwamba tufanye tathmini ya kina tuone kama 

kuna haja ya kuendelea na yule mwekezaji au Serikali ichukue 

maamuzi mengine. Tayari sisi kama Serikali tulishanza kufanya 

tathmini na tunaendelea na hiyo tathmini.  

 

Ninaomba nikuahidi, baada ya tathmini ile kukamilika 

tutatoa taarifa kwenye Kamati yetu ya Utawala, Katiba na Sheria, 

lakini Kamati yetu ya Uwekezaji wa Mitaji ya Umma ambako 

kimsingi TISEZA anaripoti ili vilevile muweze kupata taarifa na sisi 

kama Serikali tutachukua uamuzi wa haraka. (Makofi) 

 

Mheshimiwa Mwenyekiti, swali lake la pili, ninakubali 

kwamba baada ya Bunge hili tutafanya mkutano kule Manyara 

hususan katika Jimbo la Hanang pamoja na Mbunge ili tukasikilize 

kero za wananchi hususan wafugaji na wakulima katiKa Jimbo la 

Hanang, ninashukuru. (Makofi) 

 

MWENYEKITI: Ahsante Mheshimiwa Naibu Waziri, Ofisi ya Rais, 

Mipango na Uwekezaji.  

 

Waheshimiwa Wabunge, tunaendelea na sasa tunaenda 

Wizara ya Ujenzi, ninaomba nimuite Mheshimiwa Alan Thomas 

Mvano, aulize swali lake. 

Na. 26 

 

Ujenzi wa Barabara ya Kakonko – Muhange 

 

MHE. ALAN T. MVANO aliuliza: - 

 

Je, lini Barabara ya Kakonko kwenda mpaka wa Muhange 

kupitia Gwarama kilometa 41.43 itajengwa kwa kiwango cha 

lami? 

 

MWENYEKITI: Majibu Mheshimiwa Naibu Waziri. 

 

NAIBU WAZIRI WA UJENZI alijibu: - 

 

Mheshimiwa Mwenyekiti, ninapenda kujibu swali la 

Mheshimiwa Alan Thomas Mvano, Mbunge wa Kakonko, kama 

ifuatavyo: - 

 

Mheshimiwa Mwenyekiti, Barabara ya Kakonko – Gwarama 

– Muhange yenye urefu wa kilometa 41.43 ni barabara kuu 

inayohudumiwa na Wakala wa Barabara Tanzania (TANROADS) 

Mkoa wa Kigoma. Kwa sasa Serikali ipo katika hatua ya kutafuta 

fedha ili kuifanyia upembuzi yakinifu na usanifu wa kina, ikiwa ni 

hatua ya awali katika mchakato wa kuijenga kwa kiwango cha 

lami.  

 

Mheshimiwa Mwenyekiti, usanifu utakapokamilika na 

gharama za ujenzi kujulikana, Serikali itatafuta fedha kwa ajili ya 

kuanza ujenzi kwa kiwango cha lami, ahsante. (Makofi) 

 

MWENYEKITI: Mheshimiwa Alan Thomas Mvano, maswali ya 

nyongeza.  

 

MHE. ALAN T. MVANO: Mheshimiwa Mwenyekiti, 

ninakushukuru sana kwa kunipatia nafasi ya kuuliza swali la 

nyongeza.  

 

Mheshimiwa Mwenyekiti, jambo la kwanza ninaipongeza 

kazi kubwa inayofanywa na Serikali yetu hii inayoongozwa na 

Mheshimiwa Dkt. Samia Suluhu Hassan, Wizara hii ya Ujenzi 

inafanya kazi kubwa sana katika nchi yetu. Pongezi kubwa sana 

na ushirikiano tunauona. (Makofi) 

 

Mheshimiwa Mwenyekiti, kwanza kabisa barabara hii ya 

kutokea Kakonko kwenda kwenye mpaka wa Burundi eneo la 

Muhange ni potential sana kwenye Wilaya yetu. Kwa sababu ya 

umuhimu wake jambo la kwanza ninamuomba Waziri utayari 

wake, twende Kakonko aone barabara hii, kwanza aone 

umuhimu wake vilevile aone hali ya barabara kwa sasa. Jambo la 

muhimu sana hilo ninaomba.  

 

 Mheshimiwa Mwenyekiti, jambo la pili ni kwamba, barabara 

hii inategemewa na wananchi wa Kata za Nyamtukuza, 

Nyabibuye, Gwarama, Muhange, Kasuga, na Kakonko; wananchi 

zaidi ya 60,000 wanaitegemea barabara hii. Sasa kutokana na 

mvua zilizokuwa zikinyesha barabara hii imekwishapandishwa 

hadhi, sasa hivi ipo TANROADS.  

 

Je, Serikali ina mpango gani wa dharura wa kuhakikisha 

kuwa barabara hii inapitika vizuri kwa sababu siku chache 

zilizopita lori limeanguka, limepata ajali katika barabara hii kwa 

sababu ya ubovu wa barabara kwa ajili ya mvua … 

 

 MWENYEKITI: Swali, Mheshimiwa tunakushukuru. 

 

 MHE. ALAN T. MVANO: … sasa nini mpango wa Serikali 

kuhakikisha kwamba barabara hii inapitika kwa viwango vya 

TANROADS wakati tukisubiria upembuzi yakinifu ufanyike? 

Nashukuru. 

 

 MWENYEKITI: Ahsante Mheshimiwa. Mheshimiwa Naibu 

Waziri, majibu. 

 

 NAIBU WAZIRI WA UJENZI: Mheshimiwa Mwenyekiti, ahsante, 

ninaomba kujibu maswali mawili ya nyongeza ya Mheshimiwa 

Mvano, Mbunge wa Kakonko, kama ifuatavyo: - 

 Mheshimiwa Mwenyekiti, kwanza kwa niaba ya Serikali na 

kwa niaba ya Mheshimiwa Rais, tupokee pongezi zake kwa kazi 

kubwa ambazo zinafanyika katika shughuli ya miundombinu na 

hasa barabara.  

 

Mheshimiwa Mwenyekiti, suala la pili nimuhakikishie 

Mheshimiwa Mbunge kwamba hii barabara kwanza ilikuwa ipo 

chini ya Wakala wa Barabara Vijijini; na kwa sababu ya umuhimu 

wake, tunajua ni barabara ya mpakani, ndiyo maana 

imepandishwa hadhi. Si hadhi tu, kwa sababu inaunganisha nchi 

na nchi, tunajua wenzetu wa Burundi wamesogeza makao yao 

makuu ndiyo maana hata imepandishwa kutoka hadhi ya 

barabara ya mkoa kuwa trunk road. Kwa hiyo, nimuhakikishie 

Mheshimiwa Mbunge kwamba umuhimu huo tunautambua. 

 

 Mheshimiwa Mwenyekiti, mimi nimuhakikishie nipo tayari, 

tutakapopata muda wakati wowote tunaweza kwenda tukaiona.  

 

Mheshimiwa Mwenyekiti, kuhusu kupitika ni suala la 

kiutendaji. Ninaomba nimuagize Meneja wa Mkoa wa Kigoma 

ahakikishe kuwa tutakapomaliza Bunge hili apate muda wiki hii 

akaione na ahakikishe kwamba anafanyia ukarabati ili iweze 

kupitika na wananchi waweze kupata huduma bora za usafiri na 

usafirishaji katika barabara hiyo. (Makofi) 

 

 MWENYEKITI: Ahsante Mheshimiwa Naibu Waziri. Mheshimiwa 

Kijakazi Mohamed, swali dogo la nyongeza. 

 

 MHE. KIJAKAZI Y. MOHAMED: Mheshimiwa Mwenyekiti, 

ahsante sana kwa kuniona na kunipa nafasi ili nami niweze kuuliza 

swali la nyongeza.  

 

Mheshimiwa Mwenyekiti, kama ilivyo kwa barabara 

iliyoelezwa hapa, Barabara ya Ngongo – Milola – Michiga kwa 

muda mrefu sana imekuwa ikiahidiwa kujengwa kwa kiwango 

cha lami. Pamoja na jitihada za Serikali za kufanya marekebisho 

mara kwa mara, ningependa kufahamu, ni lini Serikali itajenga 

barabara hii kwa kiwango cha lami, ukizingatia kwamba 

barabara hii ni muhimu kwa uchumi wa Jimbo la Lindi Mjini, 

Mchinga na Jimbo la Ruangwa? 

 

 MWENYEKITI: Majibu, Mheshimiwa Naibu Waziri. 

 

 NAIBU WAZIRI WA UJENZI: Mheshimiwa Mwenyekiti, ahsante, 

nimpongeze sana Mheshimiwa Mbunge kwa swali hili. 

Nimuhakikishie tu Mheshimiwa Mbunge wa Viti Maalum Mkoa wa 

Lindi kuwa kama alivyosema, barabara hii inaunganisha majimbo 

mawili; Jimbo la Mheshimiwa Salma na Mheshimiwa Mmuya. 

Wamekuwa pia wakifuatilia sana kuhusu ujenzi wa barabara hii 

kwa kiwango cha lami. Tumekwishafanyia usanifu na sasa 

tunatafuta fedha tuijenge kwa kiwango cha lami.  

 

Mheshimiwa Mwenyekiti, hii ni kati ya barabara zetu ambazo 

sasa hivi tunatafuta teknolojia mpya ambayo ni rahisi kujenga 

barabara kwa kiwango cha lami. Hii ni moja ya barabara 

ambayo ipo kwenye mpango wa kuifanyia pia majaribio katika 

hiyo teknolojia mpya. Kwa hiyo, tuna uhakika wakati tunatafuta 

fedha, lakini pia imeingia kwenye mpango wa kufanyia majaribio, 

hii tunayosema teknolojia mpya ya barabara. 

 

 MWENYEKITI: Ahsante. Nimekuona Mheshimiwa Joseph 

Musukuma, swali dogo la nyongeza. 

 

 MHE. JOSEPH K. MUSUKUMA: Mheshimiwa Mwenyekiti, 

ninakushukuru. Mavitu ya kizungu haya! (Kicheko) 

 

Mheshimiwa Mwenyekiti, ninakushukuru kwa kunipa nafasi 

nimuulize Mheshimiwa Naibu Waziri swali la nyongeza. 

 

Mheshimiwa Mwenyekiti, ninakushukuru kwa kazi nzuri 

inayoendelea kwenye jimbo langu ya utengenezaji wa barabara 

kilometa 20 za lami kuanzia Nkome mpaka Sungusila.  

 

Mheshimiwa Mwenyekiti, swali langu, pamoja na kwamba 

yupo kwenye maandalizi ya ujenzi, lakini kile kipande sasa ni 

awamu ya pili hakina mkandarasi wa kukikarabati, ukitokea Geita 

kilometa 37 mpaka anapoanzia kinapewa bajeti ya 

kukarabatiwa, lakini kutokea pale Sungusila kwenda Nkome 

haijawahi kukarabatiwa, imekuwa kama adhabu. 

 

Je, Mheshimiwa Waziri yupo tayari kuambatana na mimi 

kwenda kumsisitiza ile barabara awe anaifanyia ukarabati? 

 

 MWENYEKITI: Majibu, Mheshimiwa Naibu Wzairi.  

 

 NAIBU WAZIRI WA UJENZI: Mheshimiwa Mwenyekiti, ahsante, 

ni kweli kwamba hii barabara ipo kwenye mpango, ina 

mkandarasi. Mkandarasi akishapatikana mara nyingi ndiye 

anakuwa na wajibu wa kufanya ukarabati wa barabara hiyo. 

Kwa hiyo, kwa kuwa mkandarasi yupo, nimwelekeze Meneja wa 

Mkoa wa Geita, kwanza ahakikishe kwamba anafanya ukarabati 

wa hii barabara ili iweze kupitika muda wote na hasa katika 

kipindi hiki cha mvua. (Makofi)  

 

 Mheshimiwa Mwenyekiti, suala la pili nimuhakikishie 

Mheshimiwa Musukuma, moja; hiyo barabara nimeshaitembelea 

lakini pia nipo tayari kwenda tena kuitembelea barabara hiyo ili 

kuhakikisha tu kwamba tunahakikisha kwamba hiyo barabara 

inaanza haraka kujengwa, ahsante. 

 

 MWENYEKITI: Ahsante Mheshimiwa Naibu Waziri. Mheshimiwa 

Jonas Mbunda, swali dogo la nyongeza.  

 

 MHE. JONAS W. MBUNDA: Mheshimiwa Mwenyekiti, ahsante 

kwa kunipa nafasi ya kuuliza swali dogo la nyongeza.  

 

Mheshimiwa Mwenyekiti, Barabara ya Mbinga – 

Muyangayanga – Litembwa – Nkili iliahidiwa muda mrefu na 

Mheshimiwa Rais wakati akiwa Makamu wa Rais; je, ni lini Serikali 

itaanza kujenga barabara hiyo? 

 

 MWENYEKITI: Majibu, Mheshimiwa Naibu Waziri. 

 

 NAIBU WAZIRI WA UJENZI: Mheshimiwa Mwenyekiti, samahani 

ningemwomba aweze kurudia swali Mheshimiwa Mbunge. 

 MWENYEKITI: Mheshimiwa Jonas Mbunda, tafadhali rudia 

swali lako kwa kifupi. 

 

 Mheshimiwa Jonas Mbunda. 

 

 MHE. JONAS W. MBUNDA: Mheshimiwa Mwenyekiti, swali 

langu ni kwamba Barabara ya kutoka Mbinga – Muyangayanga – 

Litembwa – Nkili ni barabara ambayo tumeiombea kwa  muda 

mrefu sana na ilitolewa ahadi na Mheshimiwa Rais Dkt. Samia 

Suluhu Hassan wakati akiwa Makamu wa Rais. Swali langu ni 

kwamba, je, ni lini Serikali itaanza kujenga barabara hiyo kwa 

kiwango cha lami? 

 

 MWENYEKITI: Majibu, Mheshimiwa Naibu Waziri. 

 

 NAIBU WAZIRI WA UJENZI: Mheshimiwa Mwenyekiti, ahsante, 

ni kweli na nimuhakikishie tu Mheshimiwa Mbunge kwamba ahadi 

za viongozi wa kitaifa na hasa Mheshimiwa Rais huwa ni suala la 

kipaumbele katika kutekeleza zile ahadi za viongozi wa kitaifa na 

hasa Mheshimiwa Rais. Nimuhakikishie Mheshimiwa Mbunge 

kwamba hiyo barabara kwanza tutaipitia upya kwa maana ya 

ku-review ile design tukiwa tunatafuta fedha kwa ajili ya kuanza 

kuijenga kwa kiwango cha lami kama alivyokuwa ameahidi 

Mheshimiwa Rais. 

 

 MWENYEKITI: Tunakushukuru Mheshimiwa Naibu Waziri wa 

Wizara ya Ujenzi kwa majibu yako kwa Waheshimiwa Wabunge.  

 

Sasa tunaendelea na Wizara ya Maliasili na Utalii, namwita 

Mheshimiwa Edibily Kazala Kinyoma, Mbunge wa Kasulu Vijijini 

sasa aulize swali lake. 

Na. 27 

 

Manufaa Yatokanayo na Kitalu cha Makere Forest Reserve 

 

MHE. EDIBILY K. KINYOMA aliuliza: - 

Je, ni kwa kiasi gani wananchi wa Jimbo la Kasulu Vijijini 

wananufaika na uwepo wa mwekezaji wa Kitalu cha Makere 

Forest Reserve? 

 

MWENYEKITI: Mheshimiwa Waziri wa Maliasili na Utalii, majibu. 

 

WAZIRI WA MALIASILI NA UTALII alijibu: - 

 

Mheshimiwa Mwenyekiti, wananchi wa Jimbo la Kasulu Vijijini 

wameendelea kunufaika na uwepo wa mwekezaji katika Kitalu 

cha Makere Forest Reserve kwa kupata mgao wa fedha za 

maendeleo ya jamii kiasi kisichopungua shilingi milioni 12 kila 

mwaka kinacholipwa na mwekezaji na kugawanywa kwa vijiji ili 

kutekeleza miradi ya maendeleo kwa kuzingatia vipaumbele vya 

vijiji husika. Mathalani, katika mwaka wa fedha 2024/2025 Vijiji vya 

Kagera Nkanda, Chekenya na Kabulanzwili vililipwa shilingi 

4,356,435.67 kila kimoja kwa ajili ya kutekeleza miradi ya 

maendeleo ya jamii. Vilevile, mgao wa fedha zinazotokana na 

25% ya ada ya wanyamapori wanaowindwa katika kitalu husika 

kwa mujibu wa kifungu cha 137 cha Sheria ya Fedha ya mwaka 

2025 zinalipwa na Serikali kwa halmashauri husika. Asilimia 60 ya 

fedha hizo hutumika kutekeleza miradi ya maendeleo na 40% 

shughuli za uhifadhi katika vijiji vinavyozunguka kitalu husika. 

 

Mheshimiwa Mwenyekiti, sambamba na manufaa 

yaliyotajwa, katika kipindi cha mwaka 2024/2025 na 2025/2026 

mwekezaji kwa kushirikiana na Mamlaka ya Usimamizi wa 

Wanyamapori Tanzania wamechangia miradi ya jamii yenye 

thamani ya shilingi 166,475,000. Fedha hizo zimetumika kufadhili 

kambi ya huduma ya matibabu ya macho katika Halmashauri ya 

Kasulu, madawati 100 ambapo katika Shule ya Msingi Chekenya 

wamepata madawati 25, Shule ya Msingi Nyakasanda walipata 

madawati 25 na Shule ya Msingi Nyantuku ambao wamepata 

madawati 50. Vilevile na uchimbaji wa visima vya maji sita katika 

Shule za Msingi Kamganza, Kasasa, Mwitiri, Chekenya na Nyantuki 

pamoja na Kituo cha Afya cha Kagerankanda. (Makofi) 

 

MWENYEKITI: Mheshimiwa Edibily Kazala, maswali ya 

nyongeza.  

MHE. EDIBILY K. KINYOMA: Mheshimiwa Mwenyekiti, ahsante 

kwa kunipa nafasi ya kuuliza swali la nyongeza.  

 

Mheshimiwa Mwenyekiti, pamoja na majibu ya Serikali 

ninaomba niulize maswali mawili ya nyongeza. 

 

Mheshimiwa Mwenyekiti, kwanza, kuna baadhi ya majibu 

hapo naona kama si sahihi ikiwemo shilingi milioni 166 ambazo 

ziligaiwa kwenye halmashauri kwenye huduma ya macho, DMO 

amekataa kwamba hizo fedha hazijawahi kufika. Pia hivyo visima 

sita vinavyotajwa hapo, kati ya hivyo visima sita vipo viwili tu na 

kimoja ndicho kinachofanya kazi vizuri, lakini pia baadhi ya hizo 

shilingi milioni nne zinazotajwa hapo nazo zinaonekana baadhi ya 

vijiji bado wanakiri kutokupokea. 

 

Mheshimiwa Mwenyekiti, mwekezaji huyu… 

 

MWENYEKITI: Maswali Mheshimiwa. 

 

MHE. EDIBILY K. KINYOMA: Mheshimiwa Mwenyekiti, 

ninaomba niulize; mwekezaji huyu amekuwa akiwa na 

changamoto nyingi kwa jimbo langu la Kasulu Vijijini ikiwemo 

kufyeka zaidi ya hekari 200, kuzuia wananchi kuvua kwenye Mto 

Malagarasi na kuzuia wananchi kuweka mizinga kwenye miti. 

 

Je, Serikali haioni haja ya kuleta mwekezaji mwingine?  

 

Mheshimiwa Mwenyekiti, swali langu la pili, kwa kuwa 

mwekezaji amekuwa akigombana sana na wananchi wa Jimbo 

langu la Kasulu Vijijini; je, Serikali haioni kuwa ipo haja ya kukikata 

kipande kile ambacho kipo mwekezaji anapopakana na 

wananchi kimilikiwe na halmashauri ili iongezee mapato na 

kuepusha migogoro ya Serikali na wananchi?  

 

MWENYEKITI: Mheshimiwa Waziri, majibu. 

 

WAZIRI WA MALIASILI NA UTALII: Mheshimiwa Mwenyekiti, 

ninakushukuru na ninampongeza Mheshimiwa Mbunge kwa 

maswali yake mawili ya nyongeza. Mheshimiwa Mbunge, 

ameomba kupelekewa mwekezaji mwingine kwenye eneo hili.  

 

Mheshimiwa Mwenyekiti, eneo hili la kitalu cha Makere 

Uvinza Open Area lipo chini ya Halmashauri ya Wilaya ya Kasulu 

ambako Mheshimiwa Mbunge ni sehemu ya Baraza la Madiwani. 

Sisi kama Wizara tulipokea ombi kutoka kwenye Halmashauri ya 

Wilaya ya Kasulu kuhusu kutenga eneo hili kwa ajili ya eneo la 

uhifadhi na utalii. Hivyo, mamlaka haya yapo ndani ya 

Halmashauri ya Wilaya ya Kasulu. Kama watakaa chini na 

wakaamua tena kama Baraza la Madiwani sisi kama Wizara ya 

Maliasili na Utalii hatuna kipingamizi kabisa. 

 

Mheshimiwa Mwenyekiti, kwenye swali lake la pili la kumega 

eneo na kuwa sehemu ya halmashauri, kama nilivyosema kwenye 

majibu yangu ya swali lake la nyongeza la kwanza, eneo hili lipo 

chini ya miliki ya Halmashauri ya Wilaya ya Kasulu na wao ndio 

waliotuomba sisi kama Wizara tuweze kutoa miongozo ya jinsi ya 

kuendesha eneo hili kwa ajili ya uhifadhi na utalii. Hivyo kwa kuwa 

eneo hili lipo chini ya miliki ya Halmashauri ya Wilaya ya Kasulu 

ninaomba nimshauri Mheshimiwa Mbunge arejee kwenye Baraza 

la Madiwani na waweze kuketi kuona jambo gani wanaweza 

kufanya kwa maslahi mapana ya halmashauri yake ya Kasulu. 

(Makofi) 

 

MWENYEKITI: Ahsante Mheshimiwa Waziri wa Maliasili na 

Utalii. 

 

Waheshimiwa tunaendelea, sasa swali linaelekezwa Wizara 

ya Maji, namwita Mheshimiwa Twaha Said Mwakioja, Mbunge wa 

Mkinga aulize swali lake. 

 

Na. 28 

 

Upatikanaji wa Maji Safi na Salama  Mkinga 

 

MHE. TWAHA S. MWAKIOJA aliuliza: - 

Je, lini Serikali itawapatia maji safi na salama wananchi wa 

Wilaya ya Mkinga kupitia Mradi wa Tanga – Horohoro? 

 

MWENYEKITI: Mheshimiwa Naibu Waziri, majibu. 

 

NAIBU WAZIRI WIZARA YA MAJI alijibu: - 

 

Mheshimiwa Mwenyekiti, kwa niaba ya Waziri wa Maji, 

ninaomba kujibu swali la Mheshimiwa Twaha Said Mwakioja, 

Mbunge wa Jimbo la Mkinga kama ifuatavyo: - 

 

Mheshimiwa Mwenyekiti, Serikali inaendelea na utekelezaji 

wa Mradi wa Maji Mkinga – Horohoro kwa gharama ya shilingi 

bilioni 35.4. Kazi zinazotekelezwa kupitia mradi huo ni pamoja na 

ujenzi wa matanki 10 yenye jumla ya ujazo wa lita 2,450,000, 

ulazaji wa mabomba yenye umbali wa kilometa 223.7 sanjari na 

ujenzi wa vituo 58 vya kuchotea maji.  

 

Mheshimiwa Mwenyekiti, utekelezaji wa mradi wa Mkinga – 

Horohoro umefikia wastani wa 65% na umeanza kutoa huduma 

kwa wananchi wa Kijiji cha Mtimbwani. Mradi huo unatarajiwa 

kukamilika mwezi Julai, 2026 na kunufaisha wananchi wapatao 

57,334 waishio katika vijiji 37 katika Wilaya ya Mkinga, mkoani 

Tanga. 

 

MWENYEKITI: Mheshimiwa Twaha Said Mwakioja, maswali ya 

nyongeza. 

 

MHE. TWAHA S. MWAKIOJA: Mheshimiwa Mwenyekiti, awali 

ya yote napenda kuishukuru Serikali kwa majibu yake mazuri. 

Pamoja na majibu hayo mazuri nina maswali mawili ya nyongeza. 

 

Mheshimiwa Mwenyekiti, kwanza, nimshukuru sana 

Mheshimiwa Rais kwa mradi huu wa kihistoria ambao kwa Wilaya 

ya Mkinga haujawahi kutokea. Pamoja na hivyo mradi huu 

unatekelezwa kwa kusuasua sana. Wananchi wa Mkinga 

wameyasubiri maji haya kwa muda mrefu, tarehe za ukamilishwaji 

wa mradi huu zimekuwa zikibadilishwa kila mara. Pamoja na 

maelekezo ya Mheshimiwa Rais kuwa mradi huu tangu mwaka 

jana ukamilike pamoja na maelekezo ya Mheshimiwa Waziri wa 

Maji kwamba mradi ukamilike, lakini mradi huu haujakamilika. 

 

Mheshimiwa Mwenyekiti, katika kufuatilia ni kwamba 

mkandarasi anaidai Serikali na alishasimama akaondoka eneo la 

mradi; je, Serikali ina kauli gani kuhusu kumlipa mkandarasi huyu ili 

tarehe iliyotajwa ya kukamilisha mradi huu mwezi Julai iweze 

kutimia na wananchi wenzangu wa Mkinga waweze kupata maji 

safi na salama waliyoahidiwa na Rais wetu mpendwa 

Mheshimiwa Dkt. Samia Suluhu Hassan? 

 

Mheshimiwa Mwenyekiti, swali la pili, Wilaya ya Mkinga 

inatarafa mbili, mradi huu wa kihistoria na mzuri unakwenda 

kuwapatia maji watu wa Tarafa moja ya Mkinga. Hali ya Tarafa ya 

pili ya Maramba katika upatikanaji wa maji ni mbaya mbaya 

kweli kweli. Wakati wa kiangazi walifikia hadi kununua dumu la 

maji kwa shilingi 3,000 mpaka shilingi 5,000. 

 

Je, kaka yangu Waziri wa Maji yupo tayari kuambatana na 

mimi katika kipindi hiki cha bajeti ili tukaione hali ya Tarafa ya 

Maramba na ikiwezekana atafute vyanzo vipya vya maji na ikibidi 

basi atuunganishe na Gridi ya Maji ya Taifa? 

 

MWENYEKITI: Majibu, Mheshimiwa Naibu Waziri. 

 

NAIBU WAZIRI WA MAJI: Mheshimiwa Mwenyekiti, 

ninakushukuru sana na nimshukuru sana Mheshimiwa Mbunge 

kaka yangu Mheshimiwa Twaha Said Mwakioja, Mbunge wa 

Mkinga kwa kazi nzuri kwanza kabisa ya ufuatiliaji wa miradi. Kwa 

namna alivyoongea inaonekana anafuatilia hatua kwa hatua na 

kujiridhisha changamoto iko wapi. Sisi Serikali kupitia Wizara ya 

Maji tumejipanga kuhakikisha miradi mingi ya maji inakamilika 

ukiwemo mradi huu. 

 

Mheshimiwa Mwenyekiti, Mheshimiwa Mbunge ameongelea 

mradi huu ni wa kihistoria. Ni kweli kabisa Serikali ya Mheshimiwa 

Dkt. Samia Suluhu Hassan imewekeza shilingi bilioni 35.4 

kuhakikisha kwamba eneo la Mkinga linapata suluhisho la 

kudumu. Vilevile, Serikali imeshamlipa mkandarasi shilingi bilioni 1.5 

lakini pia ndani ya mwezi huu mkandarasi tunaenda kumlipa 

shilingi bilioni 1.7 arejee na kuendelea na mradi ili uweze 

kukamilika kwa wakati. 

 

Mheshimiwa Mwenyekiti, ninatambua kiu ya Mheshimiwa 

Mbunge na Wana-Mkinga ni kuhakikisha kwamba maeneo mengi 

yanatatuliwa kuhakikisha kwamba wanapata huduma ya maji 

safi na salama, lakini tuangalie upatikanaji wa maji mpaka sasa 

kwa Wilaya ya Mkinga ni 72.9% na kuna vijiji 85.  

 

Mheshimiwa Mwenyekiti, katika vijiji 85, vijiji 52 vyote vina maji 

isipokuwa vijiji 23. Katika vijiji 23 Serikali tumejipanga kuendelea 

kutafuta fedha ili vijiji 23 vya Mheshimiwa Mbunge ikiwemo 

Maramba ambayo Mheshimiwa Mbunge ameitaja tutaingiza 

kwenye mpango wa bajeti ili twende kuhakikisha kwamba Wana-

Maramba kwa sauti ya Mbunge wao wanapata huduma ya maji 

safi na salama. (Makofi) 

 

MWENYEKITI: Waheshimiwa Wabunge, tunaendelea 

tunakushukuru Mheshimiwa Naibu Waziri kwa majibu yako kwa 

Waheshimiwa Wabunge.  

 

Sasa ni Wizara ya Elimu, Sayansi na Teknolojia, ninamwita 

Mheshimiwa Suleiman Mohamed Rashid, Mbunge wa Mwera, 

aulize swali lake. 

 

Na. 29 

 

Utekelezaji wa Sera ya Elimu na Mafunzo ya Mwaka 2014  

(Toleo la 2023) 

 

MHE. SULEIMAN MOHAMED RASHID aliuliza:- 

 

Je, Serikali imejipangaje katika utekelezaji wa Sera ya Elimu 

ya Mwaka 2014 Toleo la 2023? 

 

MWENYEKITI: Majibu, Mheshimiwa Naibu Waziri. 

NAIBU WAZIRI WA ELIMU, SAYANSI NA TEKNOLOJIA alijibu:- 

 

Mheshimiwa Mwenyekiti, kwa niaba ya Mheshimiwa Waziri 

wa Elimu, Sayansi na Teknolojia, ninaomba kujibu swali la 

Mheshimiwa Suleiman Mohamed Rashid, Mbunge wa Mwera 

kama ifuatavyo: - 

 

Mheshimiwa Mwenyekiti, Serikali imejipanga kikamilifu katika 

utekelezaji wa Sera ya Elimu na Mafunzo ya Mwaka 2014, Toleo la 

2023 sambamba na mitaala iliyoboreshwa kwa kufanya 

yafuatayo:- 

 

(i) Kuongeza miundombinu kwenye shule zilizopo;  

 

(ii) Kuendelea na ujenzi wa shule mpya zikiwemo shule za 

mkondo wa Amali; 

 

(iii) Kutoa mafunzo kazini kwa walimu ili kuendana na 

mahitaji ya mtaala mpya; 

 

(iv) Kuimarisha uwiano wa kitabu kimoja kwa mwanafunzi 

katika ngazi ya elimu ya msingi na sekondari; na  

 

(v) Kutoa ajira mpya za walimu ambapo katika mwaka 

2024/2025 kibali cha ajira mpya 12,678 kilitolewa.  

 

Mheshimiwa Mwenyekiti, vilevile, Serikali imezindua rasmi 

Mpango Mkakati wa Kisayansi wa Kujenga Umahiri wa Kusoma, 

Kuandika na Kuhesabu na Mpango wa Pamoja kati ya Waajiri, 

Vyuo vya Ufundi na Mafunzo ya Ufundi Stadi na Vyuo Vikuu ili 

kuwawezesha wahitimu kuwa na ujuzi wa kujiajiri na kuajiriwa. 

Aidha, Serikali inafanya mapitio ya Sheria ya Elimu Sura 353 ili 

kuendana na mabadiliko ya Sera ya Elimu na Mafunzo ya Mwaka 

2014 Toleo la 2023.  

 

MWENYEKITI: Mheshimiwa Suleiman Mohamed Rashid, swali 

la nyongeza. 

MHE. SULEIMAN MOHAMED RASHID: Mheshimiwa Mwenyekiti, 

ahsante na ninamshukuru Mheshimiwa Naibu Waziri, lakini kipekee 

nimpongeze yeye pamoja na Mheshimiwa Waziri kwa namna 

ambavyo wanamsaidia Mheshimiwa Rais kwenye hili suala la 

elimu. (Makofi) 

 

Mheshimiwa Mwenyekiti, swali langu ni kwamba kutokana 

na mabadiliko ya sayansi na teknolojia na mahitaji ya taaluma ya 

akili unde, Serikali imejipangaje ili taaluma hii kuweza kusomeshwa 

katika maskuli (shule)? 

 

MWENYEKITI: Majibu, Mheshimiwa Naibu Waziri. 

 

NAIBU WAZIRI WA ELIMU, SAYANSI NA TEKNOLOJIA: 

Mheshimiwa Mwenyekiti, ahsante na kwa ruhusa yako ninaomba 

nimjibu Mheshimiwa Suleiman Mohamed Rashid, Mbunge wa 

Jimbo la Mwera, swali lake la nyongeza kama ifuatavyo: - 

 

Mheshimiwa Mwenyekiti, kama vile ambavyo Serikali 

imejipanga katika utekelezaji wa Sera ya Elimu na Mafunzo ya 

Mwaka 2014, ndivyo ambavyo Serikali imejipanga katika 

kuhakikisha kwamba kwa upande wa elimu ya akili unde, mikakati 

mbalimbali imeendelea kuchukuliwa. Kwa mfano, matumizi ya 

TEHAMA na teknolojia nyingine miongozo mbalimbali imetolewa. 

(Makofi) 

 

Mheshimiwa Mwenyekiti, kuna miongozo imetolewa katika 

kutekeleza teknolojia za kidijitali katika elimu msingi, vyuo vikuu na 

vyuo vya ualimu. Pia kuna utekelezaji wa AI katika masomo, lakini 

pia Serikali imekuwa ikitoa ufadhili wa fursa za masomo ya nje ya 

nchi, lakini pia tumeendelea kuimarisha miundombinu ya elimu ya 

juu ili kuona kwamba mazingira ya watoto wetu ya kujifunzia 

yanaendana na mahitaji halisi ya teknolojia ikiwemo elimu ya akili 

unde. (Makofi) 

 

MWENYEKITI: Ahsante, Mheshimiwa Naibu Waziri kwa majibu 

yako kwa Waheshimiwa Wabunge.  

Waheshimiwa tunaendelea sasa ni Wizara ya Uchukuzi, 

ninamwita Mheshimiwa Kiza Hussein Mayeye, Mbunge wa Kigoma 

Kaskazini, aulize swali lake.  

 

Na. 30 

 

Ujenzi wa Bandari Ndogo ya Kagunga 

 

MHE. SIGRADA W. MLIGO K.n.y. MHE. KIZA H. MAYEYE aliuliza:- 

 

Je, lini ujenzi wa bandari ndogo ya Kagunga na Soko la 

Kagunga utakamilika ili kuimarisha biashara kati ya Tanzania na 

Burundi? 

 

MWENYEKITI: Majibu, Mheshimiwa Naibu Waziri. 

 

NAIBU WAZIRI WA UCHUKUZI alijibu: - 

 

Mheshimiwa Mwenyekiti, Serikali kupitia Mamlaka ya 

Usimamimzi wa Bandari Tanzania (TPA) mnamo mwaka 2015 

ilitekeleza mradi wa upanuzi wa Bandari ya Kagunga wenye 

thamani ya shilingi bilioni 3.8, uliohusisha ujenzi wa gati, ghala la 

mizigo, jengo la abiria, nyumba ya wafanyakazi, vyoo, uzio na 

kibanda cha mlinzi. Mradi huu ulikamilika mwezi Januari, 2017. 

 

Mheshimiwa Mwenyekiti, aidha, Serikali pia kupitia TPA iliingia 

Mkataba na Mkandarasi ESSAU Construction Ltd. wenye thamani 

ya shilingi milioni 190.2 kwa mfumo wa Kurudisha kwa Jamii au 

Corporate Social Responsibility (CSR) kwa Halmashauri ya Kigoma 

Vijijini kwa ajili ya ujenzi wa soko ambao nao umekamilika. 

(Makofi) 

 

Mheshimiwa Mwenyekiti, hata hivyo, kutokana na 

mabadiliko ya tabianchi yaliyopelekea maji kujaa, bandari hii kwa 

sasa haitumiki. Serikali kupitia TPA inaendelea na mpango wa 

kufanya maboresho ya bandari hiyo na hatua iliyofikiwa ni 

kufanya utafiti wa namna bora ya kutatua changamoto ya kujaa 

kwa maji na maboresho jumla ya bandari hiyo. 

MWENYEKITI: Mheshimiwa Sigrada, maswali ya nyongeza. 

 

MHE. SIGRADA W. MLIGO: Mheshimiwa Mwenyekiti, ahsante 

na nina maswali ya nyongeza kama ifuatavyo: - 

Mheshimiwa Mwenyekiti, ni lini Serikali itakamilisha ujenzi wa 

SGR mpaka Kigoma? 

 

Mheshimiwa Mwenyekiti, swali la pili, ni lini Serikali itaanza 

ujenzi wa uwanja wa ndege Mkoa wa Njombe ambapo ni Serikali 

hii tangu mwaka 2005 imeweka mkakati wa kuijenga lakini mpaka 

leo haijaanza? (Makofi) 

 

MWENYEKITI: Majibu, Mheshimiwa Naibu Waziri. 

 

NAIBU WAZIRI WA UCHUKUZI: Mheshimiwa Mwenyekiti, 

ninampongeza Mheshimiwa Sigrada Mligo, kwa maswali yake ya 

nyongeza ambayo ameuliza kwa niaba ya Mheshimiwa Kiza 

Mayeye, Mbunge wa Kigoma Kaskazini. 

 

Mheshimiwa Mwenyekiti, Serikali hii ya Awamu ya Sita ya 

Mheshimiwa Dkt. Samia Suluhu Hassan imejidhatiti na 

imekwishaanza ujenzi wa miradi ya SGR kutoka Dar es Salaam 

mpaka Dodoma ambapo takribani kilometa 722 zimekamilika 

kwa zaidi ya 99% na sisi sote ni wanufaika tumeshanza kuona 

matunda yake. (Makofi) 

 

Mheshimiwa Mwenyekiti, pia kutoka pale Makutopora 

mpaka Tabora kwenye kilometa 368 mkandarasi yuko site na yuko 

14.5% na kutoka Tabora mpaka Isaka kilometa 165 mkandarasi 

yuko anafanya kazi yake vizuri na tunakabiria asilimia tisa. Vilevile, 

Isaka mpaka Mwanza karibu kilometa 341 napo mkandarasi 

anafanya kazi kwa zaidi ya 68%. (Makofi) 

 

Mheshimiwa Mwenyekiti, hata hivyo, pia kutoka Tabora 

mpaka Kigoma ambapo ni kilometa 506 mkandarasi ameshaanza 

kazi tayari yuko site na ukipita utamuona na tuko 10.3%. Kama 

haitoshi kutoka pale Uvinza kwenda mpaka Malagarasi na kutoka 

Malagarasi mpaka Msongati kwenda nchi ya pili tayari 

mkandarasi ameshapatikana, ameshasaini mkataba na kazi 

inaanza. (Makofi) 

 

Mheshimiwa Mwenyekiti, nimhakikishie Mheshimiwa Kiza 

Mayeye, kupitia Mheshimiwa Sigrada Mligo ambaye ameuliza 

swali hili, Serikali hii imedhamiria kukamilisha miradi hiyo haraka 

iwezekanavyo ili wananchi siyo tu wa Kigoma na Watanzania kwa 

ujumla wanufaike na uwepo wa kimkakati wa nchi yao. (Makofi) 

 

Mheshimiwa Mwenyekiti, swali la pili ambalo ameuliza 

kuhusiana na uwanja wa ndege wa Njombe, ninafahamu 

kwamba wananchi wa Mkoa wa Njombe na mikoa ya jirani ya 

Mbeya, Iringa, Songea kwa maana ya Ruvuma na Kusini kwa 

ujumla wamepaza sauti kwa muda mrefu ili kuhakikisha ujenzi wa 

uwanja wa ndege wa Njombe unakamilika. Kwa nini? 

  

(i) Kwa sababu ya kusafirisha mazao ya mboga mboga 

kama horticulture na kadhalika;  

 

(ii) Tunao mradi mkubwa wa Liganga na Mchuchuma 

katika Mkoa wa Njombe; na  

 

(iii) Tunayo madini na vitu vingine. 

 

Mheshimiwa Mwenyekiti, ninataka nimhakikishe Mheshimiwa 

Mbunge kwamba aondoe mashaka. Serikali tumeshakubaliana, 

tumeshamkabidhi site mkandarasi ili akamilishe usanifu wa kina na 

pengine kabla ya mwezi wa sita mwaka huu atakuwa 

ameshakamilisha. Baada ya kukamilisha usanifu wa kina, taratibu 

za ujenzi zitaanza. 

 

MWENYEKITI: Ahsante, Mheshimiwa Naibu Waziri.  

 

Tunaendelea, sasa ninamwita Mheshimiwa Esther Edwin 

Malleko, Mbunge wa Viti Maalumu, aulize swali lake.  

Na. 31 

 

Ujenzi wa Hoteli katika Kiwanja cha Ndege cha Kilimanjaro 

 

MHE.  ESTHER E. MALLEKO aliuliza:- 

  

Je, lini Serikali itaanza ujenzi wa hoteli katika Kiwanja cha 

Ndege cha Kilimanjaro? 

 

MWENYEKITI: Majibu, Mheshimiwa Naibu Waziri.  

 

NAIBU WAZIRI WA UCHUKUZI alijibu:-  

 

Mheshimiwa Mwenyekiti, Serikali imekamilisha uandaaji wa 

pembuzi yakinifu ya ujenzi wa Hoteli ya Nyota Nne katika Kiwanja 

cha Ndege cha Kimataifa cha Kilimanjaro. Kwa sasa taratibu za 

kutafuta mwekezaji wa ujenzi wa hoteli zinaendelea.   

 

MWENYEKITI: Swali la nyongeza, Mheshimiwa Esther Malleko. 

 

MHE.  ESTHER E. MALLEKO: Mheshimiwa Mwenyekiti, 

ninaishukuru Serikali kwa majibu, lakini nina maswali mawili ya 

nyongeza. 

 

Mheshimiwa Mwenyekiti, swali la kwanza; kutokana na 

umuhimu wa mradi huu, nini sasa mkakati wa Serikali kuhakikisha 

wanapata mwekezaji haraka iwezekanavyo na huu mradi uweze 

kutekelezwa? (Makofi) 

 

Mheshimiwa Mwenyekiti, swali la pili; kwa kuwa sekta ya 

uchukuzi ndio inachochea kwa kiasi kikubwa katika sekta ya utalii. 

Ni namna gani sasa sekta hii inaweza kufanya kazi kwa haraka na 

kuhakikisha kwamba inapata wawekezaji wa ndani ili mradi huu 

uweze kutekelezwa kwa haraka? (Makofi) 

 

MWENYEKITI: Majibu, Mheshimiwa Naibu Waziri. 

 

NAIBU WAZIRI WA UCHUKUZI: Mheshimiwa Mwenyekiti, 

ninampongeza Mheshimiwa Esther Malleko, kwa uzalendo wake 

na jinsi anavyofuatilia kwa ukaribu miradi ya uchukuzi lakini hasa 

pia uwanja wa ndege kule Kilimanjaro na Kaskazini kwa ujumla. 

(Makofi) 

 

Mheshimiwa Mwenyekiti, Serikali imekwishamjibu kwamba 

usanifu unaendelea. Nimhakikishie mara tutakapokamilisha, 

tumeshamaliza usanifu sasa tupo kwenye hatua ya kupata 

mkandarasi. Atupe muda, ninajua anatamani kuona kazi hiyo 

inaanza hata kesho. Tukishapata mwekezaji ambaye yuko tayari, 

tukishaelewana naye tutakuwa tayari kwa ajili ya kuanza kazi hii. 

Na nitoe rai, kwamba wawekezaji wa ndani na nje 

wachangamkie fursa hizi za kujenga hoteli kwenye viwanja vya 

ndege ili kuhakikisha sekta yetu inaboreka zaidi. (Makofi) 

 

Mheshimiwa Mwenyekiti, swali la pili, Mheshimiwa Mbunge 

ametaka kufahamu jinsi ambavyo tumejipanga kama sekta 

katika kuhakikisha kwamba tunashirikisha wawekezaji wa ndani 

katika uboreshaji wa miundombinu ya uchukuzi kwenye Taifa letu.  

Sote tunakumbuka mwaka jana tarehe 17 Julai, Mheshimiwa Dkt. 

Samia Suluhu Hassan amezindua Dira ya 2050. Katika dira hiyo 

ambayo kimsingi itaanza kutekelezwa tarehe 1 Julai, 2026 

inasema tunataka tujenge Taifa kubwa la Tanzania ambalo 

litakuwa mfano katika ukanda wa Afrika.  

 

Mheshimiwa Mwenyekiti, tunataka tujenge Taifa kubwa 

ambalo uchumi wake kama ambavyo mnakumbuka Mheshimiwa 

Profesa Kitila mara kwa mara amekuwa akirudia ambayo itakuwa 

na uchumi wa dola trilioni moja, sasa hivi tunazungumzia uchumi 

wa karibu dola bilioni kama 87. Anasema tunataka tujenge Taifa 

ambalo wananchi kipato chao kitakuwa ni dola 7,000 sasa hivi 

unazungumzia kipato cha kama dola 1,200 au 1,300. 

 

Mheshimiwa Mwenyekiti, pia ili tufikie azma hiyo, lazima sekta 

binafsi ipewe fursa ya kushika uchumi kwa sekta 70% kwa sababu 

hiyo, kama mnataka mjenge Taifa kubwa la namna hiyo ambalo 

70% mmetoa kwenye sekta binafsi haukwepi kushirikisha 

wawekezaji binafsi. (Makofi) 

Mheshimiwa Mwenyekiti, pia kama mnakumbuka wakati 

Mheshimiwa Rais anazindua dira yetu, alisema anataka mapitio 

ya sheria zetu za uwekezaji ambazo zinakwenda kulinda na 

kuhamasisha wawekezaji mbalimbali duniani, lakini mkazo ikiwa ni 

wawekezaji wa ndani.  

 

Mheshimiwa Mwenyekiti, nimhakikishie Mheshimiwa Esther 

Malleko kwamba Serikali inajipanga na nitumie nafasi hii kuwasihi 

wawekezaji wote wa ndani wachangamkie fursa katika miradi ya 

uwekezaji kwenye reli, kwenye viwanja vya ndege, kwenye SGR 

kuweka treni, kwenye bandari ili uchumi wa Taifa letu ushikwe na 

wazawa. (Makofi) 

 

Mheshimiwa Mwenyekiti, pia nitoe rai kwa wawekezaji wa 

nje kwamba yapo manufaa makubwa wanayoyapata endapo 

wakija wakashirikiana na wawekezaji wa ndani ya nchi yetu. Kuna 

baadhi ya vitu ambavyo kimsingi wanapewa kupitia wenzetu wa 

PPP.  

 

Mheshimiwa Mwenyekiti, ninaomba kuwasilisha. (Makofi) 

 

MWENYEKITI: Ahsante Mheshimiwa Naibu Waziri.  

 

Waheshimiwa Wabunge, tunaendelea sasa ni Wizara ya 

Ardhi, Nyumba na Maendeleo ya Makazi. Ninamwita Mheshimiwa 

Zuberi Yahya Mfaume, aulize swali lake. 

 

Na. 32 

 

Utatuzi wa Migogoro ya Ardhi – Morogoro 

 

MHE. ZUBERI Y. MFAUME aliuliza:- 

 

Je, lini Serikali itaingilia kati na kudhibiti migogoro ya ardhi 

kati ya wakulima na wawekezaji wa Morogoro Sugar? 

 

MWENYEKITI: Majibu, Mheshimiwa Naibu Waziri. 

NAIBU WAZIRI WA ARDHI, NYUMBA NA MAENDELEO YA 

MAKAZI alijibu:- 

 

Mheshimiwa Mwenyekiti, awali ya yote kwa ruhusa yako, 

kwa sababu leo ni mara yangu ya kwanza kusimama hapa, 

ninaomba nitumie fursa hii kumshukuru Mwenyezi Mungu na pia 

kwa moyo wangu wa dhati niwashukuru wapiga kura wetu au 

wapiga kura wangu wa Jimbo la Ruangwa waliofanya maajabu 

ya kupiga kura nyingi kwa Chama Cha Mapinduzi. (Makofi) 

 

Mheshimiwa Mwenyekiti, wamemchagua Mheshimiwa Rais 

wa Jamhuri ya Muungano wa Tanzania, Mheshimiwa Dkt. Samia 

Suluhu Hassan kwa kura nyingi, lakini Mbunge wao kwa kura nyingi 

na wameweka historia kwa mara ya kwanza wamekichagua 

Chama Cha Mapinduzi kwa Madiwani wote wa Chama Cha 

Mapinduzi. Ninawashukuru sana. (Makofi) 

 

Mheshimiwa Mwenyekiti, pia ninamshukuru Mheshimiwa Dkt. 

Samia Suluhu Hassan, Rais wa Jamhuri ya Muungano wa Tanzania 

aliyeniwezesha niwe sehemu ya Serikali yake kumsaidia katika 

nafasi ya Naibu Waziri, ninamshukuru sana. Vinginevyo, 

ninaendelea kuwapongeza Wabunge wote kwa kuteuliwa na 

kuchapa kazi ambazo leo hii Serikali ya Chama Cha Mapinduzi 

inatekeleza. (Makofi) 

 

Mheshimiwa Mwenyekiti, kwa niaba ya Waziri wa Ardhi, 

Nyumba na Maendeleo ya Makazi, ninaomba sasa nijibu swali 

namba 32 la Mheshimiwa Zuberi Yahya Mfaume, Mbunge wa 

Morogoro Kusini, kama ifuatavyo: - 

 

Mheshimiwa Mwenyekiti, Kampuni ya Morogoro Sugar 

inamiliki eneo lenye mashamba tisa katika Halmashauri ya Wilaya 

ya Morogoro yaliyopo Vijiji vya Gomero, Nyarutanga, Dakawa, 

Bwakila Chini, Mngazi, Vigolegole, Msonge, Tanunguo na Tulo 

yenye ukubwa wa jumla ya hekta 3,632.25. Eneo hilo limepangiwa 

matumizi ya kilimo cha miwa kwa ajili wa kiwanda cha kuzalisha 

sukari.  

Mheshimiwa Mwenyekiti, mashamba hayo yametolewa kwa 

TISEZA kwa hati zilizosajiliwa kwa Namba 7312, 7315 na 7311 kwa 

ajili ya shughuli za uwekezaji. Mgogoro katika eneo hili unatokana 

na baadhi ya wananchi kuingia na kuanza kufanya shughuli 

mbalimbali katika ardhi inayomilikiwa na Kampuni ya Morogoro 

Sugar kupitia TISEZA. 

 

Mheshimiwa Mwenyekiti, katika hatua mbalimbali za kutatua 

migogoro ya ardhi baina ya mwekezaji, wakulima na wafugaji 

katika maeneo hayo niliyoyataja, Serikali imechukua hatua 

zifuatazo:- 

 

(i) Mipango ya matumizi ya ardhi katika vijiji vyote 

vinavyozunguka mashamba hayo imeandaliwa na 

wananchi wameanza kupewa Hati za Hakimiliki za 

Kimila; 

 

(ii) Kamati iliyowashirikisha wananchi wa vijiji husika na 

viongozi iliundwa kwa ajili ya kuwezesha utoaji wa 

mrejesho kwa wananchi kuhusu hatua zilizofikiwa katika 

utatuzi wa migogoro; 

 

(iii) Wananchi wameendelea kupewa elimu kuhusu 

umuhimu wa kuheshimu mipango ya matumizi ya ardhi 

iliyopitishwa; na 

 

(iv) Mwisho lakini si kwa umuhimu, viongozi wa vijiji 

wanaowauzia wananchi ardhi ndani ya eneo 

lililotolewa kwa shughuli za uwekezaji wameendelea 

kuwajibishwa. 

 

Mheshimiwa Mwenyekiti, wananchi wanaoishi maeneo 

yanayozunguka mashamba haya, Serikali inawaagiza kuzingatia 

sheria na kanuni za umiliki wa ardhi ili kuondoa migogoro hii. 

 

Mheshimiwa Mwenyekiti, ninaomba kuwasilisha. (Makofi) 

 

MWENYEKITI: Mheshimiwa Zuberi Yahya Mfaume, swali la 

nyongeza. 

MHE. ZUBERI Y. MFAUME: Mheshimiwa Mwenyekiti, 

ninashukuru kwa kunipa nafasi ya kuuliza maswali ya nyongeza na  

nimpongeze Mheshimiwa Naibu Waziri kwa majibu mazuri. Hata 

hivyo, nimweleze kwamba kuna changamoto kubwa katika eneo 

la Bwakila Chini, kwa maana ya Kijiji cha Ngwade, Serikali 

imepima maeneo kwa ajili ya kuwamilikisha wananchi na 

wananchi wamelipa fedha zote, lakini hadi sasa hawajapatiwa 

hati zao.  

 

Mheshimiwa Mwenyekiti, sambamba na hilo katika Kijiji cha 

Msonge pia wananchi walijiunga katika kikundi kwa ajili ya 

kuendeleza shughuli za kilimo, wakawa na makubaliano na 

Serikali ya kujenga zahanati katika eneo husika, wananchi hawa 

waliahidiwa kupimiwa viwanja na Wizara ya Ardhi na kumilikishwa 

na tayari wamefanya wajibu wao kwa kujenga jengo lile, lakini 

hadi sasa Serikali haijatimiza wajibu wake wa kuwapimia na 

kuwapatia hati ili waendeleze shughuli za kilimo katika eneo hilo. 

 

Mheshimiwa Mwenyekiti, je, Mheshimiwa Naibu Waziri 

atakuwa tayari sasa kuambatana nami jimboni kuwasikiliza 

wananchi na kujionea changamoto hizi ili aweze kuzitolea 

majibu? Ninafahamu Mheshimiwa Naibu Waziri kwa muda 

mchache aliohudumu katika ofisi yake ni bingwa wa utatuzi wa 

migogoro ya ardhi, ahsante. 

 

MWENYEKITI: Majibu, Mheshimiwa Naibu Waziri. 

 

NAIBU WAZIRI WA ARDHI, NYUMBA NA MAENDELEO YA 

MAKAZI: Mheshimiwa Mwenyekiti, awali ya yote kwanza 

Morogoro Kusini kwa kweli wamechagua Mbunge ambaye 

anafuatilia changamoto mbalimbali za wananchi wake. Wakati ni 

mgeni kabisa katika nafasi hii alishawahi kunipigia na tuliwahi 

kuzungumza juu ya changamoto mbalimbali na hatma yake na 

leo hii ameleta jambo hili na anazidi kuwatetea kujua haki 

ambazo wanastahili katika maeneo hayo, hongera sana Mbunge 

na hongereni wananchi wa Morogoro Kusini kwa kupata 

mwakilishi mzuri. 

Mheshimiwa Mwenyekiti, vijiji alivyovitaja na alivyozungumza 

kuhusu haki yao ya kupatiwa hati, huo ni wajibu wa Wizara kwa 

sababu tayari mpango ulishapangwa na upimaji umeshafanyika, 

ni suala la kutoa hati tu. Nikuahidi, nitaambatana na wewe katika 

ziara ambayo tutakubaliana, tutaenda maeneo husika na siku 

hiyo nikuhakikishie kama kutakuwa na hati ambazo wanastahili 

kupewa watu hao katika vijiji hivyo tutazitoa na wewe ukiwemo 

na wananchi wako wote. (Makofi) 

 

Mheshimiwa Mwenyekiti, ahsante sana ninaomba 

kuwasilisha. (Makofi) 
 

MWENYEKITI: Tunakushukuru Mheshimiwa Naibu Waziri kwa 

majibu yako kwa Waheshimiwa Wabunge. 

 

Tunaendelea na Wizara ya Fedha, sasa ninamwita 

Mheshimiwa Condester Michael Sichwale, Mbunge wa Momba 

aulize swali lake. 

 

Na. 33 

 

Ujenzi wa Kituo cha Forodha – Momba 

 

MHE. CONDESTER M. SICHALWE aliuliza: - 

 

Je, lini Kituo cha Forodha katika Jimbo la Momba kitaanza 

kujengwa? 

 

MWENYEKITI: Majibu Mheshimiwa Naibu Waziri. 

 

NAIBU WAZIRI WA FEDHA (MHE. LAURENT D. LUSWETULA) 

alijibu: - 

 

Mheshimiwa Mwenyekiti, kwa niaba ya Waziri wa Fedha 

ninaomba kujibu swali la Mheshimiwa Condester Michael 

Sichwale, Mbunge wa Jimbo la Momba kama ifuatavyo: - 

 

Mheshimiwa Mwenyekiti, ujenzi wa vituo vya forodha 

ikiwemo katika Jimbo la Momba hufanyika kwa kuzingatia 

vipaumbele vya Serikali, ukamilifu wa taratibu na kanuni za 

kiforodha, utayari wa nchi jirani tunazopakana nazo, masuala ya 

kiusalama, upatikanaji wa rasilimali fedha, pamoja na tathmini ya 

umuhimu wa eneo husika katika shughuli za biashara za mipakani. 

 

Mheshimiwa Mwenyekiti, kwa sasa Serikali kupitia Mamlaka 

ya Mapato Tanzania inaendelea kufanya tathmini ya mahitaji ya 

ujenzi wa Kituo cha Forodha katika Jimbo la Momba ikiwemo 

upembuzi yakinifu, upatikanaji na utambuzi wa eneo, na 

gharama za mradi na utayari wa nchi jirani. Aidha, eneo hilo 

linaangaliwa kwa kuzingatia ongezeko la shughuli za biashara na 

umuhimu wake katika kuongeza ufanisi wa ukusanyaji wa mapato 

na udhibiti wa biashara mipakani. 

 

Mheshimiwa Mwenyekiti, ujenzi wa kituo hicho utaanza mara 

baada ya kukamilika kwa maandalizi yote muhimu, ikiwa ni 

pamoja na kupatikana kwa fedha za utekelezaji wa mradi katika 

bajeti ya Serikali na kutangazwa kwenye Gazeti la Jumuiya ya 

Afrika Mashariki. Aidha, Mamlaka ya Mapato Tanzania 

inaendelea na maandalizi na itatoa taarifa rasmi pindi ratiba ya 

utekelezaji wa ujenzi itakapokamilika. 

 

MWENYEKITI: Mheshimiwa Condester Sichwalwe, swali la 

nyongeza. 

 

MHE. CONDESTER M. SICHALWE: Mheshimiwa Mwenyekiti, 

ninakushukuru, maboresho ya bandari zetu za Dar es Salaam 

pamoja na bandari nyingine ambazo shehena zake nyingi 

zinategemea kwenda nchi za SADC hususani kwa kupitia nchi ya 

Zambia ambapo ndiyo mlango mkubwa. Maboresho haya 

yameonekana kuwa na tija sana kiasi kwamba shehena 

kuongezeka na mpaka magari mengi kupungua kwa ajili ya 

kubeba mizigo, sidhani kama itakuwa ni sahihi tukiwa 

tunaendelea kuboresha tu bandari zetu na hatuboreshi mahali 

ambapo mzigo unakwenda.  

 

Mheshimiwa Mwenyekiti, sasa kutokana na maboresho ya 

bandari kumeleta tija, ni upi mkakati wa Serikali kuona kwamba 

kituo cha forodha peke yake cha Tunduma hakitoshei kusafirisha 

mizigo hiyo, hivyo kufanya mrundikano mkubwa sana wa magari 

pale Tunduma na upotevu mkubwa sana wa mapato?  

 

Mheshimiwa Mwenyekiti, swali la pili, katika majibu yake ya 

msingi amesema ni lazima kuwe na mawasiliano na nchi ya pili, 

nilitaka kufahamu wameshaanza kuwashirikisha wenzetu wa 

Zambia kuona pale tulipoenda kumuonesha Waziri wa Fedha 

kipindi hicho ambaye ni Waziri Mkuu wa sasa. Je, 

wameshaparidhia kwamba panafaa kujenga kituo cha forodha 

katika Jimbo la Momba?  

 

MWENYEKITI: Majibu, Mheshimiwa Naibu Waziri. 

 

NAIBU WAZIRI WA FEDHA (MHE. LAURENT D. LUSWETULA): 

Mheshimiwa Mwenyekiti, kwanza nimpongeze sana Mbunge wa 

Jimbo la Momba kwa kuendelea kuaminiwa na wananchi wake, 

unapokuwa unaaminiwa ni dhahiri ya kwamba unafanya 

ambayo ni matarajio ya wananchi, nikupongeze sana, lakini 

kwenye maswali ya nyongeza ninaomba nijibu kama ifuatavyo: - 

 

Mheshimiwa Mwenyekiti, kwanza nikutoe hofu kabisa 

Mheshimiwa Mbunge kwamba mazungumzo baina ya nchi hizi 

mbili yanaendelea vizuri na yana matumaini makubwa.  

 

Mheshimiwa Mwenyekiti, nikija kwenye swali la pili la 

nyongeza, ni kweli kabisa Mamlaka ya Mapato Tanzania 

inaendelea na maboresho ya vituo vyetu vyote vya forodha 

kuhakikisha kwamba tunapokea mizigo mingi na kuipeleka 

sehemu ambayo inahitajika kwenye nchi jirani. 

 

Mheshimiwa Mwenyekiti, hivyo hivyo kwenye kituo chetu 

cha forodha cha Momba tumeendelea na kuboresha 

miundombinu kuhakikisha kwamba shehena nyingi na mizigo 

mingi inapita kuelekea kwenye hizo nchi jirani za SADC na kwa 

sababu hiyo nikuhakikishie kwamba sisi tumejipanga kuboresha 

miundombinu hiyo kuhakikisha meli zetu nyingi zinapita. 

 

Mheshimiwa Mwenyekiti, sambamba na hilo nimuagize 

Kamishna Mkuu wa Mamlaka ya Mapato Tanzania (TRA) kwanza 

kuwarithisha tathmini hii ambayo ipo mwishoni kabisa na 

akishajiridhisha kwamba kuna ulazima wa haraka kabisa kuweza 

kujenga Kituo cha Forodha cha Kakozi basi nimwelekeze ujenzi 

huo uanze mara moja, ahsante sana. (Makofi)  
 

MWENYEKITI: Ahsante Mheshimiwa Naibu Waziri kwa majibu 

yako kwa Waheshimiwa Wabunge. 

 

Waheshimiwa Wabunge, tunaendelea sasa ni Wizara ya 

Afya, ninamwita Mheshimiwa Dkt. Catherine Kanuti Joachim, 

Mbunge wa Viti Maalum aweze kuuliza swali lake. 

 

Na. 34 

 

Kuendeleza Utalii wa Tiba Nchini 

 

MHE. DKT. CATHERINE C. JOACHIM aliuliza: - 

 

Je, kuna mpango gani wa kuendeleza utalii wa tiba nchini ili 

kuboresha huduma za afya na kuongeza mchango wa sekta ya 

afya katika pato la Taifa? 

 

MWENYEKITI: Majibu, Mheshimiwa Naibu Waziri. 

 

NAIBU WAZIRI WA AFYA alijibu: - 

 

Mheshimiwa Mwenyekiti, kwa niaba ya Waziri wa Afya 

ninaomba kujibu swali la Mheshimiwa Catherine Joachim, 

Mbunge wa Viti Maalum kama ifuatavyo: - 

 

Mheshimiwa Mwenyekiti, katika kuendeleza utalii wa tiba 

nchini Serikali inatekeleza mpango wa uboreshaji wa huduma za 

ubingwa na ubingwa bobezi wenye vipaumbele vifuatavyo; 

uboreshaji wa miundombinu kwa kujenga mipya na kukarabati 

iliyochakaa, kuboresha upatikanaji wa vifaa tiba vya kisasa 

(PET/CT Scan, Angio Suite, Cathlab na CT Scan), kuwajengea 

uwezo watumishi katika utoaji wa huduma kwa kuwaendeleza 

kitaaluma, kuanzisha huduma mpya za ubingwa bobezi, 

kuziwezesha hospitali zetu kupata ithibati za kimataifa na 

kuzitangaza huduma zinazotolewa na hospitali hizo nchi za nje.  

 

Mheshimiwa Mwenyekiti, katika kipindi cha Julai, 2025 hadi 

Februari, 2026 jumla ya wagonjwa 3,018 raia wa kigeni walipatiwa 

huduma za kibingwa na ubingwa bobezi katika Hospitali za Rufaa 

za Mkoa, Kanda, Hospitali Maalum Taifa, hivyo kuongeza 

mchango wa sekta ya afya katika ukuzaji wa pato la Taifa. Aidha, 

Serikali imetoa ufadhili wa masomo wa Samia Health Super-

Specialization Program ambapo jumla ya wataalam 1,483 

wanafadhiliwa kusomea fani za ubingwa na ubingwa bobezi 

katika nchi mbalimbali. 

 

Mheshimiwa Mwenyekiti, naomba kuwasilisha. (Makofi)  

 

MWENYEKITI: Ahsante Mheshimiwa Naibu Waziri, Mheshimiwa 

Dkt. Catherine Joachim, maswali ya nyongeza. 

 

MHE. DKT. CATHERINE C. JOACHIM: Mheshimiwa Mwenyekiti, 

ahsante, nianze kwa kuipongeza Serikali kwa kuweka mikakati 

mbalimbali ya kuendeleza tiba ya utalii, nina maswali mawili ya 

nyongeza. 

 

Mheshimiwa Mwenyekiti, swali langu la kwanza, kwa kuwa 

Dira ya Taifa ya Maendeleo imepanga ifikapo mwaka 2050 pato 

la Taifa linatarajiwa kuwa dola trilioni moja na inatarajiwa kuwa 

sekta binafsi itakwenda kuchangia 70%, swali langu ninataka 

kufahamu mkakati wa Serikali wa kuhakikisha hospitali za sekta 

binafsi zinashiriki vipi katika kuchangia pato la Taifa? 

 

Mheshimiwa Mwenyekiti, swali langu la pili, tunafahamu 

kwamba nchi ambazo zimefanya vizuri katika utalii wa tiba kama 

vile Afrika Kusini, India, Morocco na Thailand zimefungamanisha 

utalii wa tiba na talii nyingine kama vile utaii wa fukwe za bahari, 

utalii wa tiba mbadala kama wellness program au AUVEDC 

nilikuwa ninataka kufahamu nini mkakati wa Serikali wa 

kufungamanisha utalii wa tiba hapa nchini na utalii mwingine? 

 

MWENYEKITI: Majibu Mheshimiwa Naibu Waziri. 

NAIBU WAZIRI WA AFYA: Mheshimiwa Mwenyekiti, ahsante 

sana, kwanza nimpongeze sana Mheshimiwa Mbunge Dkt. 

Catherine Joachim kwa kazi nzuri na kubwa anayoifanya ya 

kuwatetea wananchi, lakini kipekee jumuiya yake anayoiwakilisha 

Jumuiya ya Wazazi Taifa. (Makofi) 

 

Mheshimiwa Mwenyekiti, kwa moyo wa dhati kabisa 

nimpongeze Mheshimiwa Rais Dkt. Samia Suluhu Hassan kwa 

uwekezaji mkubwa alioufanya kwenye sekta ya afya ambao huo 

ndiyo umevutia utalii wa tiba na si hivyo tu, tumemsikia 

Mheshimiwa Rais ameelekeza ipitiwe sera ya PPP ili tuweze 

kufanya kazi vizuri na sekta binafsi kwa sababu ndiyo ambayo 

itakwenda kuchangia pato la Taifa kwa 70%. 

 

Mheshimiwa Mwenyekiti, tunavyoendelea kutekeleza tiba 

utalii tunafanya kazi kwa sasa na hospitali saba na kati ya hizo 

hospitali tano ni za Serikali, lakini tunafanya kazi na hospitali binafsi 

mbili. Kwa hiyo, Serikali inafanya kazi na hizo hospitali binafsi 

tayari, tunayo timu ya kitaifa inayoratibu tiba utalii nchini, timu hii 

imeunganisha sekta zote, kama tunavyofahamu utalii ni suala 

mtambuka, mtalii anapofika kwanza anahitaji viza, anahitaji asafiri 

kwa hiyo, Wizara zote zinahusika na tunafanya kazi na Wizara zote 

kuhakikisha kwamba watalii hawa wanaweza kufika. 

 

Mheshimiwa Mwenyekiti, kama Serikali tumeshaandaa 

mwongozo na sasa tupo tunaandika mkakati na upo mbioni 

kukamilika, mkakati ambao utakwenda kuweka mazingira rafiki 

sana kwa sekta binafsi. 

 

Mheshimiwa Mwenyekiti, kwa hiyo, niwaombe sekta binafsi, 

mazingira wezeshi tayari yameshawekwa na Awamu ya Sita kwa 

kuweka miundombinu mizuri, kwa kuweka vifaa vizuri na 

kuwasomesha Watanzania ambao wanaweza kutoa hizo 

huduma bobezi. Hivyo, ni jukumu la Watanzania kuchangamkia 

fursa hii ya kufanya kazi hii ya utalii tiba na sisi tupo kwa ajili ya 

kuwaratibu na kuwawezesha ili waweze kufanikiwa. 

 

Mheshimiwa Mwenyekiti, swali lake namba mbili, zipo nchi 

zinazofanya vizuri, ni kweli kabisa, Singapore, Thailand, India 

wanafanya vizuri na sisi kama Serikali tunaendelea kujifunza 

kutoka kwenye nchi hizo. Ni hivi karibuni wataalam kutoka Misri 

walifika katika Taasisi ya Moyo Jakaya Kikwete (JKCI) na kwa 

mara ya kwanza walifanya operation kubwa ya mshipa mkubwa 

wa moyo kwa maana ya aorta.  

 

Kwa hiyo, tunaendelea kushirikiana na nchi mbalimbali 

kuhakikisha kwamba tunafanya vizuri. Hata hivyo madaktari wetu 

wameendelea kufanya kambi za tiba katika nchi mbalimbali ili 

kuendelea kujifunza na kufanya vizuri. 

 

Mheshimiwa Mwenyekiti, kwa hiyo, tunaendelea kushirikiana 

na taasisi zote ili ku-brand. Ili ufanye vizuri katika utalii lazima 

ujitangaze, unatangazaje? Kwa kwenda na kuhusisha hizo nchi 

mbalimbali. Katika mkakati huo nikuhakikishie Mheshimiwa 

Mbunge tunakwenda kufungamanisha, ndiyo maana umeona 

tunafanya kazi na Maliasili kupitia Bodi ya Utalii, ndiyo maana 

unaona sasa hivi ukipanda SGR pamoja na kutangaza mbuga 

unatangaziwa pia hospitali zetu, unatangaziwa vifaa vyetu, 

unatangaziwa huduma tunazozifanya. (Makofi) 

 

Mheshimiwa Mwenyekiti, kwa hiyo, tunakwenda 

kufungamanisha huduma zetu na tunakwenda kushirikiana na 

nchi zilizofanya vizuri zaidi ili na sisi tuweze kufanya vizuri katika 

utalii tiba. (Makofi) 

 

Mheshimiwa Mwenyekiti, ninaomba kuwasilisha. (Makofi) 

 

MWENYEKITI: Nilikuona Mheshimiwa Ibrahim Shayo, swali la 

nyongeza. 

 

MHE. IBRAHIM M. SHAYO: Mheshimiwa Mwenyekiti, 

ninakushukuru kwa kunipa nafasi ya kuuliza swali la nyongeza.  

 

Mheshimiwa Naibu Waziri nikushukuru sana, ulipokuja Moshi 

uliwaahidi wananchi wenzangu wa Moshi kwamba Serikali 

itakwenda kujenga mortuary ya kisasa. Je, ni lini mortuary ile 

inakwenda kujengwa? 

MWENYEKITI: Majibu, Mheshimiwa Naibu Waziri. 

 

NAIBU WAZIRI WA AFYA: Mheshimiwa Mwenyekiti, kwanza 

nimpongeze sana Mheshimiwa Ibrahim, Mbunge wa Moshi kwa 

kazi nzuri anayofanya ya kuwapigania wananchi wa Moshi. 

Ninaomba nimhakikishie Mheshimiwa Mbunge kwamba Serikali 

imekwishakupeleka shilingi bilioni moja kwa ajili ya ujenzi wa 

mortuary pale Moshi na mkandarasi ameripoti site wiki iliyopita na 

tumesema kwa kazi nzuri aliyofanya Mheshimiwa Mbunge pindi 

ujenzi utakapoanza atakwenda yeye mwenyewe kuweka jiwe la 

msingi katika mortuary ile ya Hospitali ya Mawenzi. 

 

MWENYEKITI: Ninakushukuru, nilikuona Mheshimiwa Agnes 

Hokororo. 

 

MHE. AGNES E. HOKORORO: Mheshimiwa Mwenyekiti, 

ninakushukuru, kwa kuwa Hospitali ya Kanda ya Kusini - Mitengo 

iliyopo Mtwara tayari imeshajengwa. Je, ni lini ujenzi wa awamu 

ya tatu utaanza ili kukamilisha mzunguko wa hospitali ya kitalii? 

 

MWENYEKITI: Majibu, Mheshimiwa Naibu Waziri. 

 

NAIBU WAZIRI WA AFYA: Mheshimiwa Mwenyekiti, ahsante 

sana, kwanza nimpongeze Mheshimiwa Agnes Hokororo kwa kazi 

kubwa anayowapigania wananchi wa Mtwara hususani 

wanawake wa Mtwara ambao wameendelea kumuamini na kwa 

kumchagua kwa kura nyingi. (Makofi)  

 

Mheshimiwa Mwenyekiti, ninaomba nimthibitishie 

Mheshimiwa Mbunge tunazo Hospitali za Kanda ya Kusini ambazo 

tunazifanyia kazi kimkakati, Lindi pamoja na Hospitali ya Mtwara 

na ujenzi wa awamu ya pili tunakwenda kuutenga na kwenye 

bajeti hii tumewatengea shilingi bilioni tatu ili tuendeleze ujenzi wa 

awamu ya pili ili nao waweze kupata huduma zote kwa sababu ni 

Hospitali ya Kanda, lakini inatakiwa iwe na huduma bobezi zaidi 

ya nane, hawajaweza kufikia pale kwa sababu hawajapata 

majengo yanayotosha hivyo tumetenga shilingi bilioni tatu ili 

tuweze kupeleka huduma zote waweze kupata huduma bobezi ili 

waweze kukidhi vigezo vya kuwa Hospitali ya Kanda. 

Mheshimiwa Mwenyekiti, kwa hiyo tumepeleka fedha na 

ujenzi utaendelea awamu ya pili. (Makofi) 

 

MWENYEKITI: Ninakushukuru Mheshimiwa Naibu Waziri kwa 

majibu yako kwa Waheshimiwa Wabunge.  

 

Sasa swali letu la mwisho linaelekezwa Wizara ya Viwanda 

na Biashara, ninamwita Mheshimiwa Dickson Nathan Lutevele, 

Mbunge wa Mafinga Mjini aulize swali lake. 

 

 

Na. 35 

 

Malipo ya Madai ya Waliokuwa Wafanyakazi wa Kiwanda cha 

Karatasi – SPM Mgololo 

 

MHE. DICKSON N. LUTEVELE aliuliza: - 

 

Je, lini malipo ya waliokuwa wafanyakazi wa Kiwanda cha 

Karatasi (SPM Mgololo) yatafanyika, ukizingatia kuwa ni ya muda 

mrefu sana? 

 

MWENYEKITI: Mheshimiwa Naibu Waziri, majibu. 

 

NAIBU WAZIRI WA VIWANDA NA BIASHARA alijibu: - 

 

Mheshimiwa Mwenyekiti, kwa niaba ya Waziri wa Viwanda 

na Biashara ninaomba nijibu swali namba 35 kutoka kwa 

Mheshimiwa Dickson Nathan Lutevele, Mbunge wa Mafinga Mjini. 

 

Mheshimiwa Mwenyekiti, Kampuni ya Southern Paper Mills 

Ltd. (SPM) ilibinafsishwa mwezi Februari, 2004 kwa mwekezaji 

aitwae RAI Group kutoka Kenya. Baada ya ubinafsishwaji, 

wafanyakazi wapatao 760 wa kiwanda hicho walifungua Shauri 

Na.162/2017 la madai katika Mahakama Kuu Tanzania Divisheni 

ya Kazi dhidi ya Serikali wakidai mafao ya utumishi wao kabla ya 

kubinafsisha kiwanda hicho. Suala hili la madai ya wafanyakazi 

hawa bado lipo ngazi ya Mahakama. 

Mheshimiwa Mwenyekiti, ninaomba kuwasilisha. (Makofi) 

 

MWENYEKITI: Mheshimiwa Dickson Nathan Lutevele, maswali 

ya nyongeza. 

 

MHE. DICKSON N. LUTEVELE: Mheshimiwa Mwenyekiti, 

ninashukuru kwa majibu ya Serikali, lakini ninaomba kuuliza 

maswali mawili ya nyongeza kama ifuatavyo: - 

 

Mheshimiwa Mwenyekiti, kwa kuwa wafanyakazi hawa wa 

Kiwanda cha SPM - Mgololo walishinda kesi ya msingi mwaka 2007 

na katika kesi hiyo ya msingi Mahakama iliamuru wadai hawa 

walipwe kwa pande zote mbili, kwa maana ya mwekezaji kwa 

wale wafanyakazi wachache aliokuwa amewachukua, lakini na 

Serikali iwalipe wale wafanyakazi 760 ambao walikuwa 

hawajapewa barua ya kusitishiwa ajira yao na wala hawaendelei 

na kazi; kwa maana kwamba walikuwa wameachwa hewani. 

Mahakama ikaamuru kwamba walipwe tokea mwaka 2007. 

 

Mheshimiwa Mwenyekiti, swali la kwanza; sasa je, Serikali 

haioni kama ipo haja ya kuumaliza huu mgogoro ili Watanzania 

hawa ambao walifanya kazi kubwa ya uzalishaji katika kiwanda 

kile, katika kujenga nchi yetu na wao wakapata haki yao ambayo 

wameitumikia kwa muda mrefu? (Makofi) 

 

Mheshimiwa Mwenyekiti, swali la pili; kwa kuwa Rais wetu 

mpendwa kupitia Bunge hili alisema anatamani wakati 

anaondoka, angeacha tabasamu kwa Watanzania. Serikali 

haioni kama ipo haja ya kuumaliza huu mgogoro kwa kuona ni 

namna gani wanawafidia wafanyakazi wale ambao kwa kipindi 

kirefu sasa wanaisubiri hii fedha na kiwanda kile kilikuwa 

kikifanyiwa kazi na Watanzania kutoka nchi nzima na 

wanashindwa kuondoka Mgololo kwa sababu wamefanya kazi 

muda mrefu, hawana fedha na hawajapata mafao yao?  

 

Mheshimiwa Mwenyekiti, ninaomba majibu ya Serikali. 

(Makofi) 

 

MWENYEKITI: Majibu Mheshimiwa Naibu Waziri. 

NAIBU WAZIRI WA VIWANDA NA BIASHARA: Mheshimiwa 

Mwenyekiti, kazi na utu ndiyo kaulimbiu yetu na tabasamu la utu 

katika utumishi ni moja ya malengo ambayo tunayafanyia kazi 

chini ya maelekezo yake Mheshimiwa Dkt. Samia Suluhu Hassan 

ambaye ni Rais wetu. Kwa muktadha huo, ninaomba nijibu 

maswali mawili ya nyongeza ya Mheshimiwa Lutevele, kama 

ifuatavyo:- 

 

Mheshimiwa Mwenyekiti, Serikali inaingia hapa kwa sababu 

yenyewe ndiyo ilikuwa mmiliki wa kiwanda hiki kabla ya 

ubinafsishwaji wake. Kimsingi ninaomba nikiri kwamba madai 

haya chimbuko lake ni kupunguzwa kazi kwa baadhi ya 

wafanyakazi wa kiwanda hiki na mwekezaji ameshalipa madai 

ambayo yanayomhusu kwa upande wake. Uhakiki ulifanyika kwa 

upande wa Serikali katika dhana ile ile ya kuacha tabasamu la 

utu na tayari Serikali ilifikia tamati kwa kupata kiwango cha fedha 

ambacho ni malipo stahiki kwa watumishi wa kiwanda hicho. 

Serikali ilitoa fedha hizo katika mwaka 2017 na 2018. Hata hivyo, 

wafanyakazi hao walikataa kuchukua kiasi hicho kwa madai 

kwamba ni kidogo.  

 

Mheshimiwa Mwenyekiti, kwa sasa, Serikali imeshtakiwa na 

suala hili bado liko Mahakamani na kinachogombewa hapa ni 

kwamba, kiwango ambacho kimetoka ni kidogo, lakini nia ya 

Serikali ni kumaliza mgogoro huo ili wananchi hawa wapate haki 

yao.  

 

Mheshimiwa Mwenyekiti, ninaomba kuwasilisha.  

 

MWENYEKITI: Ninakushukuru Mheshimiwa Naibu Waziri.  

 

Waheshimiwa Wabunge, tumefika mwisho wa kipindi chetu 

cha maswali na majibu. Sasa ninaomba nilete kwenu matangazo, 

nianze na tangazo la wageni waliopo Bungeni asubuhi hii. 

(Makofi) 

 

Wageni wa Waheshimiwa Wabunge, yupo mgeni wa 

Mheshimiwa Ng’wasi Damas Kamani, Naibu Waziri wa Mifugo na 

Uvuvi ambaye ni Kiongozi wa The World Youth Festival Directorate 

kutoka Urusi. Pia wapo wageni watano wa Mheshimiwa Kamani 

ambao ni viongozi wa National Committee of the World Youth 

Festival kutoka Jijini Dar es Salaam, karibuni. (Makofi) 

 

Wapo wageni waliotembelea Bunge kwa ajili ya mafunzo; 

wageni wawili kutoka Jijini Dodoma na wapo wageni 14 wa 

Shirika la Kimataifa la Kikistro (Youth with Mission) kutoka Jijini 

Dodoma, karibuni. (Makofi) 

 

Waheshimiwa tunaendelea. 

Katibu. 

 

NDG. MONICA MWAGA – KATIBU MEZANI: 

 

HOJA ZA SERIKALI 

 

Makadirio ya Mapato na Matumizi ya Ofisi ya Waziri Mkuu  

kwa Mwaka wa Fedha 2026/2027 

 

(Majadiliano Yanaendelea) 

 

MWENYEKITI: Waheshimiwa Wabunge tunaendelea, 

nimepokea orodha ya wachangiaji, tutaanza na Mheshimiwa 

Florent Laurent Kyombo, ajiandae Mheshimiwa Anne Kilango 

Malecela.  

 

MHE. FLORENT L. KYOMBO: Mheshimiwa Mwenyekiti, 

ninashukuru kwa nafasi ya kuchangia mbele ya Bunge lako Tukufu 

na ninamshukuru Mwenyezi Mungu kwa siku ya leo kuchangia 

Hotuba ya Bajeti ya Ofisi ya Waziri Mkuu. Nitachangia katika 

maeneo mbalimbali, lakini nitajikita sana katika eneo la Ofisi ya 

Waziri Mkuu, TAMISEMI. Mchango wangu wangu utajikita katika 

maudhui matatu, nitapongeza, nitashauri na nitakuwa na 

maombi kwa niaba ya wananchi wa Jimbo la Missenyi, Mkoa wa 

Kagera. (Makofi) 

 

Mheshimiwa Mwenyekiti, kwanza kabisa nikushukuru kwa 

mara nyingine kwa kunipa nafasi ya kuchangia, lakini kwa nafasi 

ya pekee nimshukuru Mheshimiwa Dkt. Samia Suluhu Hassan, Rais 

wa Jamhuri ya Muungano wa Tanzania kwa jinsi anavyoendelea 

kusimamia Taifa letu, lakini tunaona mambo yanaendelea 

kusonga mbele. Nimpongeze sana amekuwa Mama hodari na 

shupavu kuendelea kuhimili vishindo vyote na akiwa ame-focus 

kwa malengo mahususi ya Taifa letu. (Makofi) 

 

Mheshimiwa Mwenyekiti, niwapongeze wasaidizi wake 

Makamu wa Rais, Dkt. Emmanuel Nchimbi; Mheshimiwa Waziri 

Mkuu, Dkt. Mwigulu Nchemba; lakini pia niipongeze sana Ofisi ya 

Waziri Mkuu, TAMISEMI, chini ya nahodha, ndugu yangu, Profesa 

Riziki Shemdoe na Naibu Mawaziri wake wawili, Dkt. Jafar Seif na 

sasa hivi Dkt. Festo Dugange; chini ya utendaji mzuri wa Mtendaji 

Mkuu wa Wizara hiyo Katibu Mkuu, Adolf Ndunguru; Naibu 

Makatibu Wakuu wote na Wakurugenzi wote wa Wizara hiyo, 

ikiwemo na wasimamizi wa mikoa yote, Wakuu wa Mikoa, ma-

RAS, Wakurugenzi wote na Wakuu wa Wilaya kwa kuendelea 

kusimamia utendaji kazi ndani ya Ofisi ya Waziri Mkuu TAMISEMI. 

(Makofi) 

 

Mheshimiwa Mwenyekiti, eneo la kwanza nitajikita kwenye 

ushauri katika eneo la TARURA. Kwanza nipongeze sana juhudi 

kubwa za Mheshimiwa Rais kwa kuendelea kusimamia maono 

yake na kauli anazozitoa thabiti. Hii inakuwa reflected katika 

bajeti ya mwaka huu wa fedha 2026/2027. Wakati Mheshimiwa 

Rais anafungua Bunge letu hili, aliahidi kuongeza bajeti ya 

TARURA ili tuweze kutengeneza barabara na kusaidia wananchi 

wake katika meneo yetu. Leo sisi ni mashuhuda katika bajeti hii 

Mheshimiwa Rais ameongeza bajeti kutoka shilingi 944,000,000,000 

ya mwaka wa fedha 2024/2025 na leo tunaenda shilingi trilioni 1.2 

katika mwaka wa fedha 2026/2027.  (Makofi) 

 

Mheshimiwa Mwenyekiti, unaweza ukaona kwamba ni kazi 

rahisi, lakini ni kazi ngumu kuhakikisha kwamba fedha 

inaongezeka zaidi ya shilingi 200,000,000,000 kwa bajeti ya awali. 

Mheshimiwa Rais akaenda mbali akahakikisha kwamba bajeti 

hiyo, fedha ambazo zinatumika katika nchi hii ni fedha za ndani. 

Kwa hiyo, unakuta imetoka shilingi 710,000,000,000 fedha za ndani 

na leo tuna shilingi 817,000,000,000 ongezeko la shilingi bilioni 

116.9. (Makofi) 

Mheshimiwa Mwenyekiti, hili suala siyo la kusema kwa sauti 

ndogo, ni kwa sauti kubwa kwa mapenzi mema ya Rais wetu. 

Hapa tuna uhakika kwamba fedha zetu za ndani, sasa zinaenda 

kuboresha miundombinu ya barabara katika maeneo yetu na 

hiyo itasaidia wananchi wote kuwa na usafiri mzuri, lakini 

kuongeza hata mazao yanayotoka mashambani na hivyo kuinua 

uchumi wa wananchi wetu. Hiyo ni kazi nzuri ya Mheshimiwa Dkt. 

Samia Suluhu Hassan. Ninaendelea kumpongeza kwa kazi nzuri. 

(Makofi) 

 

Mheshimiwa Mwenyekiti, pongezi ya pili katika eneo la 

TARURA; tulikuwa na madeni Mwaka wa Fedha 2024/2025 madeni 

ya wakandarasi yalikuwa zaidi ya shilingi 782,000,000,000, lakini 

Rais amelipa zaidi ya 57%, shilingi bilioni 446.6 na hiyo unaona 

kwamba ni nia ya dhati ya Rais kuhakikisha kwamba analipa 

wakandarasi ambao wanaendesha miradi chini ya TARURA ili 

waendelee kufanya kazi nyingine nzuri. (Makofi)  

 

Mheshimiwa Mwenyekiti, katika eneo hilo nishauri; baada ya 

kuongeza bajeti na baada ya kulipa madeni ya nyuma ambayo 

yalikuwa yanasumbua sana katika maeneo yetu, niombe sasa 

yale madeni machache yaliyobaki yaweze kuwekewa mkakati 

mzuri na yaweze kulipwa bila kuathiri bajeti mpya ya mwaka wa 

fedha 2026/2027. Hii 1.2 trilion tuione kwenye kujenga miradi yetu 

ndani ya maeneo yetu. (Makofi) 

 

Mheshimiwa Mwenyekiti, katika maeneo hayo, kuna 

maeneo mengine ya kushauri. Tunaangalia katika halmashauri 

zetu, lazima tuainishe pia hizi fedha tunazipata wapi. Tunaona 

katika mikopo ya 10%, kazi nzuri imeendelea kufanyika, lakini kuna 

component ya marejesho ambapo mpaka mwaka jana tuna 

zaidi ya shilingi 152,000,000,000 ambazo zipo kwa ajili ya 

marejesho, lakini bila kuathiri sheria yetu ya mikopo ya 10% 

ambayo iendelee kama kawaida. 

 

 Mheshimiwa Mwenyekiti, hizi fedha za marejesho baada ya 

kupitia taarifa mbalimbali ndani ya Ofisi ya Waziri Mkuu, TAMISEMI, 

tunaona ni fedha zipo ambazo Serikali inaweza ikaona kwa jicho 

ambalo ni la busara, ikazielekeza katika eneo lingine, zikasaidia 



8 APRILI, 2026 

61 

 

kufanya miradi ambayo ina tija kwa Taifa letu.  Ninashauri katika 

eneo la TARURA, tuangalie, lakini kupunguza madeni ili tuweze 

kumpa mwanya Rais wetu, kumpumzisha aweze kutafakari 

mengine mazuri kwa ajili ya Taifa letu. (Makofi) 

 

Mheshimiwa Mwenyekiti, ninaomba kushauri katika eneo 

hilo, tuweze kuainisha maeneo hayo na hizi fedha zikipatikana 

basi TARURA itakuwa ina chanzo kizuri cha kupata fedha ili 

tuendelee kujenga barabara.  

 

Mheshimiwa Mwenyekiti, ushauri wangu wa pili ni eneo la 

fedha za makaa. Tumevuka na fedha za bakaa zaidi ya shilingi 

722,000,000,000 na fedha hizi kuna fedha ambazo zinatokana na 

mapato ya ndani na zingine za nje. Tunashukuru kwamba 

wafadhili wakati mwingine wanachelewesha fedha, lakini fedha 

hizi za bakaa zikishavuka zinaenda kutumika sambamba na bajeti 

ya mwaka husika. Hii imekuwa ikileta pressure kubwa katika 

utekelezaji wa miradi katika maeneo ya halmashauri zetu na 

mikoa yetu.  

 

Mheshimiwa Mwenyekiti, katika eneo hili tunaona pressure 

kubwa na watekelezaji wetu wakiwa na fedha hizi, wanaonekana 

kama vile wana suala ambalo wanatakiwa wakimbizane nalo 

likamilike bila kujali ubora wa miradi na value for money ya miradi 

hiyo.  Niombe sana, tunatambua ipo Sheria ya Mlipaji Mkuu wa 

Serikali, Sura ya 439.  Ukiangalia Kifungu cha 20(2) kimempa 

mamlaka Mlipaji Mkuu wa Serikali kwamba, fedha za bakaa 

zikivuka mwaka wa fedha zisizidi zaidi ya miezi sita ya mwaka 

unaofuata. Baada ya hapo zikivuka, Mlipaji Mkuu wa Serikali 

amepewa mamlaka ya kuzichukua. (Makofi) 

 

Mheshimiwa Mwenyekiti, wasiwasi unakuja katika maeneo 

yetu kwamba, watu wana hofu kwamba fedha hizo zikivuka 

mwaka zitachukuliwa. Hii nchi ni ya kwetu na sisi ni tunashauri, 

tuangalie ni vikwazo gani ambavyo vinawasibu wenzetu 

wanaotekeleza miradi, kuanzia ofisi za mikoa na halmashauri zetu. 

Tunao Mfumo wa NeST unaendelea kufanya kazi vizuri, lakini una 

changamoto. Wakati mwingine mtandao wa shida, lakini Mfumo 

huo ndiyo utumiwa na local fundi kuomba miradi, wakati 

mwingine hata lugha inayoongelewa mle kwenye mfumo mpaka 

waende kuelimishwa.  

 

Mheshimiwa Mwenyekiti, tunaona kuna mikoa mingine 

mpaka leo, baadhi ya wakuu wa mikoa wanakuja wanasema, 

katika mkoa wangu kupata mafundi ni kazi ngumu sana. Kwa 

hiyo, niombe pamoja na sheria hii ipo, lakini isiwepo kama kigezo 

cha fedha za bakaa ambazo zitabaki na zikavuka mwaka 

unaofuata zikachukuliwa, ili wananchi wetu waendelee 

kujengewa miradi yao kama inavyotakiwa. (Makofi) 

 

Mheshimiwa Mwenyekiti, katika suala lingine, niombe 

kushauri kwenye mgawanyo wa fedha rasilimali zinazokusanywa 

na halmashauri. Nipongeze kwa kazi nzuri, halmashauri 

zimeongeza mapato ya ndani na tunaona katika bajeti hii, 

tunaenda kukusanya zaidi ya 1.9 trillion kutoka 1.6 trillion 

iliyokuwepo. Hii ndiyo usimamizi madhubuti wa Serikali ya 

Mheshimiwa Dkt. Samia na kuhakikisha kwamba mianya yote ya 

uvujaji wa mapato, lakini vyanzo vipya vimeainishwa na tunaona 

usimamizi mzuri wa ofisi kutoka Ofisi ya Waziri Mkuu, TAMISEMI, 

mikoa na wilaya zote wameendelea kusimamia mapato vizuri. 

(Makofi) 

 

Mheshimiwa Mwenyekiti, sasa katika eneo hili ninaomba 

kushauri, kuna maeneo ambako halmashauri zetu zinafanya vizuri, 

lakini maeneo mengine yanajikita katika majukumu ambayo ni 

kama subsidiary. Tuache yale mawanda ambayo yameainishwa 

katika utekelezaji wa miradi ya halmashauri. Kwa mfano, unakuta 

halmashauri inatenga bajeti kubwa kwa ajili ya ujenzi wa vituo 

vya polisi, unakuta halmashauri inatenga bajeti kubwa kwa ajili ya 

kuendesha timu za mipira, unakuta halmashauri inatenga fedha 

nyingi kwa ajili ya kujenga shule za Kiingereza; lakini halmashauri 

hiyo haina zahanati, haina matundu ya vyoo na vyumba vya 

madarasa. (Makofi) 

 

Mheshimiwa Mwenyekiti, ninaomba nishauri, kazi hizo 

zinazofanyika ni nzuri, lakini lazima tuangalie ile core function ya 

halmashauri zetu ili tuweze kuhamia katika maeneo mengine. 

(Makofi) 

Mheshimiwa Mwenyekiti, katika meneo haya niendelee 

kushauri kitaifa, lakini sasa kwa sababu umeshanigongea kengele 

ya kwanza, hebu nikimbie kwa waajiri wangu huku Jimbo la 

Missenyi nisije nikawaacha bila chochote. Tunaona ofisi yetu ya 

TAMISEMI inaenda kutekeleza majukumu mbalimbali ikiwemo 

huduma za jamii. Tunashukuru imeendelea kufanya kazi kubwa, 

lakini ninaomba kusema kwamba na Wilaya ya Missenyi bado 

tuna uhitaji wa shule za sekondari. 

 

Mheshimiwa Mwenyekiti, tuna sehemu zingine ambazo shule 

ziko umbali wa kilometa 20 na zina msongamano mkubwa wa 

wanafunzi. Kwa hiyo, niombe katika Wilaya ya Jimbo la Missenyi, 

katika Kata ya Mutukula, Kata ya Kyaka tunaomba sekondari 

mpya ili wananchi hao waweze kupata shule nzuri na watoto 

wetu waweze kusoma. Vilevile, zipo shule mpya tumejenga nzuri 

ila umbali, niombe tuweze kupata hostel kuhakikisha kwamba 

wanafunzi wetu wanakaa katika eneo lao ili wasome vizuri na 

ufaulu uweze kuongezeka. (Makofi) 

 

Mheshimiwa Mwenyekiti, sijajua ndiyo dakika za mwisho au 

ni ngapi?  

 

Mheshimiwa Mwenyekiti, ninaunga mkono hoja, ahsante 

sana. (Makofi) 

 

MWENYEKITI: Ninakushukuru Mheshimiwa Florent Kyombo. 

Ninamwita sasa Mheshimiwa Anne Kilango Malecela, ajiandae 

Mheshimiwa Elibariki Immanuel Kingu. 

 

MHE. ANNE K. MALECELA: Mheshimiwa Mwenyekiti, 

ninashukuru kupata nafasi. Ninaomba kuchangia Hotuba ya 

Waziri Mkuu, lakini ninaomba nijikite zaidi upande wa TAMISEMI.  

 

Mheshimiwa Mwenyekiti, kwanza nianze kwa kumpongeza 

sana Mheshimiwa Waziri Mkuu, ninampongeza Mheshimiwa Waziri 

Mkuu kwa hii ziara anayoifanya sasa hivi ya kupita halmashauri 

zote, kupita na kwenye majimbo yote. (Makofi) 

Mheshimiwa Mwenyekiti, nimekuwa hapa Bungeni tangu 

mwaka 2000. Kwa hiyo, nimekuwa kwenye halmashauri hasa. 

Ninaangalia hizi halmashauri zetu tangu mwaka 2001. Serikali 

lazima ielewe kwamba wanapeleka pesa nyingi sana kwenye 

halmashauri zetu za wilaya, lakini niseme ukweli, Waziri Mkuu 

alivyopita amegundua mambo mengi yanayofanyika kwenye 

halmashauri zetu. Amagundua kasoro, amegundua na nguvu za 

halmashauri, lakini hayo aliyoyagundua kutoka kwenye 

halmashauri yatalisaidia sana Taifa, kama atarudi na timu ya 

kuyarekebisha yote aliyoyagundua kwenye halmashauri zetu. 

(Makofi) 

 

Mheshimiwa Mwenyekiti, kama nilikuwa hapo tangu mwaka 

2001 mpaka leo, nimekaa na wenyeviti wa halmashauri wengi, 

nimekaa na wakurugenzi wengi, ukweli pesa za Serikali 

zinazokwenda kwenye halmashauri; ninamwomba Waziri wa 

TAMISEMI arudi akaangalie vizuri pesa zinavyokwenda na 

zinavyotumika kwenye halmashauri zetu. Mwenyewe kwa miaka 

yote hiyo niliyokaa, kuna vitu vingi vinanisumbua sana, lakini 

ninaona inatosha, nisizungumze zaidi ya hapo. (Makofi) 

 

mheshimiwa Mwenyekiti, sasa ninaomba niongee suala la 

pili. Leo nitaongea zaidi kwa upande wa Jimbo langu la Same 

Mashariki na upande wa Wilaya yangu ya Same. Ninaomba 

kuongelea suala la elimu ya msingi na sekondari. Ninakwenda 

upande wa Kifungu namba 143, ukurasa wa 57. Serikali 

inaendelea kutekeleza miradi ya ujenzi na ukarabati wa 

miundombinu ya elimu pamoja na kukamilisha maboma.  

 

Mheshimiwa Mwenyekiti, ninakiri na ninaipongeza sana 

Serikali kwenye upande wa kujenga na kukarabati shule za msingi, 

na sekondari.  Niseme ukweli, Jimboni Same Mashariki nina shule 

za msingi 89, lakini 12% ya shule hizo zina uchakavu mkubwa sana. 

Nikimaanisha kwamba shule 13 za msingi, uchakavu wake ni 

mkubwa mno na ni hatarishi kwa maisha ya wanafunzi kwenye 

hizo shule.  

 

Mheshimiwa Mwenyekiti, nilimwomba Mkurugenzi afanye 

tathmini ya zile shule. Alipita akafanya tathmini ya kutosha, 

akazitaja shule, akanipa kimaandishi na nimempelekea Waziri wa 

TAMISEMI. Shule ambazo zina uchakavu na ni hatari watoto 

kuendelea kuishi. Kuna Shule ya Mtii, Shule ya Kidaru, Msoroha, 

Maganda, Bendera, Makasa, Mtundu, Lugulu, Kanza, Bwambo, 

Kwasekingo, Msasa, Uzambara na Ramu. Hizi ni shule 13 ambazo 

Mkurugenzi mwenyewe ameziweka kwamba ni shule zenye 

uchakavu mkubwa. 

 

Mheshimiwa Mwenyekiti, ninaiomba Serikali kwa 

unyenyekevu, wakarabati hizi shule ambazo Mkurugenzi 

akiandika kwamba, zina uchakavu mkubwa yeye mwenyewe 

ameshakiri; ninaiomba Serikali kwa unyenyekevu mkubwa, hebu 

wakarabati hizi shule. Kwangu zinanipa shida kwa maana 

nikifanya ziara kwenye zile shule, nikiziona zile shule na mimi ni 

mwalimu. Kwanza wakiniona mimi, kama Mbunge, wanaona 

jukumu la kujenga shule ni la kwangu, kwa hiyo, unakuta walimu 

wanalalamika, wanafunzi wanalalamika na wazazi wanalalamika. 

 

Mheshimiwa Mwenyekiti, Madiwani wetu wa Kata pia 

wanapata shida sana kwa sababu, wanalaumiwa kwa sababu, 

wao wanaishi kule na wengi hawakurudi, Madiwani wangu wa 

Kata waliadhibiwa kwa sababu ya uchakavu wa shule za msingi. 

Jamani ninaiomba Serikali, zile shule ambazo zimefika mahali zina 

uchakavu mkubwa, tafadhali sana, zipate ukarabati. Ninakiri 

kwamba, wanazikarabati, lakini shule kama 13 zote zina 

uchakavu mkubwa na zilizobaki sina shule bora zaidi ya tano 

kwenye jimbo langu. Ninafikiri Mheshimiwa Waziri wa TAMISEMI 

amenielewa na atalichukua kama mimi ninavyolichukua. Ahsante 

sana. 

 

Mheshimiwa Mwenyekiti, sasa niongee suala la pili, ninarudi 

Same huko huko. Wilaya ya Same ni kubwa sana, ninafikiri kama 

Mkuu wangu wa Mkoa yupo anakiri. Wilaya ya Same inaketi 

kwenye takribani 40% ya Mkoa wa Kilimanjaro, ni wilaya kubwa 

mno kiasi kwamba, hata huyo Mkuu wa Wilaya hana uwezo wa 

kuiangalia; anaingalia ndiyo ninakiri, lakini Mkoa wa Kilimanjaro 

Wilaya yangu mimi ya Same imeketi kwenye 40%. Kuna wilaya 

ndani ya mkoa imeketi kwenye asilimia nane ya Mkoa, sasa 

unaona ni kiasi gani Wilaya ya Same inabidi iangaliwe sana kwa 

sababu, ni rahisi kutokupata maendeleo kwa sababu, ya ukubwa 

wa wilaya ile. Serikali hapa ninaomba mniangalie sana.  

 

Mheshimiwa Mwenyekiti, wilaya kubwa kama hii, mimi kama 

Mbunge wa upande wa Mashariki nina uhakika na Mbunge wa 

upande wa Magharibi angekuwepo angezungumza hili; 

tunaomba Uwanja wa Ndege wa Same ujengwe. Ule uwanja wa 

Same ni wa kimkakati kwa sababu, umepakana na Mkomazi 

National Park sasa iwapo ule uwanja wa ndege utajengwa, 

kwanza utaboresha sana hii Mbuga ya Wanyama ya Mkomazi. 

Hilo ndilo jambo la kwanza ambalo ninaiomba Serikali iangalie 

umuhimu wa Uwanja wa Ndege wa Same kwamba, upo 

kimkakati, uko pale japo hauna hali nzuri, hauna uwezo wa 

kusaidia hata kandege kadogo kutua kwa sababu, uwanja ule 

wa ndege upo mpakani mwa Mkomazi National Park. Serikali 

ikichukua hatua za kuujenga uwanja ule tayari, automatically, 

inaboresha utalii ndani ya Mkomazi National Park. (Makofi) 

 

Mheshimiwa Mwenyekiti, Mkomazi National Park ni ya 

kipekee duniani kwa sababu, ina mbwa mwitu ambao hawapo 

mahali pengine na ina faru weusi. Kwa hiyo, watalii wengi 

wanaoingia nchini wanawafuata wale faru weusi na mbwamwitu. 

Naiomba Serikali ione umuhimu mkubwa wa kukijenga kile 

Kiwanja cha Ndege cha Same, wachukue kwamba, ni mkakati 

wa kuboresha utalii kwenye Mbuga ya Wanyama ya Mkomazi. 

 

Mheshimiwa Mwenyekiti, watakapojenga pia,huu uwanja 

wa Same wataleta maendeleo sana kwenye wilaya, ambayo 

ndiyo kubwa kwenye Mkoa wa Kilimanjaro kwa sababu na sisi 

tutakuwa na mambo mengi ya ujasiriamali na kusafirisha mizigo. 

Mimi ninalima tangawizi, 72% ya tangawizi ya nchi hii, kwa hiyo, 

uwanja huu wa ndege utasaidia usafirishaji kwa haya mazao 

hasa kwa sababu, tangawizi nyingi inakwenda Kenya na Kongo. 

Sasa ule uwanja wa ndege utasaidia hata usafirishaji wa mazao, 

kama zao la tangawizi. 

 

Mheshimiwa Mwenyekiti, ninainyenyekea Serikali, 

ninaichukulia hii ni bajeti ya kwanza ya Awamu ya Sita ya Rais 

Samia Suluhu Hassan, ninaanza kwa kuomba Uwanja wa Ndege 

wa Same. Nitarudia hili neno, kila nikisimama, ni Uwanja wa 

Ndege wa Same kwa faida ya maendeleo ya Wilaya ya Same. 

 

Mheshimiwa Mwenyekiti, ninaunga mkono hoja na 

ninakushukuru sana. (Makofi) 

 

MWENYEKITI: Mheshimiwa mama Anne Kilango, 

tunakushukuru kwa mchango wako. Tunaendelea, nilimtaja 

Mheshimiwa Elibariki Immanuel Kingu, Mheshimiwa Jonas William 

Mbunda ajiandae. 

 

MHE. ELIBARIKI I. KINGU: Mheshimiwa Mwenyekiti, 

ninakushukuru sana kwa kunipa nafasi ya kutoa mchango wangu 

katika ofisi hii nyeti kabisa ya Waziri Mkuu wa Jamhuri ya 

Muungano wa Tanzania. Sisi Wakristo kwenye Maandiko 

Matakatifu, kwenye Biblia, Bwana Yesu ametufundisha somo la 

kumshukuru Mungu kwa kila jambo. Somo hilo tunalitafsiri pia, 

kwenye maisha ya kawaida, tunafundishwa kuwa na moyo wa 

shukrani kwa kila jambo ambalo Mungu ametutendea.  

 

Mheshimiwa Mwenyekiti, kwa salamu hizo ninaishukuru sana 

Serikali ya Awamu ya Sita ya Chama Cha Mapinduzi kwa namna 

ambavyo, kwenye jimbo langu, kwa kiwango kikubwa 

wamejitahidi sana kuwasaidia walipakodi wa jimbo langu katika 

Sekta ya Elimu, Afya, Maji, Miundombinu, Kilimo, pamoja na sekta 

zingine. Ninaishukuru sana Serikali, wananchi wangu wanashukuru 

sana. (Makofi) 

 

Mheshimiwa Mwenyekiti, pamoja na shukrani hizo bado 

ninamwomba kaka yangu, Profesa nguli kabisa, Waziri wangu, 

mtu mnyenyekevu na kwa kweli, ninampongeza amepata 

Manaibu Waziri wanyenyekevu sana. Ninamwomba Profesa, 

Jimbo la Ikungi Magharibi ni jimbo lenye jiografia ngumu sana, 

kuna watu wanatoka kilomita 240 kufika Makao Makuu ya Wilaya.  

 

Mheshimiwa Mwenyekiti, mimi nilipoingia madarakani 

mwaka 2015 jimbo langu lilikuwa na zahanati kama saba za vijiji, 

lakini tulianza juhudi na wananchi tukajenga maboma ya 

zahanati karibu jimbo zima. Kwa kweli, ninaishukuru sana Serikali 

ya Chama Cha Mapinduzi, wametusaidia kutuletea fedha 

tukayamaliza yale maboma. Ninamwomba sana kaka yangu 

Mheshimiwa Shemdoe, wananchi wa Jimbo la Ikungi Magharibi 

kuna Kijiji kinaitwa Mayaha, tumejenga boma la zahanati kwa 

miaka nane sasa, tunaomba Serikali watuletee fedha tumalize 

boma la walipakodi hawa. Ninamwomba sana Naibu Waziri 

aandike hicho kijiji.  (Makofi) 

 

Mheshimiwa Mwenyekiti, nina Kijiji pia kinaitwa Mwankalaja. 

Mimi nilipoingia madarakani, kama Mbunge, nilianzisha harakati 

za ujenzi wa shule ya msingi, tukajenga shule kwa kujikongoja kwa 

kutumia fedha za jimbo. Hali ya hewa ya kule, sisi tunapakana na 

Bonde la Wembere, shule imesombwa watoto wana miaka miwili 

hawana shule. Nilikuja Wizarani nikakaa na wataalam 

nikawaomba watuletee fedha tujenge shule ya msingi. 

Ninamwomba kaka yangu Mheshimiwa Shemdoe, watoto hawa 

wa Kitanzania wanakosa haki ya msingi ya kwenda shule. Ninajua 

Serikali yetu imefanya mambo mengi makubwa, ninaomba Shule 

ya Msingi Mwankalaja itengewe fedha tuweze kuikamilisha. 

 

Mheshimiwa Mwenyekiti, jambo la tatu, hili kwa sababu, 

nimefurahi nilisema nitalizungumza, lakini imemwona Waziri Mkuu 

pia, ameingia. Kwa sababu, Waziri Mkuu ana-coordinate Serikali 

yote ninaomba, tuna Barabara ya kutoka Singida – Sepuka – 

Ndago – Kizaga, barabara hii inapita katika kata karibu nne za 

Mheshimiwa Waziri Mkuu, ninaomba tuletewe fedha ili barabara 

hii iweze kujengwa kwa kiwango cha lami. Tulifanya sherehe 

kubwa tukawaalika wananchi wakajaa, lakini barabara hii 

haikujengwa mpaka leo. 

 

Mheshimiwa Mwenyekiti, ninaomba nitoe ushauri wa jumla 

katika Sekta ya Nishati, ambayo pia, ipo coordinated chini ya Ofisi 

ya Waziri Mkuu. Kwanza kabisa ninakiri Serikali yetu imechukua 

hatua za makusudi na kimkakati kuhakikisha kwamba, Taifa letu 

linabaki salama katika upatikanaji wa mafuta, excellent work, kazi 

njema sana. Ninaipongeza Serikali. (Makofi) 

 

Mheshimiwa Mwenyekiti, pamoja na hatua hizo nzuri 

zilizochukuliwa, sisi kama Wabunge, sisi kama sauti ya wananchi, 

tuna sababu ya kuitaka Serikali na kuishauri iende hatua 100 

mbele, ili kupunguza mzigo mkubwa wa walipakodi wa Tanzania 

katika dhahama ya kipindi hiki cha mafuta. Ninamwomba na 

ninatoa ushauri kwa Serikali, pamoja na hatua nzuri walizozifanya 

wenzetu wa TPDC, wamefanya kazi nzuri sana kuhakikisha 

kwamba, tunapata uhakika wa mafuta ya mwezi Mei, Juni na 

Julai, ni jambo jema sana TPDC wamelifanya.  

 

Mheshimiwa Mwenyekiti, ninajua wanaweza wakakutana na 

mazengwe mengi sana kwa sababu, ninajua biashara hizi 

zinawapa watu wengi faida. Wakati mwingine watu wanaweza 

wasipende sana kuona kwamba, Watanzania wanashushiwa 

mzigo wao, wanataka wa-maximize profit bila kujali Taifa linaumia 

kwa kiasi gani kwa maana tuna taarifa, hata juzi baadhi ya meli 

zilitaka kuanza kuwa diverted; zilikuwa zinaleta mafuta, wakataka 

kuzi-divert, ili kusudi kuumiza watu, wao wa-maximize profit.  

 

Mheshimiwa Mwenyekiti, ninaipongeza sana Wizara. Nina 

taarifa wametoa maelekezo meli zishushe mafuta nchini ili 

kuwashushia Watanzania mzigo, ninawapongeza sana Wizara. 

Huo ndiyo uzalendo, huko ndiko kulipenda Taifa, huko ndiko 

kuipenda nchi yetu. 

 

Mheshimiwa Mwenyekiti, ninatoa ushauri, ninaiomba Serikali, 

kwa nini tusijenge storage facility ambazo tutakuwa tunaweka 

mafuta mengi nchini, wakati wa dharura kama huu unapojitokeza 

tunaweza tukachukua mafuta hayo na kuyatumia na kuyauza 

kwa nchi jirani, hili tumewahi kulizungumza hapa Bungeni. 

Tunashindwa nini sisi kuwa hub ya kuwa na akiba ya mafuta na 

kuweza kuuza Zambia, Mozambique pamoja na nchi nyingine 

zinazotuzunguka? Tunashindwa nini?  

 

Mheshimiwa Mwenyekiti, sisi Mungu ametupatia nchi 

ambayo ipo katika mikakati ya kijiografia ambayo tuna uwezo wa 

kufanya hivyo na kujikuta akiba tuliyonayo, tukipata shock kama 

hizi tunajikuta kwamba, Taifa letu haliingii katika matatizo. Kwa 

hiyo, ninatoa ushauri Serikali, Mheshimiwa Waziri Mkuu, 

ninamwomba kaka yangu achukue point tano muhimu wakati 

huu, achukue point tano muhimu. Mheshimiwa Waziri Mkuu 

aende akakate matumizi ambayo hayana umuhimu, yote ya 

Serikali kuanzia mwezi Aprili, Mei mpaka Julai, fedha 

zitakazopatikana aweke ruzuku kwenye mafuta, mafuta yashuke 

bei, tuwasaidie Watanzania waweze kupata unafuu ili kusudi 

uchumi wa Taifa usiweze kuyumba.  

 

Mheshimiwa Mwenyekiti, ninataka nimwambie Mheshimiwa 

Waziri Mkuu, afanye Rais wetu aendelee kuwa popular President 

kwa kufanya matukio ambayo yatawagusa Watanzania. Hapa 

tukitaka kumung’unya maneno tutakuwa hatumsaidii huyo Rais, 

ambaye tunasema kwamba, tunampenda. Kumsaidia Rais wetu 

ni pamoja na kutoa ushauri wa kijasiri, Serikali wachukue hatua za 

kimkakati za kuhakikisha, kama itashindikana hata baadhi ya tozo 

waziondoe wakati huu, ili Watanzania wapate matunda ya 

kumchagua Rais Samia Suluhu Hassan kwa kishindo kikubwa 

katika uchaguzi uliopita. (Makofi) 

 

Mheshimiwa Mwenyekiti, ninatoa ushauri kwa Mheshimiwa 

Waziri Mkuu akapunguze posho za Serikalini huko baba yangu, 

akaondoe vikao ambavyo havina tija wakati huu, ili fedha 

watakazoziokoa waziweke ruzuku kwenye mafuta tuweze 

kuwasaidia Watanzania. Watu wetu wa TPDC tayari 

wameshachukua hatua kuhakikisha kwamba, mafuta safari hii 

yanaagizwa na taasisi yetu ya Serikali ili kusudi tusiwe na mashaka 

kwamba, mafuta yanaweza yasiwepo nchini. Mheshimiwa Waziri 

Mkuu kwa hiyo, hilo ninatoa ushauri na ninakwambia, ukienda 

kulifanya utaona nchi itakavyotabasamu na atakuwa 

amechukua point tano muhimu. (Makofi) 

 

Mheshimiwa Mwenyekiti, tumezungumza sana kuhusiana na 

mambo mazima ya bulk procurement. Hivi kwa nini tusifike muda, 

tulikuwa na nia njema kwenye bulk procurement, turuhusu 

kampuni nyingi zi-compete kwenye mafuta kwa sababu, 

ukiangalia kwa trend ya sasa hivi ni only kampuni nne tu. Hizi zote 

ukifuatilia kwa undani, ukisoma, wanafanya ma-cartel, bei ya 

mafuta inakuwa kama vile watu wanaipanga. Kwa nini tusiruhusu 

katika Taifa letu kampuni nyingi ziruhusiwe kuingiza mafuta, kazi ya 

Serikali iwe kuangalia ubora na kuchukua kodi kutoka Mamlaka 

ya Serikali ili tuweze kuwasaidia wananchi wetu? (Makofi) 

Mheshimiwa Mwenyekiti, baada ya kusema hayo, ninajua 

muda hautoshi, lakini ninaishukuru sana Serikali na ninaendelea 

kumtia moyo Rais, Dkt. Samia Suluhu Hassan. Kuna watu 

wanasema mambo mengi, wengine wanataka hata kufikia stage 

kulichonganisha Bunge na Rais. 

 

Mheshimiwa Mwenyekiti, hapa ndani hakuna Mbunge hata 

mmoja wa kuthubutu kuwaza mambo kinyume na Rais wetu 

tuliyemchagua na kumpigania. Kuna watu kazi yao ni kutunga 

majungu na kupitia hayo wanataka wapate fedha, ili kusudi 

ionekane eti Bunge lina mgogoro na Rais. Hatuna mgogoro na 

Rais Samia na Bunge hili, sisi Wabunge wa CCM, tutamlinda Rais 

wetu toka ameingia madarakani mpaka anamaliza muda wake 

wa Kikatiba, tutamlinda sisi humu ndani. Wale wanaopeleka 

majungu, hapa kuna Wabunge eti wanataka kupiga sijui vote of 

no confidence, hakuna Mbunge hata mmoja wa Chama Cha 

Mapinduzi atahangaika kupoteza muda, kazi yetu itakuwa ni 

kumlinda Rais. (Makofi) 

 

Mheshimiwa Mwenyekiti, kama wale ambao wamezoea 

kufanya kandarasi ya kutunga majungu, ili wapate fedha, 

kuumiza watu wengine, sisi Wabunge wa Chama Cha Mapinduzi 

tutamlinda Rais wetu kwa wivu mkubwa. Tutamlinda kwa jicho 

pana na Mungu atusaidie, wapika majungu wote Bwana Yesu 

awape laana kubwa. Tunataka Rais wetu apate utulivu, hatutaki 

majungu, mara kuchonganisha Bunge, mara kuchonganisha 

Wabunge, kwa faida ya nani tunafanya haya mambo?  

Tumwache mama yetu apate utulivu aongoze hii Serikali, 

aongoze hili Taifa, amalize muda wake. Mungu aweze kulipatia 

baraka Taifa letu na kuacha tabia ya majungu ya kutaka 

kuigonganisha Serikali na Bunge. (Makofi) 

 

Mheshimiwa Mwenyekiti, ninafikiri nimeeleweka. Ninashukuru 

sana. (Makofi) 

 

MWENYEKITI: Mheshimiwa Elibariki Kingu, ahsante kwa 

mchango wako.  

 



8 APRILI, 2026 

72 

 

Nilimwita Mheshimiwa Jonas William Mbunda. Mheshimiwa 

Dkt. Oscar Ishengoma Kikoyo, ajiandae. 

 

MHE. JONAS W. MBUNDA: Mheshimiwa Mwenyekiti, ahsante 

kwa kunipa nafasi ya kuchangia Bajeti ya Ofisi ya Waziri Mkuu. 

Ninaanza kumshukuru Mwenyezi Mungu kwa kunipa uhai na 

kupata nafasi hii ya leo.  La pili, ninasema kwamba, 

ninampongeza sana Dkt. Mwigulu Lameck Nchemba kwa 

uwasilishaji wa taarifa nzuri na bajeti ya ofisi yake. Taarifa hiyo 

inaonekana kabisa imebeba maono makubwa na mipango 

mikubwa ya Serikali kwenye kila sekta. Tuna uhakika, kama 

itasimamiwa vizuri nchi yetu itazidi kusonga mbele.  

 

Mheshimiwa Mwenyekiti, nichukue nafasi hii pia 

kuwapongeza na kuwashukuru sana Mawaziri wa Sekta 

mbalimbali, Manaibu Waziri na Makatibu Wakuu. Mkuu wangu wa 

Mkoa, Brigedia Jenerali Ahmed Abbas, pamoja na Mkuu wangu 

wa Wilaya kwa sababu, wanasimamia vizuri utekelezaji wa 

majukumu mbalimbali miradi ya maendeleo katika eneo letu. 

(Makofi) 

 

Mheshimiwa Mwenyekiti, ninachukua nafasi hii pia, 

kumpongeza na kumshukuru sana Dkt. Samia Suluhu Hassan kwa 

jinsi anavyoendelea kusimamia uhimilivu wa Serikali hii katika 

kutekeleza majukumu mbalimbali kwenye miradi ya maendeleo 

na shughuli za kijamii. Pia, ninachukua nafasi hii kumpongeza Dkt. 

Emmanuel Nchimbi, Makamu wa Rais, kwa kumsaidia 

Mheshimiwa Rais kutekeleza majukumu yake. 

 

Mheshimiwa Mwenyekiti, tutakumbuka kuwa, tarehe 17 Julai, 

2025, Mheshimiwa Dkt. Samia Suluhu Hassan, Rais wa Jamhuri ya 

Muungano wa Tanzania, amezindua Dira ya Mwaka 2020 - 2025. 

Katika mipango yetu tunayoipanga sasa hivi tuna uhakika 

kwamba, kuanzia tarehe Mosi Julai, tutaanza kutekeleza sehemu 

ya dira hii, ambayo tutaenda nayo kwa kipindi cha miaka 25.  

 

Mheshimiwa Mwenyekiti, katika dira yetu tumepanga 

kwamba, mpaka kufikia 2050, pato la Taifa litakuwa limefikia 

kiwango cha dola trilioni moja, lakini pia, mchango wa Sekta 

Binafsi katika pato la Taifa tutakuwa tumefikia 70%. Sasa, ili kuweza 

kuijua dira yetu ya miaka 25 na kuweka mikakati ya kuhakikisha 

kwamba, tunaitekeleza, ninaiomba Wizara ya Mipango na 

Uwekezaji iweke mkakati wa kutoa elimu kwa wananchi na 

wadau mbalimbali ambao watatusaidia kusimamia na 

kuhakikisha kwamba, dira hii inatekelezwa. (Makofi) 

 

Mheshimiwa Mwenyekiti, nimeona katika nchi mbalimbali 

kwa mfano, majirani zetu wa Nchi za Afrika Mashariki 

wamezingatia na kutumia sana sekta binafsi ili iweze kusaidia 

kuhakikisha kwamba inachangia kwa kiwango kikubwa katika 

pato la Taifa. Kwa mfano, ukichukua ndugu zetu na majirani zetu 

wa Kenya, pato la Taifa linachangiwa kwa 55.94%, wenzetu wa 

Uganda pato la Taifa linachangiwa na sekta binafsi kwa 80%, 

lakini wenzetu wa Rwanda sekta binafsi inachangia 55%, wenzetu 

wa Burundi 17%.  

 

Mheshimiwa Mwenyekiti, nasi Tanzania ukiangalia kwa 

mwaka 2025 sekta binafsi zimechangia katika pato la Taifa 21%, 

mikakati yetu ifikapo 2050 tuweze kuchangia 70% kwa kupitia 

sekta binafsi. Katika mchakato huo niiombe sana Wizara na Ofisi 

yako Waziri Mkuu uendelee kusimamia kuhakikisha tunaweka 

miundombinu safi, pia tunatengeneza njia mbadala ambayo 

itasaidia sekta binafsi kufanya kazi yake vizuri na kuchangia kwa 

kiwango kikubwa katika pato la Taifa.  

 

Mheshimiwa Mwenyekiti, tumeona katika taarifa ya Waziri 

Mkuu amesema katika Mwaka wa Fedha 2025/2026 miradi 927 

imeorodheshwa, ambayo ina thamani ya dola za Kimarekani 

bilioni 11.08 imesajiliwa na tunategemea katika miradi hiyo 

ikitekelezwa nchi yetu itaweza kuingiza dola za kimarekani milioni 

672. Hiyo ni mipango mizuri na niiombe Serikali iendelee 

kusimamia ili kuhakikisha kwamba tunaanza kutekeleza mpango 

wetu wa Dira ya 2050 kwa speed kubwa kuliko hata ilivyopangwa 

huko nyuma. 

 

Mheshimiwa Mwenyekiti, tumeona mikakati mikubwa sana 

ambayo Serikali imeendelea kuweka katika kutekeleza miradi 

mbalimbali na kuzingatia kwamba tunafikia malengo ya dira yetu, 

lakini ninaomba niishauri Serikali katika maeneo matatu. Eneo la 

kwanza kama nilivyoanza kusema, ni kuhakikisha kwamba 

tunasimamia sekta binafsi ili iweze kuzalisha na kujenga 

miundombinu mbalimbali kwenye mipango na miradi ya 

maendeleo ili tuweze kufikia malengo.  

 

Mheshimiwa Mwenyekiti, suala la pili, ukiangalia matumizi 

makubwa ya fedha za Serikali inatumika kununua bidhaa za 

chuma kutoka nje. Ukiangalia katika hesabu za mwaka 2025 

Serikali ilitumia dola za Kimarekani milioni 738 kwa ajili ya kuagiza 

chuma kutoka nje. Ili kuweza kuondokana na changamoto hii, 

ninaiomba Serikali iweke msisitizo na kuhakikisha kwamba 

tunaanza kutekeleza Mradi wetu wa Chuma wa Liganga ili 

tuweze kuzalisha chuma tuweze kukitumia kwenye mambo 

mbalimbali ya maendeleo na kujenga miradi mbalimbali na 

iweze kusaidia kuokoa fedha ambayo inatumika kuagiza chuma, 

iweze kufanya kazi zingine na kuendeleza miradi ya nchi yetu. 

(Makofi) 

 

Mheshimiwa Mwenyekiti, kuhusu suala la mafuta tumeona 

kabisa kwa mwaka 2025, Serikali ilitumia dola za Kimarekani bilioni 

3.16 kuagiza mafuta na bidhaa zinazoendana na mafuta, lakini sisi 

tunayo faida kubwa katika nchi yetu, tunayo gesi ya LNG 

ambayo inazalishwa katika Mikoa ya Kusini. Kwa hiyo ninaiomba 

Serikali katika kipindi hiki cha mpango wa Dira ya miaka 25 

tuhakikishe kwamba tunasimamia na kuzalisha gesi kwa wingi ili 

tuweze kutumia katika majukumu mbalimbali ya kuzalisha 

umeme, kuendesha magari pia na matumizi ya nyumbani. 

Tukizingatia kufanya hayo tutapunguza sana kuagiza bidhaa hii 

ya mafuta kutoka nje na itatusaidia fedha hizo kuweza kutumia 

katika kutekeleza miradi mbalimbali. (Makofi) 

 

Mheshimiwa Mwenyekiti, kuhusu kwenye sekta ya kilimo, 

wakati Waziri Mkuu anawasilisha taarifa yake alieleza bayana 

kwamba, Serikali imefanya mambo mazuri nasi tumeyaona. 

Kwanza, imetoa ruzuku ya pembejeo na kuhakikisha kwamba 

pembejeo zinapatikana kwa wakati pia uzalishaji wa mazao ya 

chakula na biashara unaendelea. Serikali pia imeendelea kutoa 

mbegu bora pamoja na ruzuku kwenye mbegu, Serikali 

imeendelea kupima afya ya udongo na imeendelea kusimamia 

na kuhakikisha kwamba wananchi wanazalisha chakula cha 

kutosha.  

 

Mheshimiwa Mwenyekiti, katika hilo, kuna agizo lingine 

ambalo Waziri Mkuu alilitoa kwenye taarifa yako kwamba, 

kuzingatia kwenye vipimo wananchi wasiuze mazao ambayo 

yapo kwenye lumbesa, vilevile wananchi wasikopwe mazao yao. 

Katika taarifa ya Waziri Mkuu, ukizingatia mwaka 1974, Hayati 

Mwalimu Julius Nyerere aliandika kitabu kinachoitwa ‘Mtu na 

Maendeleo’, katika kitabu kile ilizingatia kwamba inatakiwa ili 

kuweza kupata maendeleo ni lazima tuzalishe chakula cha 

kujitosheleza.  

 

Mheshimiwa Mwenyekiti, ukiangalia katika takwimu zetu 

uzalishaji wetu wa chakula ni tani milioni 22, lakini matumizi yetu ni 

tani milioni 18. Kwa hiyo, kuna ziada ya tani 30 ambazo zinazidi 

katika uzalishaji huo, sasa niseme kwamba naona kwamba muda 

umenipita, lakini nisisitize kwamba Serikali isimamie kuhakikisha 

kwamba inaimarisha masoko ya ziada ya chakula 

kinachozalishwa na wananchi.  

 

Mheshimiwa Mwenyekiti, leo wananchi wa Ruvuma 

wamekopwa mahindi yao na Serikali, mpaka sasa hivi 

hawajilipwa fedha zao. Sasa Mheshimiwa Waziri Mkuu aliposema 

wananchi wasikopwe na vyama vya ushirika, lakini leo wananchi 

wale wamekopwa mahindi na Serikali, kwa hiyo nimwombe 

asimamie ili wananchi wale waweze kulipwa na waweze 

kuendelea kuzalisha mahitaji mengine kwa ajili ya chakula pia 

kwa ajili ya biashara.  

 

Mheshimiwa Mwenyekiti, ahsante sana. (Makofi) 

 

MWENYEKITI: Nakushukuru Mheshimiwa Jonas Mbunda kwa 

mchango wako. Nilimtaja Mheshimiwa Dkt. Oscar Ishengoma 

Kikoyo na ajiandae Mheshimiwa Bakari Bakari Shingo. 

 

MHE. DKT. OSCAR I. KIKOYO: Mheshimiwa Mwenyekiti, 

ninakushukuru sana kwa kunipa fursa ya kuchangia bajeti ya 

Waziri Mkuu.  Nimeisoma imegusa maeneo mengi sana ya 

kimkakati, kama tutaitekeleza na niombe nitamke kwamba 

imeakisi malengo ya MKUMBI II, 2025 - 2050.  Ninaipongeza Serikali 

kwa kuja na huu mkakati ambao kusema ukweli kama 

tutautekeleza ipasavyo tutakwenda kuingia kwenye uchumi wa 

kati wa juu ambayo ndiyo malengo mahsusi ya Serikali.  

 

Mheshimiwa Mwenyekiti, ninaipongeza Serikali kwa 

kuendelea na kukamilisha miradi mikubwa ya kimkakati ambayo 

inalenga kuchochea, nina hakika miradi hii ndiyo itatusaidia 

kutekeleza malengo ambayo yamezingatiwa kwenye MKUMBI II. 

Ninaona SGR, Dar es Salaam - Dodoma na ujenzi unaoendelea 

kwa hivi vipande vilivyobaki kutoka Dodoma - Tabora, Tabora - 

Kigoma, Kigoma – Isaka, niiombe Serikali tukamilishe. 

Tunapokamilisha haya ndiyo tunakwenda kupata tunachokiita 

uchumi jumuishi.  

 

Mheshimiwa Mwenyekiti, mambo mengi na makubwa 

yamefanyika kwa kipindi cha miaka mitano iliyopita, niishukuru 

Serikali kwa kuwekeza pesa nyingi kwenye mawasiliano, kwa 

sababu tunapoongelea uchumi, tunaongelea usafirishaji, 

miundombinu na mawasiliano. Ninashukuru kwa minara ambayo 

imejengwa na mingine inakwenda kuzinduliwa na Rais, nimeona 

tarehe 10 mwezi huu. Ninaiomba Serikali nchi nzima kuhakikisha 

kwamba tuna mawasiliano ya kutosha. 

 

Mheshimiwa Mwenyekiti, nimshukuru dada yangu 

Mheshimiwa Waziri wa Mawasiliano, pale kwangu Muleba 

tumejenga minara zaidi ya nane, ninaishukuru Serikali, kuna 

maeneo ambayo yalikuwa kusema kweli hatuna mawasiliano, 

mpaka upate mawasiliano upande kwenye kichuguu au upande 

kwenye mti. Ninamwomba Waziri, pale kwangu Muleba Kata ya 

Kyebitembe tumejenga mnara, lakini kuna maeneo ambayo 

yako chini ya bonde hayapati mawasiliano, bado tupo kule 

ambako Mheshimiwa Rais na Serikali inataka kututoa, ni maeneo 

madogo ambayo tunahakikisha kwamba ile minara ambayo 

tumeijenga pale tuiongezee nguvu ili lengo ambalo Serikali 

imekusudia kwa wananchi wake liweze kutimia. 

Mheshimiwa Mwenyekiti, minara imeshajengwa tunashukuru 

na kazi kubwa imefanyika, ninaishukuru Serikali kwenye suala la 

mawasiliano hili sina shida ninajua Waziri ni msikivu, hili atakwenda 

kutufanyia na wananchi wa Kyebitembe wanasikia, Waziri ni mtu 

wetu wa nguvu, anafanya kazi nzuri, ninaomba na pale 

Kyebitembe wamwone na awatembelee siku moja wamwimbie 

‘akasimbo’ pale lakini wapate na mawasiliano.  

 

Mheshimiwa Mwenyekiti, kuhusu sekta ya kilimo, wakati 

tunajadili MKUMBI II, Waziri Mkuu alikuwa mgeni rasmi tuliwaita 

Wakuu wa Mikoa, ma-RAS, wakaitwa Wenyeviti wa Halmashauri, 

ilikuwa ni kazi nzuri sana, inakwenda kutusogeza tunapotaka 

kwenda. 

 

Mheshimiwa Mwenyekiti, kwenye sekta ya kilimo, pia kwa 

Mkoa wangu wa Kagera, zao letu kubwa hasa kwenye Wilaya ya 

Muleba ni zao la kahawa, kahawa inayozalishwa ninaomba 

niseme, asilimia kubwa inatoka Wilaya ya Muleba, ninakuomba 

Waziri Mkuu ukipata nafasi ukatutembelee pale Muleba, 

wananchi wamechangamka wanapanda mibuni kama 

tumeanza upya. Siku za nyuma tuling’oa mibuni kwa sababu bei 

ilikuwa imeshuka, kahawa ikaonekana si jambo lolote, lakini kwa 

miaka ya nyuma ndiyo imetusomesha, sasa kuna wave mpya ya 

watu kupanda mibuni. Niiombe TAMISEMI itoe maelekezo kwa 

Wakurugenzi wote hasa kwenye maeneo ambayo tunapanda 

kahawa tuna tatizo la miche.  

 

Mheshimiwa Mwenyekiti, kwenye Wilaya yangu ya Muleba 

kupata miche imekuwa ni kizungumkuti, tunao mgao mdogo 

ambao hautoshelezi mahitaji ya wananchi, niombe Ofisi ya Waziri 

Mkuu, watoe tamko kwenye maeneo ambayo yana vichocheo, 

watu wana-appetite ya kulima tusiwakatishe tamaa. Kwa hiyo, 

kazi ya Serikali kama ambavyo imeshaanza iwape miche ya 

kutosha, iwape mbolea ya kutosha, tukapambane na majirani 

zetu ambao wanazalisha kahawa nyingi wakati wana eneo 

dogo.  

 

Mheshimiwa Mwenyekiti, kwa kuwa wananchi wamejitoa, 

nadhani kazi ya Serikali tusirudi nyuma. Katika Wilaya ya Muleba 

tunatumia nguvu sana wakati wa kuvuna, kupambana na watu 

ambao wanafanya uchuuzi, hii naomba Ofisi ya Waziri Mkuu 

mtusaidie Muleba. (Makofi) 

 

Mheshimiwa Mwenyekiti, Kyerwa wamefanya vizuri sana, 

natumaini Waziri wa kilimo atakuwepo hapa. Kyerwa wanafanya 

vizuri sana miaka ya nyuma pale Muleba kulikuwa na mfuko 

unaitwa nyantalo ritolwa, mkulima kama ana shida, anayo 

kahawa yake, alikuwa anakwenda kwenye AMCOS wanampa 

pesa, akivuna akapelekea kwenye chama cha msingi ile hela 

wanakata, ile nyantalo ritolwa tulipoanza kucheza nayo hakuna 

chama cha AMCOS ambacho kina pesa ya kuwasaidia wakulima 

ambao wanayo kahawa lakini msimu haujafunguliwa, matokeo 

yake wanatokea watu wa katikati pale, ambao ni wachuuzi 

ambao tunapambana nao.  Ninashauri Serikali yangu sikivu 

twende Muleba pale, yale tuliyofanya Kyerwa na Muleba 

tukayafanye, wale ambao ni wachuuzi tuwasajili wajulikane 

walipe kodi, tuwape na leseni, lakini ile biashara irasimishwe na 

tuje na utaratibu mzuri. 

 

Mheshimiwa Mwenyekiti, niliona Kyerwa wanafanya vizuri, 

Mheshimiwa Bashe akiwa Waziri wa Kilimo alifanya vizuri sana. 

Ninamwomba na Waziri wa Kilimo aende Muleba atusaidie pale, 

yale tuliyoyafanya Kyerwa tuyalete Muleba ili wananchi 

wafurahie jasho la kazi yao bila kubugudhiwa na bila kupoteza 

mapato ya Serikali na bila kufanya magendo. Tusipokuja na 

mfumo huo magendo yataendelea na tutaendelea kupambana 

na wananchi pasipo sababu yoyote ya msingi.  

 

Mheshimiwa Mwenyekiti, kuhusu uvuvi, Muleba kwetu na 

Mkoa wa Kagera kama ilivyo kwa mikoa mingine, kazi ya uvuvi ni 

kazi ya kuwaingizia wananchi kipato na ndiyo sekta zinazotusaidia 

kujenga uchumi jumuishi, kwa sababu zinahusisha watu wengi 

kwa wakati mmoja.  

 

Mheshimiwa Mwenyekiti, tatizo tulilonalo na tumeliimba 

miaka nenda rudi, ni uvuvi haramu, nashauri Wizara ya Uvuvi 

tukaunde mamlaka ya uvuvi ambayo itasaidia kupambana na 

uvuvi haramu ili maziwa yetu, mito yetu, bahari zetu ziwe na 

samaki badala ya kuwa na maji ambayo hayatusaidii sana kwa 

sababu tuna mito, tunahitaji samaki kwenye maziwa yetu, 

tunahitaji samaki kwenye bahari yetu.  

 

Mheshimiwa Mwenyekiti, baada ya kusema hayo 

usinigongee kengele, ninaunga mkono hoja na ninakushkuru sana 

kwa kunipa fursa ya kuchangia. (Makofi) 

 

MWENYEKITI: Mheshimiwa Dkt. Oscar Kikoyo ninakushukuru 

kwa mchango wako. Nilimtaja Mheshimiwa Bakari Bakari Shingo, 

ajiandae Mheshimiwa Issa Ally Mchungahela.  

 

Mheshimiwa Issa Ally Mchungahela ajiandae Mheshimiwa 

Adonis Alfred Bitegeko. 

 

MHE. ISSA A. MCHUNGAHELA: Mheshimiwa Mwenyekiti, 

kwanza nikushukuru kwa nafasi hii, lakini kipekee kabisa 

ninamshukuru Mwenyezi Mungu kwa kunipa uhai na leo kupata 

nafasi hii ya kuendelea kuchangia kwa lengo la kuishauri Serikali 

na watu wengine wote kwa maana ya wananchi kwa ujumla. 

 

Mheshimiwa Mwenyekiti, leo nitajielekeza katika ukaguzi wa 

hesabu kwa maana ya audit. Ninajielekeza hapa kwa sababu ni 

eneo muhimu sana katika mipango yetu yote tunayoifanya. Hii 

mipango tunaifanya kwa sababu tayari tulishatumia huko nyuma 

na matumizi ya kule nyuma bila shaka tungetamani kujua 

yametumika vipi, lakini wapi turekebishe, wapi tuweze kuongeza.  

 

Mheshimiwa Mwenyekiti, nimeamua kuongelea hapa kwa 

sababu tumekuwa na jukumu muhimu kama Wabunge kwamba 

ni jukumu letu kufanya ukaguzi. Ninataka niwakumbushe kwamba 

jukumu la ukaguzi ni la Bunge na wala siyo jukumu la CAG kama 

miongoni mwetu tunavyodhania na kufikiria. (Makofi) 

 

Mheshimiwa Mwenyekiti, kumekuwa na changamoto kubwa 

sana au kumekuwa na tabia zikijitokeza mara nyingi za kuona 

kwamba jukumu hili ni la CAG, lakini pia kumejitokeza tabia 

ambayo imejengeka ya kuanza kumlaumu na kumshambulia 

CAG kwa madai kwamba, eti kwamba anaifedhehesha Serikali 

au kwamba anakifedhehesha chama au anakishambulia chama. 

 

 Mheshimiwa Mwenyekiti, ninataka niseme kwamba dhana 

hii ni potofu, dhana ya ukaguzi kwa maana ya auditing, dhana hii 

ni dhana ya utawala bora. Kwamba Serikali haiwezi kujiangalia 

yenyewe baada ya kuwa imetimiza majukumu yake, lazima kuna 

chombo cha kutazama au kuisimamia, kuishauri na jukumu hilo la 

kuishauri na kusimamia Serikali ni jukumu la Bunge. Sasa Bunge 

ndiyo chombo chenye kufanya ukaguzi au chenye kuisimamia 

Serikali kuangalia mambo gani yamefanywa.  

 

Mheshimiwa Mwenyekiti, CAG hapa anakuja kama jicho la 

Bunge tu, jicho kazi yake ni kwenda kuangalia na kuona nini 

kimefanyika, linatoa taarifa kwa mwili, kwa maana mwili ni Bunge, 

kwa namna yoyote ile tukijaribu kuangalia audit procedure sioni 

sehemu ambapo CAG anapaswa kulaumiwa.  

 

Mheshimiwa Mwenyekiti, kitu cha kwanza kabisa ambacho 

kinafanyika ambacho ni cha muhimu kabisa kabla auditor 

hajaenda kufanya jukumu lake la kaguzi, kuna kitu kinaitwa audit 

plan, anafanya audit plan. Kwenye audit plan hii sisi kama Bunge 

ndiyo tunamwambia kwamba tunataka ukakague hapa, pale, 

pale; na kwa sababu hii, hii, hii. Kwa hiyo auditor yeye atamtaarifu 

mkaguliwa, kwamba nitakuja kukagua na maeneo ambayo 

ninatarajia kukagua. Baada ya taarifa hii maana yake kwamba 

mkaguliwa tayari anajua maeneo ambayo atakaguliwa, nyaraka 

zipi na vitu gani vitahusika, vitahitajika katika ukaguzi huo; wa hiyo 

analo jukumu la kujiandaa kwa kazi hii. 

 

Mheshimiwa Mwenyekiti, kinachofuatia maana yake 

kutakuwa na entrance meeting. Auditor ayakavyokwenda pale 

atakuwa na kikao na management kuhusiana na jukumu hili la 

ukaguzi. Baada ya kikao hiki bila shaka kutakuwa na uwazi kabisa 

kwamba nini kitahusika, nani atahusika na kwa sababu ipi na 

kwamba mkaguzi atakaa muda gani katika eneo hili la ukaguzi, 

na atataka nini na vyote vitakavyohitajika katika eneo hili. Sasa, 

baada ya hapo kazi ya ukaguzi itaanza. Akiwa field auditor 

atahitaji taarifa zote kwa ajili ya kupata ushahidi. Ataanza 

kutafuta ushahidi aidha kwa kutumia nyaraka zilizokuwepo au 

atahoji baadhi ya watu wanahusika na ukaguzi huu. Lengo lake ni 

nini, kuja kufanya conclusion baadaye kule; kwa maana ya 

kuweka audit opinion. 

 

Mheshimiwa Mwenyekiti, ndani ya taratibu hizi baadaye 

auditor ataandika barua kwa management; management letter. 

Kwenye barua ile atamwambia maeneo ambayo ameona kama 

kuna changamoto au kuna kitu chochote kinahitaji clarifications. 

Haya yote ni kwa sababu ya kumfanya mkaguliwa awe huru na 

kutoa ushahidi wote unaostahili kuhusiana na ukaguzi ule na yale 

mambo yaliyoonekana. Baada ya hapo sasa, baada ya kuanza 

kupata taratibu hizo zote na kuanza kuandika hizi drafts za 

auditing na kumaliza atakaa na mkaguliwa, kutakuwa na exit 

meeting. Mkutano huu ni muhimu sana, ni mkutano ambao 

auditor na mkaguliwa watakaa kujadili mambo yote 

yaliyoonekana kama ni kinzani, utatuzi wake na kila kitu. 

 

Mheshimiwa Mwenyekiti, kwa maana hiyo mkaguliwa 

atatoa ushahidi wote, kwamba hili bwana uliloandika hapa 

kwamba hujaona au hiki ulichoona kwamba ni shida hiki siyo 

shida ni moja, mbili, tatu, nne, tano.  

 

Mheshimiwa Mwenyekiti, baada ya hapo sasa, auditor 

anavyotoka pale akishaandika ripoti, ile ripoti ni conclusive, ripoti 

ambayo imekamilika, ambayo haina shaka kabisa. Sasa 

kumekuwa na kauli, akitoka pale baadhi ya watu kwa makusudi 

kabisa au kwa kutokujua wanakuja kudai kwamba kutakuwa na 

ripoti, ripoti ambayo ni kinzani, tofauti na ile ambayo auditor 

ameiandika pale. Kwamba hiki kilichoandikwa kimezungumzwa 

tu, kuna bado, kuna nafasi, kutakuwa na maelezo ya hivi na vile; 

kana kwamba kama ile ripoti iliyotolewa pale haijakamilika.  

 

Mheshimiwa Mwenyekiti, nilitaka kutoa uelewa huu kwa 

lengo gani; kwamba sisi ambao ndiyo tunaouhusika na ukaguzi 

huu, kwa maana ya Waheshimiwa Wabunge, tuwe tunafahamu 

kwamba ukaguzi huu maana yake ni nini, lakini wapi role yetu 

inatakiwa ku-play kwa lengo la kufanya ukaguzi huu uwe wenye 

tija. Kwa sababu ukaguzi huu ndiyo mwanzo wa safari ya kufanya 

mipango mingine ya ukaguzi unaokuja mbeleni. Kwa hiyo tunayo 

sababu ya kufanya kazi na kuhakikisha kwamba ukaguzi huu 

uliopo unafanyiwa kazi katika kutatua changamoto zilizokuwepo 

katika kuifanya Serikali kwenda na yale mashauri au ushauri 

waliopewa na auditor kutokana na yale yaliyoonekana kule.  

 

Mheshimiwa Mwenyekiti, kwa hiyo, lengo hili kusudi liweze 

kutimia ni kama hivyo nilivyowaambia ndugu zangu, kwamba sisi 

Waheshimiwa Wabunge tuna nafasi kubwa sana ya kuufanya 

ukaguzi huu uwe wenye tija. Hakuna mtu mwingine yoyote 

atakayeufanya huu ukaguzi ukawa wa maana kama siyo sisi kwa 

sababu ukaguzi huu ni wetu sisi na huyu CAG sisi ndiyo tuliomtuma 

aende kufanya ukaguzi hu, aje ili tuone kwamba kuna nini na kitu 

gani turekebishe, tuishauri Serikali na kusimamia.  

 

Mheshimiwa Mwenyekiti, ninashukuru sana na ninaomba 

kuunga mkono hoja.  (Makofi) 

 

MWENYEKITI: Ahsante Mheshimiwa Issa Ally Mchungahela. 

Nilimtaja Mheshimiwa Bakari Bakari Shingo, wajiandae 

Mheshimiwa Adonis Alfred, Mheshimiwa Enjinia Ezra John 

Chiwelesa na Mheshimiwa Kangi Alphaxard Lugola.  

 

MHE. BAKARI B. SHINGO: Mheshimiwa Mwenyekiti, ahsante 

kwa kupata nafasi hii. Awali ya yote nimshukuru Mwenyezi Mungu 

kunijalia afya njema. Pia nitoe pongezi kwa Mheshimiwa Rais wetu 

wa Jamhuri ya Muungano wa Tanzania kwa uteuzi mzuri wa 

Mheshimiwa Waziri Mkuu. Niseme wazi kwamba, mimi ni muumini 

wa utendaji na ziara; watanisamehe Waheshimiwa, ninakohoa 

kidogo; za Mheshimiwa Waziri Mkuu na maelekezo anayoyatoa; 

na ananikumbusha enzi na Mheshimiwa Waziri aliyepita muda 

wake juu ya maagizo mbalimbali.  

 

Mheshimiwa Mwenyekiti, ni vizuri; ili nchi yetu iweze Kwenda 

Mheshimiwa Waziri Mkuu ni mmoja katika Jamhuri yetu ya 

Muungano wa Tanzania na wasaidizi wake wa karibu ni 

Waheshimiwa Mawaziri na Waheshimiwa Manaibu wao 

wakisaidiwa na watendaji. 

Mheshimiwa Mwenyekiti, haipendezi na haileti sura nzuri 

kwamba mambo ambayo yanaweza yakamalizwa na 

Waheshimiwa Mawaziri yanaweza yakamalizwa na Makatibu 

Wakuu, yanaweza ya kamalizwa na Wakurugenzi, Wakuu wa 

Mikoa na Wakuu wa Wilaya yanasubiri hadi Mheshimiwa Waziri 

Mkuu afanye ziara ndipo wananchi waende wakalalamike 

kwake. Ili tuweze kuvuka ni lazima tuambiane ukweli, tusimchoche 

Mheshimiwa Waziri Mkuu.  

 

Mheshimiwa Mwenyekiti, Waziri Mkuu ni binadamu kama 

tulivyo sisi. Sasa tumpunguzie hizi ziara kwa kumwekea wepesi wa 

watendaji chini kutenda haki. Nina hakika tukifanya vizuri 

Mheshimiwa Waziri Mkuu atapata nafasi nzuri ya kufanya tathmini 

kwa vyombo vyake. Pia itampa nafasi Mheshimiwa Rais kuona 

kwamba alifanya chaguo sahihi na hivyo kwenye Serikali inayojali 

wananchi wake. 

 

Mheshimiwa Mwenyekiti, asubuhi hapa nilimsikia 

Mheshimiwa Waziri wa Maliasili akizunguka mambo mbalimbali. 

Niweze kusema tu kwamba nilipata nafasi ya kuteta naye kidogo 

na amenihakikishia kwamba changamoto zilizopo kwenye Jimbo 

langu la Ukonga, hasa Kata za Buyuni, Chanika na Zingiziwa 

inayotokana na mipaka ya Hifadhi ya Kazimzumbwi, Mheshimiwa 

Waziri amenipa uhakika kwamba tunaenda kulimaliza baada ya 

kuwa limejadiliwa kwa muda mrefu sana, kwa zaidi ya miaka 

mitatu kwenda nyuma.  

 

Mheshimiwa Mwenyekiti, lingine, nitoe shukrani kwa 

Mheshimiwa Spika wetu kwa kuonesha msimamo katika jambo 

letu hili na wajibu wetu kama Waheshimiwa Wabunge.  

 

Mheshimiwa Mwenyekiti, jambo lingine, kutokana na hali ya 

polisi wetu nilipata nafasi ya kutembelea Jimbo langu la Ukonga 

hizi siku chache za mapumziko na kufanya ziara kwenye Kituo cha 

Polisi cha Wilaya Chanika. Kituo cha Polisi cha Wilaya Chanika 

kinahudumia zaidi ya kata nane kwenye jimbo langu 

kinahudumia kata tatu. Kwa kweli kituo kile kina uhaba mkubwa 

wa magari kwa ajili ya kutuhudumia sisi wananchi.  

Mheshimiwa Mwenyekiti, kituo kile kina gari moja maalum 

kwa ajili ya doria na gari moja ya kiutawala; na hiyo gari moja 

lililobaki ni bovu, ambapo kwa maelezo ya kaimu OCD ambaye 

nilimkuta pale ofisini, imekuwa ikitengenezwa mara kwa mara, 

kwa hiyo imekuwa inapoteza ufanisi katika kutekeleza majukumu 

yake.  Kwa hiyo ningeomba tu kwamba Serikali iangalie kwa jicho 

la pili umuhimu wa kuongezea gari mpya kile Kituo cha Wilaya 

cha Polisi pale Chanika. Kituo hiki ni muhimu sana kwa watu wa 

huko. 

 

Mheshimiwa Mwenyekiti, kuna hili suala la huduma za afya. 

Nimekuwa ninalirudia, hii ni mara ya pili. Ninalirudia hili kwa 

sababu inawezekana, au ninaamini kuwa Serikali ilifanya uamuzi 

sahihi kuweka au kufuta tozo ama gharama za kuchangia 

matibabu kwa watoto wa miaka zero hadi mitano na akinamama 

wajawazito. Ninaamini imefanya uamuzi sahihi. Hata hivyo, huko 

chini hicho sicho kinachotekelezeka. Nimeuliza hili kwa sababu 

katika ziara yangu siku chache hizi nilitembelea hospitali mbili zipo 

katika jimbo langu na nimekuta matendo haya bado 

yanaendelea.  

 

Mheshimiwa Mwenyekiti, kupitia katika ziara zangu 

tulimtembelea mzazi mmoja, alikuwa na mtoto mdogo mwenye 

miaka mitatu akiwa na kadi ya kliniki.  Alivyofika hospitali bado 

alichajiwa fedha shilingi 10,000 kwa ajili ya vipimo. Hadi 

nilipoingilia kati ndipo ikaonekana kwamba hatakiwi kulipia.  

 

Mheshimiwa Mwenyekiti, nilitembelea pia na kituo kingine 

cha afya pale kwetu, changamoto hizi zipo. Nimekuwa 

nikizungumza hapa mara kwa mara, kwamba wakati mwingine 

Serikali inaweza ikawa inachelewa kuweka fedha, lakini wakati 

mwingine watendaji wetu huko chini wanakuwa changamoto. 

Sasa sielewi, kwamba hawa watendaji; baadhi yao, si wote; 

vichwa ni vigumu ama tunakwama wapi? Kwa sababu Serikali ni 

ya umma, hospitali ni ya umma, kodi ni za umma, Serikali yetu 

inaiongozwa na Chama Cha Mapinduzi ama iliyoundwa na 

Chama Cha Mapinduzi imeweka Ilani ipo wazi, watu watibiwe 

bure, shida iko wapi? 

Mheshimiwa Mwenyekiti, kule chini kuna Viongozi wa 

Chama Cha Mapinduzi wa Kata, wa Jimbo, wa Wilaya na wa 

Mkoa. Viongozi wa vyama vyetu ndiyo viwanja wetu, 

wanashindwa nini?  Sasa ningeomba tufikie mahali sasa, Bunge 

litamke ama Ofisi ya Mheshimiwa Waziri Mkuu itueleze wazi, 

kwamba tunadanganywa? Kama Serikali imeamua, tunakwama 

wapi ilihali sisi ni wawakilishi?  

 

Mheshimiwa Mwenyekiti, hapa sitegemei na wala hakuna 

Mheshimiwa Mbunge atategemewa kuleta taarifa za uongo 

hapa, tunatoa tarifa za ukweli na tuna ushahidi nazo. Sasa 

ninaomba hili nalo lifikie mwisho. Ni aibu kwa Tanzania yetu, 

tunazungumzia habari ya afya kwa akinamama wajawazito, 

habari ya afya kwa watoto wetu, bado tukienda huko chini 

wanatozwa, hii ni aibu sana. 

 

Mheshimiwa Mwenyekiti, kuna suala hili pia la watu wazima 

wenye miaka 60 na kuendelea; hivi bado tunahitaji mganga wa 

kienyeji kupiga ramli kwamba huyu mzee anakuja mezani kwako 

daktari akiwa na kadi yake ya NIDA inaonyesha umri wake ni 

miaka 60 plus, unamwambia bado aje na barua ya msamaha? 

Hapana, ninaomba tubadilike, twende kwenye kutafsiri matendo 

yetu. Tukifanya hivi hata kelele mitaani zitapungua. 

 

Mheshimiwa Mwenyekiti, katika kuendea haya mambo 

tunayoyazungumza humu Bungeni, watendaji huko chini wakiya-

support tutakaa raha mustarehe na majimbo yatakuwa mazuri na 

hakika mitaani utapita utaona nyuso za wananchi zikiwa 

zimekunjuka. 

 

Mheshimiwa Mwenyekiti, la mwisho, ningependa 

nizungumze suala la mafuta, ambalo ni issue kubwa sana. Suala la 

mafuta katika nchi yetu limekuwa ni changamoto na hii si 

changamoto ya kujiitegemezea na hatuwezi kuwalaumu 

wanasiasa ama watendaji wetu; ni kulingana na mazingira ya 

dunia tuliyonayo kwa sasa wababe huko wanaonyeshana nguvu. 

Waswahili wanasema wapambanapo fahari wawili ziumiazo ni 

nyika. Kwa hiyo nafikiri sisi kama nyika tunaumia. Ningeomba tu, 

kwanza ninakubaliana na hatua ambayo inachukuliwa na Serikali 

katika kuhakikisha kwamba mafuta yanapatikana.  

 

Mheshimiwa Mwenyekiti, pamoja na mabadiliko ya bei 

kuongezeka ya wastani kati ya shilingi 800 hadi shilingi 1,000 

ningeiomba sasa Serikali ihakikishe kuwa inakazia mkazo hapo, 

mafuta yasiongezeke tena; na badala yake Serikali iondoe kodi, 

baadhi ya kodi ifute ili bei ya mafuta isimame.  

 

Mheshimiwa Mwenyekiti, pamoja na hivyo tunapozungumzia 

habari kidogo ya fedha iliyopanda kwenye price ya lita moja ya 

mafuta, tukubaliane kimsingi kwamba tunaenda kuongeza pia 

mfumuko wa bei. Si mfumuko wa bei bidhaa zetu tu, ni pamoja 

na mfumuko wa bei wa gharama zingine zote za binadamu. 

 

Mheshimiwa Mwenyekiti, katika mazingira hayo, kama Taifa 

na nchi kwa ujumla, tunaomba Serikali iweze kuongeza pia posho 

kwa wastaafu wetu, wafanyakazi wetu ili kwenda sambamba na 

hali halisi ilivyo. Tukiacha bei imesimama kama ilivyo na 

wafanyakazi wetu ama wafanyakazi wa Serikali na kwenye 

viwanda binafsi na mishahara ile tunatengeneza kundi lingine la 

wahalifu kutafuta namna ya kumwibia mwajiri. Ninaomba sana 

Serikali iangalie hapo upande wa pili pia.  

 

Mheshimiwa Mwenyekiti, ninashukuru sana. (Makofi) 

 

MWENYEKITI: Ninakushukuru Mheshimiwa Bakari Shingo kwa 

mchango wako. Nilimtaja Mheshimiwa Adonis Alfred, atafuatiwa 

na Mheshimiwa Engineer Ezra Chiwelesa. 

 

MHE. ADONIS A. BITEGEKO: Mheshimiwa Mwenyekiti, 

ninashukuru kwa kunipa nafasi kuweza kuchangia Hotuba ya Ofisi 

ya Mheshimiwa Waziri Mkuu na hasa kuhusiana na utekelezwaji 

wa bajeti ya mwaka huu wa fedha na pia kwa ajili ya Mwaka 

ujao wa Fedha wa 2026/2027.  

 

Mheshimiwa Mwenyekiti, nianze kwa kuipongeza Serikali 

chini ya Mheshimiwa Rais Dkt. Samia Suluhu Hassan Rais wetu wa 

Jamhuri ya Mungano wa Tanzania kwa kazi kubwa ambayo 

inafanyika. Pia Mheshimiwa Waziri Mkuu na timu yake kwa kazi 

nzuri ambayo wanaifanya. Tunamwona Mheshimiwa Waziri Mkuu 

katika ziara zake amekuwa akipambana sana kuona kama miradi 

ya maendeleo inatekelezwa kwa jinsi ilivyopangwa. 

 

Mheshimiwa Mwenyekiti, tumeona pia kwamba kupitia hali 

ya uchumi, uchumi wetu umekua na pato halisi la Taifa 

limeongezeka hadi asilimia sita kutoka tano mwaka uliopita. Kwa 

hiyo pato limeongezeka hadi asilimia sita kutoka 5.5%. Pia 

mwenendo wa mapato nao umekuwa ni mkubwa. Tumeona 

kwamba hadi kufikia mwezi Februari mwaka huu tumeweza 

kukusanya trilioni 26.63. Haya ni makusanyo makubwa 

ukilinganisha na ambavyo yalipatikana mwaka jana kipindi kama 

hiki, ya trilioni 25.68. Pia hata mapato ya Serikali za Mitaa nayo 

yameongezeka mpaka kufikia trilioni 1.8 ambazo zimekusanywa, 

ambazo ni sawasawa na 64.6% ya lengo ambalo lilikuwa 

limepangwa. 

 

Mheshimiwa Mwenyekiti, lazima nipongeze vile vile jitihada 

ambazo zimefanywa na Mheshimiwa Rais wetu. Tumeona 

kwamba amewaza kuunda tume ya kufanya mapitio na 

maboresho ya mfumo wa kodi hapa nchini. Hili ni jambo jema 

sana katika kupanua wigo wa kukusanya kodi, lakini pia wa 

kuondoa upotevu wa makusanyo ya kodi.  

 

Mheshimiwa Mwenyekiti, ninaomba sasa nijikite Ofisi ya 

Waziri Mkuu hasa Sera, Bunge na Uratibu. Kwa vile mimi ni Mjumbe 

wa Kamati ya Afya na Masuala ya UKIMWI nitachangia eneo hili 

zaidi, pamoja na upande wa TAMISEMI. 

 

Mheshimiwa Mwenyekiti, Ofisi ya Waziri Mkuu Sera, Bunge, 

Uratibu na Watu Wenye Ulemavu inasimamia Tume ya Kudhibiti 

UKIMWI. Ukiangalia ni kwamba Tume hii ina jukumu la kisheria ya 

kutoa uongozi wa kimkakati wa shughuli za kudhibiti UKIMWI hapa 

nchini. Kupitia jitihada za Serikali tumeona kwamba jitihada 

kubwa zimefanyika na zimesababisha mpaka kupungua kwa 

maambukizi ya virusi vya UKIMWI kwa kiasi kikubwa. Pia, kupitia 

jitihada za Serikali dawa za kufubaza virusi vya UKIMWI zimekuwa 

zikipatika bure na kwa wahitaji wote, hizi ni juhudi kubwa sana.  

Mheshimiwa Mwenyekiti, Serikali imeenda mbele zaidi, ni 

kwamba, ili kuziba pengo ambalo linaenda kujitokeza kutokana 

na kujitoa kwa shirika la kimaendeleo inaanzisha Mfuko Maalum 

kupitia Sheria ya Fedha Na. 11 2025, Mfuko ambao ni wa 

udhamini wakidhibiti UKIMWI (ATF) ili kuona kwamba fedha 

zinazohitajika kwa ajili ya UKIMWI zinapatikana kwa uhakika na 

zinakuwa endelevu. 

 

Mheshimiwa Mwenyekiti, tumeona, kwamba Serikali pia 

imeamua kuwekeza zaidi katika kiwanda au kufufua kiwanda kile 

ambacho kilikuwa kinazalisha dawa za VVU, dawa za ARV, 

Kiwanda cha TPI – Arusha. Hizi ni jitihada kubwa sana kwa Serikali 

ili kuona kwamba tunaongeza upatikaji wa dawa hizo nchini, pia 

kuzalisha ajira na kupunguza gharama za kuagiza dawa kutoka 

nje ya nchi. Hili ni jambo kubwa sana. Ushauri kwa Serikali ni kuona 

kwamba kiwanda hiki kinazalisha dawa kwa kuzingatia sheria na 

kanuni za Mamlaka ya Dawa na Vifaa Tiba (TMDA) ili kuona dawa 

ambazo zinazalishwa zinakuwa na ubora na ufanisi.  

 

Mheshimiwa Mwenyekiti, ukiangalia katika utekelezaji wa 

bajeti ya mwaka huu wa fedha Tume ya Kudhibiti UKIMWI 

(TACAIDS) hadi kufikia Februari mwaka huu matumizi yake ya 

fedha katika bajeti ambayo ilikuwa imeidhinishwa ya bilioni 29.14; 

kwamba matumizi yake au pengine fedha ambazo 

zimepokelewa ilikuwa ni 36% tu ya fedha ambazo zilikuwa 

zimetengwa au zilizokuwa zimeidhinishwa na Bunge hili. 

 

Mheshimiwa Mwenyekiti, hizi fedha bado ni ndogo, 

tunaishauri Serikali kwamba iongeze kasi katika utoaji wa fedha ili 

yale mapambano dhidi ya Virusi vya UKIMWI na UKIMWI yasirudi ili 

yaende mbele zaidi. Kwa hiyo, ninashauri sana Serikali katika hili 

iangalie umuhimu kuona kwamba zile jitihada zetu tunazozifanya 

basi hazirudi nyuma.  Kwa hiyo tunashauri sana Serikali katika hili 

iongeze kasi katika kutoa fedha katika kipindi hiki kilichobaki kwa 

mwaka huu wa fedha ili kuona kwamba kazi kubwa inafanyika 

katika haya mapambano dhidi ya VVU pamoja na UKIMWI. 

 

Mheshimiwa Mwenyekiti, kingine ambacho tujifunze ni 

kwamba kazi za uratibu dhidi ya mapambano ya UKIMWI 

zinafanyika na TACAIDS, lakini pia ni vyema sana kwamba 

matumizi ya Ofisi za Kanda za TACAIDS yakafanyika kwa kuona 

kwamba tunapeleka zaidi rasilimali kwenye ofisi za kanda ili 

zishikane ndani ya halmashauri katika kuleta msukumo zaidi katika 

mapambano ya Virusi vya UKIMWI pamoja na UKIMWI.  

 

Mheshimiwa Mwenyekiti, kwa hiyo hili ni suala muhimu sana 

kwamba TACAIDS wakapeleka zaidi msukumo katika ofisi za 

kanda ili kuona kwamba fedha nyingi zinakwenda kule na 

rasilimali watu katika kusaidia katika shughuli za mapambano ya 

UKIMWI kwa kushirikiana na ofisi za halmashauri. 

 

Mheshimiwa Mwenyekiti, hiyo ilikuwa ni utekelezaji wa bajeti 

ya Mwaka huu wa Fedha 2025/2026. Katika bajeti ya Mwaka wa 

Fedha 2026/2027 kwenye makadirio ya TACAIDS tumeona 

kwamba, TACAIDS imeleta mapendekezo ya jumla kwa fedha za 

ndani pamoja na za maendeleo ambazo zinafikia shilingi bilioni 

12.7. Kama ukiangalia ukalinganisha na bajeti iliyopita, mwaka 

uliopita wa fedha ni kwamba fedha hizi zimepungua kwa 56%. Zile 

za mwaka uliopita wa fedha ambao ndio unaendelea zilikuwa ni 

shilingi bilioni 29.4, lakini sasa hivi tumeshuka hadi shilingi bilioni 

12.6; ni upungufu wa 56%. 

 

Mheshimiwa Mwenyekiti, kingine ambacho tunapaswa 

kupata maelezo kutoka Ofisi ya Waziri Mkuu ni kwamba katika 

mwaka ujao wa fedha, mapendekezo ya makadirio haya 

tulitegemea kuona zaidi kwamba kunakuwa na bajeti au 

makadirio ambayo yameainishwa ya matumizi ya zile fedha za 

mwitikio wa UKIMWI, hizo fedha hazijaainishwa mle ndani.  

 

Mheshimiwa Mwenyekiti, kwa hiyo tunashauri kwamba ni 

vizuri sana katika makadirio yakawa wazi ili kuonyesha kwamba 

zile fedha ambazo zinaingia kwenye Mfuko wa ATF makadirio 

yake tukayajua kabisa ili tujue kwa ajili ya matumizi husika. 

 

Mheshimiwa Mwenyekiti, kwenye upande wa TARURA 

baada ya hapa tunaona kwamba Serikali imefanya kazi kubwa 

sana, lakini pia kulikuwa na changamoto ya mapokeo ya fedha 

kwenye mwaka huu fedha.  Kwa mfano, katika Wilaya yetu ya 

Muleba kupitia TARURA mpaka sasa hivi tumepokea 16.4% tu ya 

fedha ambazo zimetengwa ambazo zilikuwa ni shilingi bilioni 4.3, 

tunaomba sana kuwe na msukumo zaidi ili fedha hizi zipatikane 

zaidi ili kusaidia athari za barabara ambazo zimeharibika 

kutokana na athari za mvua. 

 

Mheshimiwa Mwenyekiti, kwenye upande wa afya jambo 

lingine la msingi la ushauri ni kwamba kwenye Wilaya ya Muleba 

kulikuwa na ujenzi wa hospitali ya wilaya. Ushauri ni kwamba 

hospitali hii tunashukuru mpaka sasa hivi ujenzi umefika hatua 

kubwa. Mkataba wa ujenzi wa hii hospitali ya wilaya ulikuwa na 

thamani ya shilingi bilioni 2.17, tuna upungufu wa shilingi bilioni 

844. 

 

Mheshimiwa Mwenyekiti, tunaomba tu Serikali itoe fedha hizi 

ili kukamilisha ujenzi wa hospitali hii ya wilaya hasa ujenzi wa jengo 

la ICU pamoja na jengo la upasuaji pamoja na jengo la kutolea 

chanjo. Tunaomba pia Serikali itekeleze pengine katika bajeti hii 

ya mwaka huu kuona kwamba tunakamilisha ujenzi wa Zahanati 

ya Ilogero na Makongora katika Wilaya ya Muleba pamoja na 

Vituo vya Afya Izigo na Kamachumu.  

 

Mheshimiwa Mwenyekiti, kwa upande wa Vituo vya Afya 

vya Kamachumu na Izigo vina upungufu wa wataalam hasa 

wataalam wa dawa za usingizi na radiolojia. Kwa hiyo, tunaishauri 

sana Serikali katika hili iangalie kwa sababu tayari majengo yapo 

tayari tunasubiri tu wataalam hao tuweze kukamilisha kufanya 

huduma hizo. 

 

Mheshimiwa Mwenyekiti, jambo la mwisho la kumalizia ni 

ushauri kwamba kwenye afya ya msingi ngazi ya wilaya 

tunashauri pia Serikali iangalie umuhimu wa kuongeza wataalam 

wa dawa (wafamasia) ili waweze kutoa huduma inayotakiwa.  

 

Mheshimiwa Mwenyekiti, ninaomba nimalizie kwa kuomba 

kwamba Serikali iweke kipaumbele katika kukamilisha ujenzi wa 

vituo vya kutolea huduma za afya ili huduma ya afya iweze 

kutolewa kwa ubora zaidi.  

Mheshimiwa Mwenyekiti, ninaomba kuunga mkono hoja. 

(Makofi) 

 

MWENYEKITI: Mheshimiwa ahsante kwa mchango wako. 

Nilimtaja Mheshimiwa Engineer Ezra John Chiwelesa, wajiandae 

Mheshimiwa Kangi Lugola pamoja na Mheshimiwa Zacharia Paulo 

Issaay. 

 

MHE. ENG. EZRA J. CHIWELESA: Mheshimiwa Mwenyekiti, 

nichukue nafasi hii kukushukuru kwa kunipa nafasi ya kuchangia 

au kutoa maoni yangu kwenye bajeti hii ya Ofisi ya Waziri Mkuu. 

Kipekee nimpongeze Waziri Mkuu na Mawaziri wote ndani ya Ofisi 

yake, Manaibu Waziri na Watendaji wote ambao wanaendelea 

kufanya kazi ya kuwahudumia Watanzania hasa Ofisi hii kubwa 

kabisa ya TAMISEMI ambayo tumeipitishia takribani shilingi trilioni 

12 walizoziomba hapa kwenye bajeti kwa sababu inagusa karibu 

kila eneo. 

 

Mheshimiwa Mwenyekiti, nianze kwa kumshukuru 

Mheshimiwa Rais kwa kazi kubwa anayoifanya, lakini kwa niaba 

ya Wanabiharamulo, miaka takribani mitatu nimekuwa 

nikisimama hapa mara nyingi kuongelea habari ya jengo jipya la 

halmashauri.  

 

Mheshimiwa Mwenyekiti, hata hivyo, ninafurahi kukwambia 

tayari shilingi bilioni moja imeshaingia kwenye akaunti ya 

Halmashauri ya Biharamulo sasa na sisi tunajenga jengo jipya la 

halmashauri kwa sababu niliyataja kwa miaka mitatu mfululizo 

natakiwa nisimame kushukuru.  

 

Mheshimiwa Mwenyekiti, juzi tarehe 4 Aprili, 2026, nadhani 

tumeona kwenye vyombo vya habari Biharamulo hatuna chanzo 

cha uhakika cha maji. Mheshimiwa Rais alipokuja Biharamulo 

tarehe 8 Juni, 2022, nilimwomba Mradi wa Maji wa Ziwa Victoria 

na akamwelekeza Waziri wa Maji rafiki yangu Mheshimiwa Aweso 

akamwambia hakikisha wanapata maji hapo.  

 

Mheshimiwa Mwenyekiti, ninasimama ndani ya Bunge hili 

kumshukuru sana Mheshimiwa Rais na kumshukuru sana Waziri wa 

Maji na watendaji wake kwa kazi kubwa ambayo wameifanya 

maana juzi tarehe 4 Aprili umesainiwa mkataba wa kuleta maji ya 

Ziwa Victoria katika Wilaya ya Biharamulo yenye thamani ya dola 

za Marekani milioni 55.1 ambayo ni zaidi ya bilioni 140.  

 

Mheshimiwa Mwenyekiti, tunaenda kupata mradi mkubwa 

wa maji chini ya mkopo nafuu wa Serikali ya Hungary. Ahsanteni 

sana; ninaishukuru Serikali na wote waliohusika kwa ajili ya kuleta 

neema hii kubwa ya Biharamulo ambayo sasa na sisi kama ni 

ujenzi wa viwanda na vitu vingine vinaenda kufanyika kwa 

sababu substation ya umeme ipo na mambo mengine ya uhakika 

yapo pale.  

 

Mheshimiwa Mwenyekiti, nisimame hapa pia kushukuru kwa 

bajeti ambazo zimekuwa zinaendelea especially kwenye upande 

wa TARURA. Tumejenga barabara nyingi sana katika bajeti hii 

iliyopita na tunaendelea kujenga barabara na tumeona kwamba 

hata bajeti ya TARURA imeongezeka.  

 

Mheshimiwa Mwenyekiti, hii ni heshima kubwa sana ambayo 

Wabunge hasa Wabunge wengi tunaotoka maeneo ya vijijini, 

Mheshimiwa Rais kwa mara nyingine ametuongezea tabasamu 

kwa sababu tunayo sababu ya kwenda kurudi kwa wananchi 

wale tuliozunguka katika uchaguzi wa mwaka jana tukiwaambia 

kwamba barabara zilizoahidiwa sasa zinaenda kutengenezwa 

kwa sababu kutoka shilingi bilioni 944 kwenda shilingi trilioni 1.2 na 

hela nyingi zimeongezeka.  

 

Mheshimiwa Mwenyekiti, tunaamini sasa hata marejeo kwa 

sababu tulishapitisha tayari kwenye RCC zetu kule na Road Board. 

Kwa hiyo, tunaamini hili ongezeko wilayani kule wanaanza 

kulifanyia kazi. Kwa hiyo, tungeomba TAMISEMI pia 

yatakapoletwa huko Wabunge tuhusishwe kwa sababu sasa hivi 

tuko Dodoma hapa, hili ongezeko lisije likafanyika Mbunge hujui 

unaenda kule unakuta barabara ambayo hukuiombea wewe 

uliyeenda kwa niaba ya Chama Cha Mapinduzi kwenye Ilani 

imepitishwa tu na mtaalam kule. Kwa hiyo, tungeomba 

watakapomaliza kwa sababu tulisharudi huko hatuko majimboni 

walau tupate taarifa tujue ni barabara gani zimependekezwa 

Wabunge tunapokuwa tunaendelea wakati wa kupitisha bajeti 

ujue unapitisha kitu gani kwenye eneo lako. Hilo nilitaka niliombe 

namna hiyo.  

 

Mheshimiwa Mwenyekiti, liko jambo lingine kwa sababu hii ni 

Ofisi ya Waziri Mkuu, yako mambo ambayo ningependa kushauri 

ninajua Wizara nyingine zinakuja, lakini ninataka kuongelea habari 

ya umeme. Tumekuwa tunapata shida kidogo kwenye hii miradi 

ya umeme.  

 

Mheshimiwa Mwenyekiti, unakuta umeomba maji. Wizara ya 

Maji inajitahidi inakupelekea mradi wa maji. Unafika pale miradi hii 

mingi inatekelezwa vijijini. Ukifika pale wamejenga mradi mkubwa 

sana na mzuri wa maji. Tunatumia solar lakini vijiji vingine ni 

vikubwa. Sasa kumekuwa na shida kati ya TANESCO na watu wa 

maji.  

 

Mheshimiwa Mwenyekiti, unakuta mradi mzuri wa maji 

unaenda pale wananchi wanalalamika mradi hautoi maji kwa 

sababu umeme hamna. Kwa hiyo, tulikuwa tunaomba 

coordination pale ambapo Serikali; (hili jambo nilishalichangia 

kipindi cha nyuma) nikasema kwa mfano miradi yaani taasisi 

nyingi za Serikali unakuta wana mahitaji specific ya ardhi. Kwa 

hiyo, zile taasisi haziwezi kukaa pamoja na wananchi unakuta ziko 

pembeni. Kama ni zahanati au kituo cha afya kinajengwa 

pembeni, kama ni shule ya sekondari inajengwa pembeni kwa 

sababu wanahitaji maeneo makubwa. 

 

Mheshimiwa Mwenyekiti, sasa umeme unaoletwa vijijini ule 

wa nguzo 40 au nguzo 60 ukitaka upeleke kwenye taasisi, 

wananchi wanabaki bila umeme. Ukitaka upeleke kwa wananchi 

basi taasisi zitapata umeme. Sasa tungeomba tuje na package 

maalum ya kupeleka kwenye shule za sekondari, kupeleka 

kwenye vituo vya afya, kupeleka kwenye vyanzo vya maji hiyo 

isihusike kabisa na masuala haya ya REA inayoenda kwenye 

vitongoji au vijiji ili iweze kutusaidia vile vyanzo vipate maji kwa ajili 

ya kuhudumia Watanzania.  

Mheshimiwa Mwenyekiti, haipendezi Serikali inaweka pesa 

pale zaidi ya shilingi milioni 400 au 500 halafu mradi hauzalishi 

wala hautoi maji, ni kama ile pesa imetupwa pale. Kwa hiyo, 

tulikuwa tunaomba hilo liangaliwe waweze kutusaidia.  

 

Mheshimiwa Mwenyekiti, liko jambo ambalo nilikuwa nalipitia 

hapa. Wote tunajua kwa sera mpya ya elimu vijana wetu 

wanaanza kuishia darasa la sita. Kwa hiyo, tunategemea 

mwakani 2027 kutakuwa na darasa la saba wanaomaliza na la 

sita wanaomaliza. Sasa ukiangalia la saba na la sita hawa tuna 

takribani ya average ya watoto 1,500,000 kwa kila darasa.  

 

Mheshimiwa Mwenyekiti, kwa hiyo, tutakuwa na increment 

ya watoto takribani 1,545,330 ambao wamefanya mtihani wa 

darasa la nne mwaka huu na mwaka jana wote wanaenda 

kumaliza darasa la saba. Sasa wanapomaliza darasa la saba 

kitakachojitokeza ni nini? Tutakuwa na watoto wengi wanaoingia 

form one kwa pamoja.  

 

Mheshimiwa Mwenyekiti, kwa hiyo, ninaomba Serikali 

ilichukue hili. Ukipiga average ambayo sio standard kwamba kila 

darasa libebe watoto 60. Tunahitaji vyumba 25,756 vya ku-

accommodate hawa watoto wapya. Tunajua watoto wengi 

wamekuwa wanaenda private. Sasa private huwezi kuishtua 

private sector ikaanza kujenga vyumba vipya na ku-

accommodate watoto wengi namna hiyo. Kwa hiyo watoto 

wengi tutegemee Serikali itawabeba kwa sababu kama private 

ina limit ya kutaka wafanye comfortability ya watoto walio nao 

wasi-fail waweze ku-acommodate na huku Waziri Mkuu 

alishaelekeza ndani ya Bunge hili kwamba elimu ya sekondari ni 

elimu ya lazima hakuna kuishia la saba tena.  

 

Mheshimiwa Mwenyekiti, kwa hiyo, tulione hili tuanze 

kupanga kadri tunavyoenda haraka kwa sababu kwenye bajeti 

ijayo ya mwaka wa fedha 2027/2028 kujenga yaani kujenga 

madarasa haya yote kwenye bajeti moja bado mzigo utakuwa ni 

mkubwa kwa Serikali. Kwa hiyo, ninachotaka kushauri tunayo 

maboma ambayo yamekaa muda mrefu, basi tusaidieni 

kuyamalizia yale maboma ili tuweze kupata idadi ya vyumba vya 

madarasa vitakavyotakiwa kwa wakati ule itusaidie ili hatimaye 

watoto hao wanapokuja form one wakute madarasa yapo na 

hali kadhalika wakute walimu wapo kwa ajili ya kuwasaidia.  

 

Mheshimiwa Mwenyekiti, nimpongeze pia Mheshimiwa Rais 

kwa kuanzisha kitu kinachoitwa mahusiano kwenye Ofisi ya Waziri 

Mkuu. Tuna Wizara ya Ajira, Kazi na Mahusiano. Sasa kwa sehemu 

kubwa tumekuwa tunaona matatizo mengi yaliyoko Serikalini. 

Huyu anatamka cha kwake hiki, huyu anatamka cha kwake hiki, 

kwa sababu there is no proper communication. Kuna kipindi mtu 

mwingine anakaa ofisini anasubiri bosi wake aanguke ile apande 

cheo. Huyu anasubiri ni ajali tu za kawaida na hata humu ajali za 

siasa si tunazijua, tunapigana ajali humu? Kwa hiyo, hizi ajali zipo. 

Hii Wizara ya Mahusiano tunaomba ifanye kazi ya kuponya mioyo 

ya watu walioumia ili utendaji wa Serikali uweze kwenda vizuri. 

 

Mheshimiwa Mwenyekiti, ninataka niongelee suala la mafuta 

ninapomalizia. Bahati nzuri siku ile nilitaka kutoa hoja hapa 

tukapata taarifa, maelekezo ya Spika tunayaheshimu na 

tunakubali kabisa, nimeenda mpaka kwenye Kamati kule 

nimeongea ingawa siyo mjumbe wa Kamati hiyo tuliruhusiwa 

kwenda.  

 

Mheshimiwa Mwenyekiti, kuna kitu kimoja ninajiuliza, 

aliyekaa pale akatamka kwamba tuna stock ya mafuta ya miezi 

mitatu what was his intention? Yaani anatamka, taharuki ikianza 

wataalamu ndiyo wanakuja kukuelezea… 

 

(Hapa kengele ililia kuashiria kwisha kwa muda wa Mzungumzaji) 

 

 MHE. ENG. EZRA J. CHIWELESA: Mheshimiwa Mwenyekiti, 

ninaomba nimalizie.  Wataalam ndiyo wanakuja kukuelezea 

kwamba maana ya hiki ni hivi na maana ya hiki ni hivi.  Tunaomba 

wanaotoa matamko Serikalini watoe matamko kwa kutoa 

maelezo, mbona baadaye Watanzania wamejaribu kuelezwa na 

wameelewa kwamba mafuta hayako yote hapa. Yanakuwa 

yanakuja yote yanahesabika kama yanakuja, lakini aliyetoa 

tamko mara ya kwanza anaichonganisha Serikali, 

anatuchonganisha Wabunge na wananchi kwa sababu kila 

mwananchi alijua mafuta yapo kumbe mafuta yale 

yanayoelezewa mengine yapo kwenye meli, mengine ndiyo 

yamewekewa order hayajaja, yote ile ndio combination 

ninayosema.  

 

Mheshimiwa Mwenyekiti, kwa hiyo tunaomba wanaotoa 

matamko Serikalini, kama ni mtendaji huna experience ya 

kuongea, sisi wanasiasa tuna experience, Waziri yupo ana 

experience ni mwanasiasa, waacheni wanasiasa waongee na 

wananchi kwa sababu wana uzoefu wa kuongea na wananchi 

wanawaelewa kuliko mtendaji mmoja anatoa tamko, anatoa 

taharuki kwa chama, anatoa taharuki kwa Bunge, anatoa 

taharuki kwa nchi na hatumwoni akirudi tena kutoa maelezo yale 

kwamba nilikuwa ninamaanisha kitu fulani. 

 

Mheshimiwa Mwenyekiti, ninaomba kushukuru sana na 

naunga mkono hoja ya Ofisi ya Waziri Mkuu.  (Makofi) 

 

MWENYEKITI: Mheshimiwa Engineer Chiwelesa ahsante kwa 

mchango wako. Nilimtaja Mheshimiwa Kangi Lugola, wajiandae 

Mheshimiwa Zakaria Paulo na Mheshimiwa Joseph Kamonga. 

 

MHE. KANGI A. LUGOLA: Mheshimiwa Mwenyekiti, ahsante 

sana.  Nianze na tatizo la ajira hapa nchini.  Tunayo Mifuko ya 

Hifadhi za Jamii katika nchi yetu (PSSSF, NSSF, WCF) wamefanya 

kazi kubwa kutusaidia kupambana na tatizo la ajira. 

 

Mheshimiwa Mwenyekiti, NSSF wana Kiwanda cha Sukari 

pale Mkulazi mpaka sasa wameajiri watu 10,172 wakiwemo 

indirect na direct employment, lakini matarajio yao itakapofika 

mwaka wa fedha 2027/2028, watakuwa na uwezo wa kuzalisha 

tani 50,000 za sukari na wanatarajiwa kuwa na wafanyakazi 

11,315 indirect na direct employees. 

 

Mheshimiwa Mwenyekiti, PSSSF hao hao wana Kiwanda cha 

Ngozi cha kutengeneza viatu pale Kilimanjaro ambapo wana 

ubia na WCF wameajiri watu 4,237, lakini ikifika 2027 watakuwa na 

7,000 ikijumuisha indirect na direct employment. Vilevile, wana 

Kiwanda cha Chai pale Mponde, Wilaya ya Lushoto wanaubia na 

WCF, wana ajira 3,208 lakini ifikapo 2027 watakuwa wameajiri 

watu 4,708.  

 

Mheshimiwa Mwenyekiti, sisi kwenye Kamati ya Ustawi na 

Maendeleo ya Jamii tumeshauri sana Mifuko hii kupanua wigo wa 

uwekezaji waende mpaka kwenye viwanda vya kuchakata 

Samaki, lakini pia kwa ajili ya geographical diversity wafikie na 

mikoa mingine ambako wanaweza wakapata fursa ili Watanzania 

wengi zaidi waweze kupata ajira. 

 

Mheshimiwa Mwenyekiti, mifuko hii inazo changamoto; 

changamoto ya kwanza kwenye Mifuko ya NSSF na PSSSF ni 

madeni wanayoidai Serikali. Serikali iliwakopa matrilioni. 

Tunashukuru Serikali imeshaanza kulipa madeni, imepunguza lakini 

bado kuna madeni ambayo Serikali inatakiwa ilipe. 

 

Mheshimiwa Mwenyekiti, kwa nini ninazungumzia ulipaji wa 

madeni haya? Watakapolipa madeni haya Mifuko hii licha tu ya 

kuwa na uhimilivu wa kuwalipa wanachama wao watakuwa na 

ukwasi kwa ajili ya kuongeza vitega uchumi ambavyo vitaongeza 

ajira hapa nchini.  

 

Mheshimiwa Mwenyekiti, kwenye Kiwanda cha Ngozi na 

Viatu pale pale Moshi Kilimanjaro ambao wana ubia na 

magereza, PSSSF wana changamoto ya soko. Nimwombe 

Mheshimiwa Waziri Mkuu ajaribu kukaa na majeshi badala ya 

kuwa na tender za kununua viatu kutoka nchi za nje China na 

kwingineko wawaelekeze kutengeneza soko la viatu kwenye 

kiwanda chetu waweze kununua viatu na hapo tutaongeza 

uzalishaji na hapo Mifuko hii itaongeza uwekezaji na hivyo 

tunaweza kusaidia ajira hapa nchini. Hata hivyo viatu wanaagiza 

China vingi huwa ni vibovu tu. Wanatumia siku mbili vinaharibika. 

(Makofi) 

 

Mheshimiwa Mwenyekiti, niende kwenye Hotuba ya 

Mheshimiwa Waziri Mkuu kwenye eneo la mapambano dhidi ya 

rushwa, dhidi ya ufisadi na ubadhirifu wa fedha za umma. Ukurasa 

wa 91 Mheshimiwa Waziri Mkuu ameripoti TAKUKURU wameweza 

kusaidia kuokoa shilingi 60,331,000,000. 

Mheshimiwa Mwenyekiti, hata hivyo, to be sincere Bunge hili 

la bajeti huwa Wabunge tunakuja hapa kutafuta fedha kwa ajili 

ya majimboni, kwa ajili ya kuhakikisha wananchi wanapata maji, 

wanakuwa na barabara nzuri, wanakuwa na zahanati, vituo vya 

afya, mahospitali, kunakuwa na ujenzi wa madarasa, shule za 

sekondari, msingi, lakini pia tunakuwa na uwezo wa kuajiri walimu, 

uwezo wa kuajiri watu kwenye sekta ya afya na ajira zingine. Yote 

haya yanategemea Serikali kuwa na fedha. Tunafanya kazi nzuri. 

TRA wanakusanya mapato mazuri, lakini pia Mheshimiwa Rais kwa 

ajili ya miundombinu mikubwa anakopa fedha ili tuwe na miradi 

ya kuwasaidia Watanzania.  

 

Mheshimiwa Mwenyekiti, Bunge hili, kila Wizara inaleta hapa 

bajeti yake ya makadirio ya mapato na matumizi. Kwa hiyo bajeti 

ina sura mbili. Ina sura ya mapato, ina sura ya matumizi. Ninataka 

nijikite kwenye eneo la matumizi.  

 

Mheshimiwa Mwenyekiti, kama kuna eneo ambalo sisi 

Wabunge ingewezekana tukakaa kutwa nzima hapa ndani 

tukazungumza na Serikali tukambana Waziri Mkuu ni kwenye eneo 

la matumizi na hasa matumizi mabaya, wizi, ubadhirifu na ufisadi 

ambao unasababisha wananchi walipakodi wasiweze kupata 

huduma za maendeleo.  

 

Mheshimiwa Mwenyekiti, ninaomba niwakumbushe kidogo 

tu Waheshimiwa Wabunge waone namna ambavyo hizi fedha 

zinavyochotwa kwenye masandarusi zingine sijui wanabeba 

kwenye madiaba na marumbesa, fedha nyingi. Niwapeleke tu 

kidogo kwenye mwaka wa fedha 2021/2022. CAG alitoa ripoti 

yake kwenye Mamlaka tu za Serikali za Mitaa, eneo moja tu 

ambako mafisadi walichota 637,550,000,000. Waheshimiwa 

Wabunge unajua fedha hizi zikitamkwa tu kwamba CAG 

amebaini kuna ubadhirifu tusipofanya hesabu kidogo kidogo 

hatuwezi kujua ni kiwango gani hayo mafisadi yamekuwa na 

nguvu. Kwa mfano, ukienda kwenye hizo bilioni tungeweza 

kununua Power Tillers kwa ajili ya wakulima ya horsepower nane 

yenye majembe yote kwa milioni saba.  

Mheshimiwa Mwenyekiti, tuna majimbo 222 na kama Power 

Tiller moja ingekuwa na wakulima tano kila jimbo hapa nchini 

lingekuwa na Power Tiller 2,050. Kwa hiyo kila Mbunge hapa 

ungekuwa na wakulima 2,050 wenye Power Tiller.  Kwenye afya, 

zahanati moja Serikali tunajenga kwa milioni 90 yenye vifaa. Tuna 

majimbo 222, kwa fedha hizi tu kila jimbo hapa, kila Mbunge 

angekuwa na zahanati 32. Kwenye elimu kwa fedha hizo, darasa 

moja tunalijenga kwa milioni 25, tuna majimbo 222, kila Mbunge 

hapa jimbo kwake angekuwa na madarasa 115 na inawezekana 

ungekosa hata mahali pa kuyajenga.  

 

Mheshimiwa Mwenyekiti, kwenye maji, tunakadiria kisima 

kimoja hata kwenye mambo ya uchimbaji, casing ya miamba na 

nini ni kati ya milioni 15 mpaka 25. Ukichukua milioni 20 tuna 

majimbo 222, kila Mbunge hapa jimboni kwake angekuwa na 

visima 144 vya maji na kutatua tatizo la maji. Kwenye uvuvi, 

kizimba cha kawaida cha mita nane kwa mita nane na deep 

mita tatu ni milioni 20 chenye vifaranga 18,000 ambapo 

tungekuwa na wavuvi kwenye vikundi 25 kila kizimba, nchi nzima 

tungekuwa na vizimba shilingi 796,875 na hivyo wangepata 

mkopo wa kuwawezesha kiuchumi. 

 

Mheshimiwa Mwenyekiti, niende kwenye bodaboda. 

Bodaboda moja King Lion inaweza kununuliwa kwa milioni tatu. 

Tuna majimbo 222. Kila jimbo lingepata pikipiki 957 na kama 

pikipiki moja ingekuwa na kikundi cha watu wawili kila jimbo 

lingekuwa na wenye bodaboda 1,914 lakini kwa fedha hizi hizi 

sikukuu ya mwaka mpya, tuko Watanzania milioni 64, kila 

Mtanzania tukiwemo na katoto kangepata shilingi elfu kumi kwa 

ajili ya sikukuu ya mwaka mpya.  

 

Mheshimiwa Mwenyekiti, Mheshimiwa Waziri Mkuu, siku ile 

anateuliwa hapa alianza vizuri, nilimwona anatoa hotuba yake 

pale, nitapambana na wazembe, nitapambana na ubadhirifu, 

nitapambana na mafisadi, nikasema chuma hicho kinaingia. 

Baadaye ameenda kwenye Tume ya Maadili akasema wajaribu 

kufanya kila linalowezekana tujue watu wanaotuibia fedha. 

Nikasema chuma hicho! Songa mbele mtani wangu. 

Mheshimiwa Mwenyekiti, sasa simsikii humu ndani kwenye 

hotuba hajajipambanua kupambana na haya majamaa, kama 

tumeweza kurudisha bilioni 60, hizi fedha zetu wamechukua, kwa 

nini hizi fedha wasirudishe? Mwibara hatuna maji, Mwibara 

barabara mbovu, wavuvi hawana vizimba, hakuna vituo vya afya 

vya kutosha, anashindwa nini? 

 

Mheshimiwa Mwenyekiti, nitaamini kitu kimoja tu 

Mheshimiwa Waziri Mkuu, hivi tumefika mahali kweli CAG 

anakagua na ameandika kwenye ripoti yake kwamba 

tumekutana na wizi, ubadhirifu halafu tena tunasema waende 

tena wachunguze, uchunguzi juu ya uchunguzi? Nikasema aaah! 

Ndiyo maana hata juzi niliona Azam wanacheza na Simba, 

Manula akishika mpira anampa beki James Akaminko, 

washambuliaji wanakimbia mbele wanageuka mpira hauji 

Akaminko anamrudishia Manula dakika 90 zinaisha ni suluhu.  

 

Mheshimiwa Mwenyekiti, namwomba Mheshimiwa Waziri 

Mkuu, ashambulie kabisa, Bunge tuko pamoja naye ashughulike 

na hayo majamaa. Inakuwaje mafisadi wanateka nchi hii? 

Wanaiweka mfukoni? Wakati yeye ana mamlaka? Watanzania 

fedha zinaibiwa bado wanataka kuchunguza, wanachunguza 

kitu gani? Mheshimiwa Mchungahela amenifurahisha sana leo 

hapa jioni anisubiri pale nimpe supu ya kuku." 

 

(Hapa kengele ililia kuashiria kwisha kwa muda wa Mzungumzaji) 

 

MWENYEKITI: Mheshimiwa muda wako umekwisha, kengele 

ya pili tayari. 

 

MHE. KANGI A. LUGOLA: Mheshimiwa Mwenyekiti, 

ninashukuru sana.  Mheshimiwa Waziri Mkuu choma, fyeka 

vichaka vyote vya mafisadi na hayo madalali yanayodalalishia 

makampuni ya mafuta, choma kabisa hayo ndiyo yanatuharibia, 

mafuta yanakuwa na shida hapa. 

 

Mheshimiwa Mwenyekiti, ahsante sana. (Makofi) 

MWENYEKITI: Asante Mheshimiwa Kangi Lugola kwa 

mchango wako. Nilimtaja Mheshimiwa Zacharia Paulo, 

atafuatiwa na Mheshimiwa Joseph Zacharius na Mheshimiwa 

Saashisha Mafuwe ajiandae. 

 

MHE. ZACHARIA P. ISSAAY: Mheshimiwa Mwenyekiti, 

ninakushukuru sana kwa kunipa nafasi hii kuchangia mada iliyopo 

mezani. Awali ya yote nichukue nafasi hii kumshukuru sana 

Mwenyezi Mungu kwa rehema zake mbalimbali katika Taifa letu 

na sisi kwa ujumla, kwa kweli kuna mambo mengi ya kumshukuru 

Mwenyezi Mungu hadi tulipofika hapa.  

 

Mheshimiwa Mwenyekiti, nichukue nafasi hii pia kumshukuru 

sana Mheshimiwa Rais kwa kazi kubwa inayofanyika hasa katika 

Jimbo langu la Mbulu Mjini na Tanzania kwa ujumla kwa sababu ni 

Mjumbe wa Kamati ya TAMISEMI. Kamati yetu inakwenda 

maeneo mengi nchini na kwa hivyo kazi kubwa imefanyika katika 

nchi hii, ni vile tu mahitaji yetu hayatakwisha na kwa namna ya 

pekee tuna kazi nyingi ambazo zimefanyika na imeonesha 

dhamira ya Rais kwa Watanzania kwa ujumla. 

 

Mheshimiwa Mwenyekiti, kwa ufupi nimpongeze pia 

Mheshimiwa Waziri Mkuu, nimpongeze sana kwanza Mheshimiwa 

Waziri Mkuu kwa kuteuliwa kwake kuwa Waziri Mkuu wa Jamhuri 

ya Muungano wa Tanzania, lakini pia kwa kazi kubwa 

anayofanya katika Taifa letu na hasa kwa ziara zake. Kwa kweli 

ziara yake imeibua mambo mengi na imeonyesha hali halisi ya 

Watanzania na changamoto walizonazo, lakini pia na mambo 

ambayo wangeyahitaji. Tunamwombea kila la heri, lakini pia kwa 

namna ya pekee aendelee na moyo huo. 

 

Mheshimiwa Mwenyekiti, kazi kubwa anayofanya 

Mheshimiwa Waziri Mkuu, kwa Watanzania ameibua mambo 

mengi na ninadhani kwa upande wa Serikali kuna uratibu 

unafanyika ili yale yote yaliyoibuliwa kwenye ziara yake yaweze 

kufanyiwa kazi na Serikali iweze kuonekana mbeleni kwa 

Watanzania kama kazi ambayo inafanyika kwake na wasimamizi 

wote, nampongeza sana.  

Mheshimiwa Mwenyekiti, kwa namna ya pekee nipongeze 

Wizara zote zilizowasilisha mada zake mezani leo kupitia kwake 

yeye Mheshimiwa Waziri Mkuu, Wizara ya TAMISEMI na Wizara 

zingine zote kwa namna ya pekee. Ndugu zangu TAMISEMI ni 

Wizara kubwa sana, Ni wizara ambayo ipo nchi nzima kuanzia 

kwa mwananchi wa chini mpaka hapa Serikali Kuu kwa maana 

ya Waziri Mkuu na hatimaye kwa Rais kwa sababu kazi 

inayofanywa na TAMISEMI ni kazi kubwa sana. Kwa hiyo, 

tunaipongeza sana hii Wizara lakini kwake Mheshimiwa Waziri 

Mkuu, lakini pia na Wizara zote pamoja na Serikali kwa ujumla.  

Ninaenda awamu ya tatu kwa wale tuliotoka 2015, kazi hii 

imefanyika sana na imeonesha matokeo chanya kwa 

Watanzania.  

 

Mheshimiwa Mwenyekiti, kwa namna ya pekee tuendelee 

kuiombea nchi yetu amani, lakini pia na mshikamano ili kupata 

mafanikio hayo ambayo tunatarajia kuyapata.  

 

Mheshimiwa Mwenyekiti, nijielekeze kwanza kuona kabisa 

umuhimu wa kuomba sana Serikali itoe fedha za TAMISEMI au Ofisi 

ya Waziri Mkuu pamoja na TAMISEMI na wizara zilizo chini yake 

kwa sababu kazi kubwa inafanyika, lakini miradi hii ambayo 

inatekelezwa na shughuli zinazotekelezwa na Ofisi ya Waziri Mkuu 

kupitia Wizara zilizo chini yake kwa ujumla tuna kazi nyingi kutoka 

kwa mwananchi hadi hapo tulipofika. 

 

Mheshimiwa Mwenyekiti, kwa namna ya pekee pia 

nizungumzie suala hili la Bajeti ya Ofisi ya Waziri Mkuu ambapo 

tuna Vitengo kuanzia TAMISEMI ambapo kwenyewe, huku tuna 

masuala ya maji, masuala ya TARURA na masuala mbalimbali 

ambapo kwa namna ya pekee hatuna namna nyingine zaidi ya 

kumfikia Mtanzania kama hatuyatimizi yale ambayo tumeyaweka 

kwenye malengo yetu kwa mwaka ule wa fedha wa Serikali, lakini 

pia kwa utekelezaji mbalimbali wa mipango ya maendeleo.  

 

Mheshimiwa Mwenyekiti, kwa namna ya pekee pia 

niwapongeze Viongozi Wakuu wote wa Nchi hii, Marais 

waliotangulia hadi Rais aliyeko madarakani, lakini tuna ahadi 

ambazo bado hazijakamilishwa kutoka kwa Viongozi wetu 

Wakuu. Nadhani Serikali iratibu hizi ahadi na ione namna 

ambavyo itaweka kwenye mipango yake kila mwaka mfano 

mmoja uko kwenye jimbo langu la Mbulu Mjini. Kule Mbulu Mjini 

tuna ahadi ya Mheshimiwa hayati John Pombe Magufuli ya 

kilomita tano ndani ya Mji wa Mbulu lakini hadi sasa walau bado 

kilomita 1.2, zingine tunaishukuru sana Serikali imefanyia kazi na 

ahadi hizo zimetekelezwa lakini kwa sasa wananchi bado wana 

hamu kubwa ya kusubiri ahadi hiyo itekelezwe. 

 

Mheshimiwa Mwenyekiti, ahadi kama hizo ziko kwa nchi 

nzima. Nadhani ni jambo jema tukaziratibu tukaziweka kwenye 

mipango na hata kama hatuwezi kutekeleza kwa mara moja, basi 

tuendelee kuzitekeleza kwa awamu awamu ili kuona kwamba 

yale yaliyoahidiwa na viongozi wetu yanapata kutekelezwa. 

 

Mheshimiwa Mwenyekiti, eneo lingine ambalo nataka 

kuzungumza kwenye ahadi hizi ni kwamba mara nyingi 

imeahidiwa na viongozi wakubwa kwa sababu lilikuwa hitaji la 

wananchi, lakini pia uongozi waliona walipotembelea maeneo 

hayo kuna mahitaji hayo makubwa. Nini kifanyike? Ni katika 

mipango yetu ambayo hata kama hatuwezi kutekeleza kwa 

mara moja basi tufanyie kazi ili kuweza kutekeleza. 

 

Mheshimiwa Mwenyekiti, kwenye eneo la vijana taka 

tusitake tusijifiche nyuma ya pazia. Vijana nchini wamekuwa 

wengi ambao wamemaliza vyuo, wanasubiri ajira na ajira 

hazipatikani. Nimpongeze Mheshimiwa Kangi alipochangia, 

ushauri wangu ni mdogo tu, hebu Serikali iratibu sasa hivi asilimia 

ngapi ya vijana wanafanya shughuli za bodaboda? Je, hiyo 

shughuli za bodaboda mbele ya safari ina mwanga? Mimi 

nikiangalia tunaingiza bodaboda nyingi vijana wengi wananunua 

na wengine wananunuliwa hizo bodaboda, lakini mbele ya safari 

ni shughuli ambayo haina dira kwa vijana wetu. Tujielekeze 

kwenye malengo makubwa ya kuwashawishi wawekezaji katika 

mazingira ya viwanda na mazingira mengine ili vijana waweze 

kuajirika na waweze kupata shughuli kuwa na matumaini kwa 

Serikali yao. 

Mheshimiwa Mwenyekiti, la pili, tuna halmashauri kwa mfano 

Mbulu Mjini, ninakusanya si zaidi ya bilioni mbili na nusu, lakini kuna 

halmashauri zinakusanya karibu bilioni 40, bilioni 30 Mungu 

amewajalia, hatuna namna yoyote ya kuwachukia zaidi ya 

kuwapongeza na zaidi ya kuziombea hizo halmashauri. Ushauri 

wangu ni nini? Zile halmashauri ziruhusiwe kuajiri hawa vijana 

kwenye zile nafasi za Serikali ambazo zipo kwa kupitia fedha zao. 

Kwa sababu tusiporuhusu kuajiri wale tukasubiri kapu la Serikali 

liwaajiri hawa vijana wote nchini kupitia Serikali Kuu, kwa kweli 

hatua hiyo hatutaifikia haraka na tutakuwa na genge la vijana 

ambao baadaye wanaichukia Serikali yao na mazingira yao 

hayataruhusu hali ambayo itakuwa nzuri. Nadhani kuna haja ya 

kufanya tathmini na kuona kwa sababu upungufu ni mkubwa 

sana Serikalini. 

 

 Mheshimiwa Mwenyekiti, upungufu ni mkubwa kwenye 

sekta za umma, lakini tukiangalia mazingira ambayo yanaweza 

kuwasaidia hao vijana wakaingia kwenye ajira kwa baadhi ya 

sehemu na Serikali itaendelea na zile halmashauri na zile taasisi 

ambazo hazina uwezo kujaza zile gap ambazo ni muhimu sana 

kwa vipaumbele itatusaidia kuliko wote tukategemea kapu la 

Serikali. 

 

Mheshimiwa Mwenyekiti, lingine ni fedha za TARURA. 

Tunaipongeza Serikali ilipoanzisha TARURA ilikuwa hapa Bungeni 

imefanya kazi kubwa sana katika nchi hii, imefungua barabara 

nyingi katika nchi hii imefanya nchi hii wananchi wafikie huduma 

kwa urahisi lakini changamoto kubwa wanayo toka tulipofungua 

zile Barabara, fedha zao hatujaongeza hata kiasi chochote na 

kwa namna ya pekee sasa ile miradi tuliyoanzisha, barabara 

mpya tulizofungua kama kwenye jimbo langu hazijapata 

matengenezo.   

 

Mheshimiwa Mwenyekiti, kwa miaka mitatu, minne 

ninaiomba sana Serikali, bajeti ya TARURA itolewe kwa kiasi 

kilichopitishwa kwenye Bunge hili ili tuweze kurekebisha zile 

barabara na kutoa fedha za matengenezo ili zile barabara za 

kuunganisha mwananchi kutoka kitongojini hadi kwenye Makao 

Makuu ya Tarafa, kutoka Makao Makuu ya Tarafa kwenda 

kwenye Makao Makuu ya Halmashauri, barabara zile ziweze 

kupitika wakati wote.  

 

Mheshimiwa Mwenyekiti, hela za Mfuko wa Jimbo 

zimekosekana kwa miaka miwili, tunaiomba sana Serikali, fedha 

za Mfuko wa Jimbo zilikuwa ndiyo uti wa mgongo wa kila Mbunge 

wa jimbo, tulifungua barabara na sasa kwa miaka miwili 

hatujapata. Tunaiomba sana Serikali iangalie utaratibu wa 

kurejesha fedha za Mfuko wa Jimbo ili tuweze kufanya kazi 

zilizokusudiwa na miradi ambayo sasa hivi ni viporo.  

 

Mheshimiwa Mwenyekiti, lingine ni changamoto kubwa 

tuliyonayo ya miradi ya wananchi iliyoanzishwa.  Maboma mengi 

nchini yameanzishwa na wananchi kwa michango yapata miaka 

mitano, sita, kwingine hadi kumi lakini hayajaendelezwa. 

Ninashauri kama inawezekana kutolewe maelekezo mahususi 

kwenye bajeti zetu tusianzishe miradi mipya kwenye halmashauri 

zetu tuchague ile miradi viporo halafu tuiingize kwenye bajeti kwa 

sababu wakati wananchi waliaanzisha hiyo miradi walikuwa na 

nia njema sana ya kuona namna pekee ya kuweza kuiunga 

mkono Serikali ni wao kuanzisha miradi.  

 

Mheshimiwa Mwenyekiti, maboma ya afya, maboma ya 

elimu, maboma ya utawala, Ofisi za Serikali za Mitaa, Ofisi za Kata 

majengo hayo yamekaa muda mrefu yanasubiri Serikali ikamilishe.  

Ili Serikali ilikamilishe ni lazima halmashauri iweke kwenye mipango 

yake. Kwa huku juu tusingeweza tukafikia hiyo hatua.  Ushauri 

wangu ni kwamba pengine maelekezo hayo yatatusaidia ili 

Mabaraza ya Madiwani na Madiwani kwenye maeneo yao 

wasianzishe miradi mipya zaidi ya kuunga mkono juhudi za 

wananchi ili tuweze kufanya mipango ya maendeleo kwa 

pamoja. 

 

Mheshimiwa Mwenyekiti, Miradi ya TACTIC; Miradi ya 

Maboresho ya Miji Tanzania. Mbulu ni mnufaika, lakini tumekaa 

miaka sita tukisubiri hii miradi. Ushauri wangu kwenye hii miradi 

kuna miradi imeanzishwa na sasa ina wakandarasi, lakini ina 

muda mrefu. TAMISEMI kupitia Ofisi ya Waziri Mkuu, ifanye uratibu 

wa miradi yote ya TACTIC ambayo iko kwenye miji na majiji ili 

iweze kukusanya na kujua kwa nini miradi hiyo imekaa muda 

mrefu na kwa nini haikamiliki na lini itakamilika? 

 

 Mheshimiwa Mwenyekiti, lingine ni ubabaishaji, tulipoenda 

unakuta mkandarasi amechukua mradi miaka mitatu, minne 

hajakamilisha. Ushauri wangu ni kwamba hii miradi tusipokamilisha 

wale wafadhili wa Benki ya Dunia hawatatupa fedha na miradi 

mingine haitafika kwenye maeneo yaliyokusudiwa.  

 

Mheshimiwa Mwenyekiti, kwa namna ya pekee 

ninapongeza Serikali ya Awamu ya Nne kuweka miradi hii katika 

Halmashauri ya Mji wa Mbulu ambayo ni halmashauri kongwe, 

wilaya kongwe, lakini hatuna stendi, hatuna dampo, hatuna 

machinjio wala hatuna soko.  Ninaishukuru sana Serikali, kwa 

mpango huu tunaomba mradi huu uje kule Mbulu ili uweze 

kuwahudumia wananchi wa Mbulu. 

 

Mheshimiwa Mwenyekiti, lingine ni ombi kwa Serikali. 

 

(Hapa kengele ililia kuashiria kwisha kwa muda wa Mzungumzaji) 

 

 MWENYEKITI: Mheshimiwa malizia kengele ya pili 

imeshagonga.  

 

MHE. ZACHARIA P. ISSAAY: Mheshimiwa Mwenyekiti, ahsante. 

Kwa kuwa miradi hii tunaiombea fedha haiwezi kutekelezwa kwa 

mara moja na kwa kuwa mingine inasubiriwa kwa hatua kubwa, 

tunataka usimamizi uwepo karibu ili miradi hii kama ya Barabara 

iliyoko kule Mbulu kwa maana ya Karatu – Mbulu – Haydom 

imekaa miaka 10 ina kilomita mbili, ya ndani pale Garbabi 

mkandarasi alishaaacha na miradi kama hiyo inachafua taswira 

ya Serikali. Ninashauri kama inawezekana Serikali iwalipe hao 

wakandarasi, iwarudishe site waweze kukamilisha hii miradi kwa 

wakati ili miradi hii iweze kutoa huduma kwa wananchi. 

 

 Mheshimiwa Mwenyekiti, mengine nitaandika kwa 

maandishi.  Ninashukuru kwa kunipa nafasi na ahsante kwa 

kunisikiliza.  (Makofi)  

MWENYEKITI: Ahsante Mheshimiwa Zacharia Paulo.  Nilimtaja 

Mheshimiwa Joseph Kamonga. 

 

MHE. JOSEPH Z. KAMONGA: Mheshimiwa Mwenyekiti, 

ahsante sana kwa kunipa nafasi ili nichangie bajeti hii muhimu 

kabisa ya Ofisi ya Waziri Mkuu. Awali ya yote nianze kwa 

kuishukuru sana Serikali kwa kupanga maadhimisho ya Mei Mosi 

kitaifa yaweze kufanyika Mkoani Njombe.  

 

Mheshimiwa Mwenyekiti, ninashukuru sana kwa niaba ya 

wananchi wa Njombe na Wabunge wenzangu nao watasema. 

Tunaona kwamba Serikali imetupa kipaumbele kikubwa sana na 

imetuthamini sana wananchi wa Njombe. Ni fursa kubwa pia kwa 

wananchi kutokana na ujio wa viongozi mbalimbali. (Makofi) 

 

Mheshimiwa Mwenyekiti, sambamba na hilo niwaombe sasa 

Waheshimiwa Mawaziri, alikuwepo Mheshimiwa Waziri Mkuu 

naona bahati mbaya ametoka niweze kuwaalika kutembelea 

Jimbo la Ludewa, kutembelea ile Barabara ya Itoni – Ludewa – 

Manda na ile Barabara ya Mkiu – Liganga – Madaba kwa sababu 

sasa hivi ninatambua kwamba Serikali imefanya jitihada kubwa 

sasa kukwamua Mradi wa Liganga na Mchuchuma.  

 

Mheshimiwa Mwenyekiti, kwa hiyo, tunavyozungumzia Mradi 

wa Liganga na Mchuchuma, wananchi wanajiuliza sasa kwamba, 

tunasema mradi uko hatua nzuri, mbona barabara bado ni 

changamoto sana? Kwa hiyo, ninaamini kupitia ugeni huu wa 

Mheshimiwa Rais, Mkoa wa Njombe tutapata wageni Ludewa, 

ambao watakwenda kutembelea Barabara ya Itoni-Ludewa-

Manda lakini vilevile hii Barabara ya Mkiu – Liganga – Madaba 

kwa Mheshimiwa Super Feo kule, ni muhimu sana kwa sababu 

miradi hii kwenye Dira ya Maendeleo ya Taifa ndiyo inabeba. 

 

Mheshimiwa Mwenyekiti, ninachokisema Mheshimiwa Kitila 

Mkumbo anajua maana yake nini. Kwa kuwa sasa hivi nimeona 

Mheshimiwa Waziri Mkuu kwenye taarifa yake amezungumzia 

Mradi huu wa Liganga na kuonyesha kwamba Serikali iko serious 

sana. 

Mheshimiwa Mwenyekiti, nilikuwa ninatafuta takwimu 

chache nimeona kwamba kwa kitendo cha Serikali kuagiza 

chuma nje ya nchi, tunapoteza fedha nyingi sana za kigeni kati 

ya dola bilioni 1.22 hadi dola bilioni 1.5 ambazo ni sawasawa na 

shilingi za Kitanzania trilioni 3.2 hadi trilioni 3.5. Kwa hiyo, hii ni 

fedha nyingi sana ambayo tunaipoteza kwa kuagiza chuma nje 

ya nchi.  

 

Mheshimiwa Mwenyekiti, kama hiyo haitoshi tunapoteza 

vilevile ajira nyingi. Mradi unaweza ukaajiri Watanzania wengi 

sana na katika hili tuombe Serikali isielekeze viwanda vyote eneo 

moja. Ni lazima tuweze kutawanya hii miradi ili wananchi wasijae 

sehemu moja. Jiji la Dar es Salaam tunahangaika leo foleni pale, 

lakini sasa viwanda vyote tunataka vikae kule. Makambako 

kulikuwa na Kiwanda pale cha Dawa na hicho ndiyo tunataka 

tukipeleke Dar es Salaam. Kumbe tukivitawanya hivi viwanda 

hata wananchi tuna-control mtawanyiko wa watu wetu. Wengine 

watakwenda uelekeo huu wengine watakwenda uelekeo huu. 

Kwa hiyo, wananchi wanaona pale pana fursa ya ajira nyingi 

sana ambazo Serikali inazikosa.  

 

Mheshimiwa Mwenyekiti, ukiacha ajira hata kodi mbalimbali, 

zile kodi ambazo mwekezaji angelipa Liganga zinakosekana. Kwa 

hiyo, kuna kila sababu ya kuanza huu mradi na kabla ya kuanza 

mradi tuanze kuboresha ile miundombinu. Barabara ile kutoka 

Itoni – Ludewa – Manda na Mkiu – Liganga -Madaba. Vilevile, 

ninashukuru kwenye taarifa zote za fedha nimeona kwenye bajeti 

imo. Tumeona pale kuna ile Barabara inayoanzia kule Liganga 

kuunganisha na Mchuchuma kupitia Ibumi. Tumeona 

imetengewa fedha pale, ninaishukuru sana Serikali kwa hilo.  

 

Mheshimiwa Mwenyekiti, tumeona pia hata Barabara kutoka 

Mawengi kwenda Manda ambacho ni kilio kikubwa sana cha 

wananchi na ndiyo maana ninaomba ikiwezekana kabla ya Mei 

Mosi kama Mheshimiwa Waziri Mkuu atapata nafasi aweze 

kwenda kuikagua ili aone jinsi gani wananchi wa Ludewa 

wanavyokutana na changamoto za usafiri kwa muda mrefu. 

Tunatambua kwamba kuna mkandarasi na tunatambua kwamba 

Serikali imemlipa. Kwa hiyo, tunaona jitihada, lakini sasa 

tunaomba twende kwenye matokeo.  

 

Mheshimiwa Mwenyekiti, mvua sasa kwa kule inakwenda 

mwisho. Tunaomba Wizara ya Ujenzi itusaidie mkandarasi aweze 

kurudi site, aanze kurudisha vifaa site na afanye maandalizi kwa 

ajili ya kuendelea na ujenzi ile sehemu ya Lusitu mpaka Njombe. 

Hii nyingine tukipitisha bajeti nami ninaunga mkono hoja kwa 

sababu ninaona kuna fedha kwa ajili ya Barabara kipande cha 

kutoka Mawengi hadi Manda kilometa 211, lakini vilevile hizo 

kilometa 70. Kwa hiyo, ninashukuru sana na ninaunga mkono hoja 

ili hayo yaweze kutekelezeka.  

 

Mheshimiwa Mwenyekiti, jambo lingine ambalo wananchi 

wa Ludewa wanapenda kulifahamu kutoka kwa Mheshimiwa 

Waziri Mkuu ni jambo kama la kisera ndiyo maana ninalisemea 

hapa, lakini lilifaa sana kule kwa Mheshimiwa Aweso kwenye 

Wizara ya Maji. Kulikuwa na miradi ya maji ambayo ilikuwa 

ifadhiliwe na USAID. Kwa Ludewa tulikuwa na miradi tisa.  

 

Mheshimiwa Mwenyekiti, kulikuwa na ukarabati wa Mradi wa 

Maji Ibungulu – Lifua – Manda. Kulikuwa na ujenzi wa Mradi wa 

Maji Masimbwe - Lupanga na Mlangali. Kulikuwa na Mradi wa 

Utilili; kulikuwa na Mradi wa Kitewele; kulikuwa na Mradi wa Mkiu; 

kulikuwa na Mradi wa Liughai lakini vilevile, kulikuwa na Mradi wa 

Maji wa Kiwe. Kulikuwa na ukarabati Mradi wa Ludewa Mjini na 

Ludewa Vijijini (Mapeto na kwa Magego), lakini sasa kwa bahati 

mbaya miradi hii yule mfadhili alijiondoa.  

 

Mheshimiwa Mwenyekiti, sasa ninataka kuona kwa sababu 

jambo limekaa kama sera, je, Serikali ina mpango gani? 

Ninatamani sana Mheshimiwa Waziri Mkuu wakati wa kuhitimisha 

atoe maelekezo kwamba ile miradi yote ambayo ilikwama 

kutokana na mfadhili kujiondoa ambaye ni USAID iweze kuingizwa 

kwenye bajeti za Serikali kupitia Mfuko wa Maji ili wananchi hawa 

waweze kuondokana na changamoto za maji.  

 

Mheshimiwa Mwenyekiti, vilevile eneo lingine ambalo 

nilipenda kulizungumzia ni eneo la elimu. Kule Ludewa tuna shule 

za msingi za Serikali 114, vilevile tuna shule nne binafsi. 

Tunaishukuru Serikali miaka mitano iliyopita imefanya kazi kubwa 

sana kuboresha miundombinu ya elimu ya shule za sekondari, 

lakini kwenye eneo la shule ya msingi bado kidogo kwa Ludewa 

tuko nyuma. Katika hizi shule 114, shule nyingi zina miundombinu 

ambayo ni chakavu sana, lakini vilevile zina uhaba wa walimu.  

 

Mheshimiwa Mwenyekiti, nilikuwa pia nimeomba takwimu 

kwa shule hizi 118 tuna wanafunzi 34,705 kati ya hao watoto wa 

kiume wako 17,093 na watoto wa kike 17,612. Hata hivyo, tuna 

upungufu wa Walimu 565 kwa sababu walimu ambao tunao kwa 

sasa ni 685. Kwa hiyo, Walimu 685 ukiwagawa kwenye hizi shule 

118, unaona jinsi gani kuna shule nyingine kwa mfano Shule ya 

Msingi Mbongo ninavyozungumza ina walimu wawili. Shule ya 

Msingi Kipingo na Shule ya Msingi Nkwimbili. Kwa hiyo, wastani 

kwa shule tunakuwa na walimu wanne.  

 

Mheshimiwa Mwenyekiti, ninaiomba sana Serikali iweze 

kutuongezea walimu, kwa sababu ninatambua walimu tuliletewa 

na kila mwaka Serikali imekuwa ikiajiri walimu, ila changamoto ya 

kasi ya kuhamisha walimu ni kubwa sana. Ninajua hatuwezi kuzuia 

uhamisho wa Serikali, lakini tunaomba sasa kwenye mgawo huu 

wa sasa Ludewa iweze kupewa walimu mbadala ili tuweze 

kuondoka kwenye kuwa na walimu wawili mpaka kuwa walimu 

nane angalau. 

 

Mheshimiwa Mwenyekiti, walimu wenyewe ukiongea nao 

inaonesha kwamba ili mwalimu aweze kutimiza wajibu wake 

ipasavyo inabidi shule angalau iwe na walimu nane. Hapo ndipo 

mwalimu anaweza akaandaa lesson plan kwa utulivu, akaandaa 

hiyo subject logbook akaandaa na teaching aids na vitu vingine 

vyote vinavyohitajika na watoto watapata taaluma ambayo ni 

bora sana. Sasa shule ikiwa na walimu wawili, mmoja akipata 

dharura inakuwa ni changamoto kubwa sana.  

 

Mheshimiwa Mwenyekiti, ninaona umewasha kipaza sauti, 

baada ya kusema hayo, ninaunga mkono hoja na nikushukuru 

sana kwa kunipa nafasi.   Ahsante sana. (Makofi) 

MWENYEKITI: Ahsante Mheshimiwa Joseph Kamonga kwa 

mchango wako. Nilimtaja Mheshimiwa Saashisha Mafuwe 

atakuwa mchangiaji wetu wa mwisho kwa siku ya leo.  

 

MHE. SAASHISHA E. MAFUWE: Mheshimiwa Mwenyekiti, 

ninakushukuru kwa kunipa nafasi ili niweze kuchangia hotuba ya 

Mheshimiwa Waziri Mkuu ya mapato na maendeleo kwa kazi za 

Serikali.  

 

Mheshimiwa Mwenyekiti, taarifa ya Mheshimiwa Waziri Mkuu 

inatuonesha kwamba pato la dunia limepanda kwa mwaka 2025 

3.3% na pato letu la Taifa Tanzania 6.0%. Hii ni ishara kwamba 

bado nchi yetu tuko vizuri na mwenendo wa ukuaji wa pato la 

Taifa unakwenda vizuri. Kwa sababu hiyo nichukue nafasi hii 

kumpongeza sana Mheshimiwa Rais, Dkt. Samia Suluhu Hassan na 

nimhakikishie, tuko pamoja na yeye aendelee kusonga mbele 

Taifa letu lisonge mbele. (Makofi) 

 

Mheshimiwa Mwenyekiti, lakini nimpongeze Mheshimiwa 

Waziri Mkuu ambaye ni mtoa hoja pamoja na wasaidizi wake, 

tumeona ziara zako ambazo zimekuwa na tija, zimegusa 

wananchi wa kawaida kule chini. Tunaomba sasa kuwe na 

mwendelezo, yale malalamiko ya wananchi ambayo 

waliyawasilisha kwako waweze kupata mrejesho na tija ya ziara ile 

iweze kuwa nzuri zaidi. (Makofi) 

 

Mheshimiwa Mwenyekiti, nichukue nafasi hii pia 

kuwapongeza Watendaji wote wa Serikali Waheshimiwa Mawaziri, 

Naibu Mawaziri, lakini na Waheshimiwa Wakuu wa Mikoa 

wakiongozwa na Mkuu wa Mkoa wa Kilimanjaro, Nurdin Babu na 

watendaji wote kwa kazi nzuri. Sisi Wanahai tuendelee 

kumhakikishia Mheshimiwa Rais tuko pamoja naye. Tumemwona 

kila mahali, ukipita kwenye kata zetu 17 tunamwona Mheshimiwa 

Dkt. Samia miradi inaendelea. (Makofi)  

 

Mheshimiwa Mwenyekiti, sasa hivi tuna miradi mikubwa 

inaendelea pale Soko la Kwa Sadala. Sasa nimwombe 

Mheshimiwa Waziri Mkuu ni shemeji yetu, asukume lile soko liende 

kwa speed inayofanana naye na asukume lile Soko la Mula liende 

kwa speed inayofanana naye. Tunaona jengo la Mkurugenzi wa 

Halmashauri ya Wilaya ya Hai linakwenda kwa speed ya 

kuridhisha pamoja na nyumba. Hiyo ndiyo Hai mpya ya Mama 

Samia na Saashisha. (Makofi) 

 

Mheshimiwa Mwenyekiti, ninaomba niseme jambo hapa. 

Waswahili wana msemo ‘kimfaacho mtu chake.’ Tumeingia 

kwenye shida ya mafuta ambayo siyo ya kwetu ni ya kidunia. Sisi 

Watanzania tumekuwa wahanga, lakini na sisi tuna cha kwetu 

tulijiandaa na hayo ni maono mazuri ya Mheshimiwa Rais 

alipoanza kusema tuwe na reserve yetu ya dhahabu ili itusaidie 

wakati wa shida.   

 

Mheshimiwa Mwenyekiti, ninadhani ni wakati sahihi sasa ile 

reserve ya dhahabu iuzwe tupate fedha, fedha iingizwe kwenye 

ruzuku ili bei ya mafuta irudi pale ilipokuwa awali kwa sababu hiki 

ndiyo cha kwetu. Kimfaacho mtu chake, dhahabu ya kwetu na 

mama alioona mapema kwamba kuna shida itatokea, shida 

imetokea tufanye maamuzi ya haraka fedha ipatikane, tutoe 

ruzuku, mafuta yarudi kwenye bei ya kawaida. (Makofi) 

 

Mheshimiwa Mwenyekiti, tuweke mipango endelevu ya 

kuhakikisha tunakuwa na ruzuku, lakini pia tunakuwa na reserve 

ya kutosha ya mafuta kwa sababu dunia hatuwezi kui-control sisi 

wenyewe. Mambo kama haya yanayotokea sasa hivi yanaweza 

kutokea wakati wowote. Kwa hiyo, Waziri wa Nishati uumize 

kichwa uone namna ambavyo tutakuwa na reserve ya kutosha 

ya mafuta ili tunapopata majanga tusiweze kuathirika. (Makofi) 

 

Mheshimiwa Mwenyekiti, ukurasa wa 47 wa hotuba ya 

Mheshimiwa Waziri Mkuu ameeleza kuhusiana na suala la usafiri 

na usafirishaji na akasema ili kupunguza msongamano wa 

vyombo vya moto na kuimarisha usafiri pamoja na miundombinu 

kujengwa iko mikakati ameeleza pale.  Ninataka kumshauri 

Mheshimiwa Waziri Mkuu kwenye hotuba yake, liko eneo muhimu 

sana la usafirishaji nalo ninalotaka nilizungumzie leo, vijana wetu 

wa bodaboda na bajaji.  

Mheshimiwa Mwenyekiti, eneo hili kama hatutalitazama 

vizuri ni eneo ambalo litakuja kutuletea shida huko mbele. Leo hii 

kila wilaya imejaa vijana wa bodaboda na vijana wa bajaji.  

Ninaomba tutazame kundi hili, nianze cha kwanza kuishauri 

Serikali tupate takwimu za vijana hawa kila wilaya na hali zao za 

kiuchumi na hali zao za kielimu.  

 

Mheshimiwa Mwenyekiti, kwa mfano, Wilaya ya Dodoma 

hapa Mkuu wa Wilaya ya Dodoma atusaidie bahati nzuri they are 

well organized hawa vijana, tayari wameshajiunda kila ukienda 

utakuta bodaboda, kituo fulani wana mwenyekiti wao, wana 

kiongozi wao na wameanzisha vi-SACCOSS vyao vizuri ili tuweze 

kuwafahamu ni akina nani.  Ninajua lakini ninataka kwa takwimu, 

ninajua kuna vijana wana masters wanafanya biashara hii, kuna 

vijana wetu wana degree moja, wanafanya biashara hii, wapo 

vijana wa diploma, wapo wa certificate na wapo wengine 

wenye elimu ya msingi. (Makofi)  

 

Mheshimiwa Mwenyekiti, kama hatutawatambua na 

kuwapa elimu biashara hii itakuwa ni mzigo na usumbufu 

barabarani, lakini tungeweza kuibadilisha kwa haraka na ikawa 

na manufaa kama wenzetu wa Rwanda walivyofanikiwa. Sisi ni 

mashahidi ukienda Rwanda utakuta bodaboda akifika kwanza 

amevaa reflector yenye namba yake inayomtambulisha na 

namba yake ya simu. Mbili, amevaa helmet. Kwa hiyo, cha 

kwanza kwa faida ya vijana wa bodaboda na bajaji ili usafiri huu 

uweze kutumiwa na makundi ya watu wote ni lazima wakubali 

kupata elimu na kufuata utaratibu ili biashara yao iweze kukua. 

(Makofi) 

 

Mheshimiwa Mwenyekiti, pale Rwanda unaweza ukavaa suti 

yako ukapanda bodaboda na ukafika salama. Akifika kwenye 

zebra anasimama anasubiri taa zimwongoze na sisi tunaweza 

kufika hapo. Tunafikaje hapo? Tuwatambue kwanza. 

Tukishawatambua tuwaweke kwa makundi yao na elimu zao ili 

tuweze kuwasaidia. 

 

Mheshimiwa Mwenyekiti, mathalani, ninazungumza 

tunaweza tukatoa hata ajira hizi tunazotoa hapa. Mheshimiwa 

Rais alitoa ajira 12,000, hapa tunaweza tukasema kama kuna 

kijana wa Kitanzania ana degree mbili amethubutu kwenda 

kukodisha bodaboda kwa mkataba mgumu na akawasha 

bodaboda akaingia mtaani huyu ana commitment ya kazi, huyu 

ana utayari wa kufanya kazi. Ukimchukua ukampeleka ofisini 

atakuwa mwaminifu, atakuwa mchapakazi mzuri ili kwamba 

tukishajua Dodoma hapa au Wilaya ya Hai tuna vijana kadhaa 

wana degree ya elimu, tuna vijana kadhaa wana degree ya 

uhasibu, tunapotangaza kazi zetu tuwape kipaumbele kule 

kwenye vijiwe vyao kwa kuangalia taaluma zao na 

washindanishwe.  

 

Mheshimiwa Mwenyekiti, mathalani, tunapata vibali vya ajira 

1,000 tutenge ajira labda 2,000 kwa ajili ya kuwa-motivate vijana 

wa bodaboda na wenyewe twende tukawashindanishe huko 

kwenye makundi yao.  

 

Mheshimiwa Mwenyekiti, moja, tutakuwa tumewatambua 

vijana hawa na kuwafanya wawe na uzalendo na kuona wao ni 

sehemu ya Tanzania linapotokea tatizo lolote wataitazama nchi 

yao kama ni nchi yao na wanahusika nayo. Pili, kwa kuwa 

wameshajipanga na tumeona changamoto kubwa wanapata 

ajali, wakati mwingine badala ya kuingiza familia kwenye kuinua 

pato wanarudi nyuma kwa sababu pesa zinaenda kwenye 

matibabu, nikaomba tuwe na kifurushi maalum kwa ajili ya vijana 

hawa bodaboda.  Ninaamini wana uwezo kupitia vikundi vyao 

wakajiunga wakaweza kupata matibabu kupitia vifurushi 

maalum.  

 

Mheshimiwa Mwenyekiti, kwenye ukurasa wa 22 

amezungumza kuhusu sekta ya uzalishaji na akam-quote Baba 

wa Taifa kwenye kitabu chake cha mtu na maendeleo, 

ninaomba kunukuu, alisema: “Maendeleo ya kweli huanza pale 

wananchi wanapoweza kuzalisha chakula cha kuwatosha 

wenyewe.” Pamoja na bajeti hii ya Waziri Mkuu ninajua ni 

mwendelezo tutakuja kupata bajeti ya kilimo lazima mipango 

yetu ijielekeze kwenye kuongeza uzalishaji kwa sababu ukiongeza 

uzalishaji ndiyo unaongoza pato la Taifa.  

Mheshimiwa Mwenyekiti, niseme jambo moja hapa ambalo 

linatusumbua kwenye Wilaya yetu ya Hai, sisi ni wachapakazi 

wazuri sana, lakini sasa hivi tuna crisis kubwa ya mbolea. Sasa hivi 

nimezungumza na mawakala wawili wa mbolea, mbolea Wilaya 

Hai hakuna na kipindi hiki muda huu ndiyo muda wa kwenda 

kuweka mahindi na nafaka zetu mbolea. Niombe Mheshimiwa 

Waziri Mkuu na Mheshimiwa Waziri wa Kilimo waende kwa 

dharura kuangalia namna gani mbolea inaweza kupatikana.  

 

Mheshimiwa Mwenyekiti, kubwa mbolea hii tunajua kwa 

ruzuku inauzwa kulingana na makundi yake shilingi 73,600 

kulingana na aina ya mbolea. Wilaya Hai mbolea imefika mpaka 

shilingi 170,000, hii siyo sawa. Niiombe Wizara ya Kilimo iweke 

mechanism ya kuweza ku-control bei ya soko la mbolea ili 

wananchi wakutane na kile ambacho ndicho kilichopangwa na 

Serikali na ruzuku yao ambayo imewekwa na Serikali.  

 

Mheshimiwa Mwenyekiti, kwa haraka kuhusu TAMISEMI, 

tunapanga bajeti ya TARURA ya barabara zetu na Serikali 

inafahamu ndilo eneo ambalo linatugusa sana sisi wananchi na 

sisi Wabunge. Niombe fedha inayopangwa kwenye bajeti ya 

TARURA iende na iende kwa wakati. Tumepata mafuriko hapa 

sasa hivi ni kilio barabara nyingi zimeharibika zikiwemo za Wilaya 

ya Hai.  Nimekuwa nikisema hapa na ninaendelea kurudia, karne 

hii siyo jambo la kufurahisha wananchi wa mjini kama wa Hai 

watumie boti kuvuka, hii siyo sawa na Mkuu wa Mkoa yuko pale 

siyo sawa. Haifanani na sisi, niwaombe sana tafadhali wapeleke 

fedha hasa lile fungu la dharura ili likaweza kuhudumia barabara 

zetu ambazo zimeharibika na wananchi waweze kupata 

huduma.  

 

Mheshimiwa Mwenyekiti, eneo lingine kwa kuwa ni TAMISEMI, 

sisi kama Mkoa wa Kilimanjaro kwa sababu ya historia yetu ni kweli 

wazee wetu walijitahidi wakajenga shule nyingi wakati wa mwaka 

1952 na kuendelea. Sasa mipango ya Serikali inapokuja kujenga 

shule mpya sisi wa Kilimanjaro tunabaki nyuma kwa sababu shule 

zetu ni chakavu tumeleta maombi maalum ya kuomba fedha 

kwa ajili ya kutengeneza shule chakavu. Nimwombe sana 

Mheshimiwa Waziri Mkuu atusaidie fedha hizi zitoke kwa wakati ili 

tuweze kwenda kufanya matengenezo shule zetu na vituo vya 

afya.  

 

Mheshimiwa Mwenyekiti, hapa asubuhi nimeuliza tena 

kuhusiana na uchakavu wa vituo vya afya ili na sisi Kilimanjaro na 

Wilaya ya Hai tuweze kufanana na wale ambao wanajenga shule 

mpya kuliko hivi wanavyotuacha nyuma.  

 

Mheshimiwa Mwenyekiti, mwisho kabisa, Serikali imejenga 

miundombinu ya kutosha. Nimekuwa nikisema hapa na ninarudia 

tena, sijaona humu kwenye bajeti ya TAMISEMI wakiwa 

wanaweka fungu linaloenda kufanya matengenezo. Tumejenga 

miundombinu mingi sana. Hapa Chuo Kikuu cha Dodoma 

mtaona Serikali imeweka fedha nyingi ukienda Chuo cha UDOM 

sasa hivi vyoo vimefurika, vigae vinabanduka na majengo 

yanashuka, siyo sawa. Nilitamani Serikali tunapojenga 

miundombinu tuweke na fungu maalum kwa ajili ya ukarabati ili 

miundombinu yetu iweze kukua. (Makofi) 

 

Mheshimiwa Mwenyekiti, ninamalizia la mwisho, nimeona 

umewasha mic hapa. Tangu ninasoma shule ya msingi ninasikia 

Liganga na Mchuchuma, Liganga na Mchuchuma. Mheshimiwa 

Profesa Kitila Mkumbo, sasa kabla sijastaafu amalizane nayo hii 

biashara. Kwa sababu tunategemea makaa ya mawe na chuma 

yaletwe pale Kiwanda cha Kilimanjaro Machine Tools 

tutengeneze chuma. Msemaji niliyemfuata hapa ametoa 

takwimu chuma ambacho tunanunua kwa fedha nyingi nje ya 

nchi kumbe tungeweza kutengeneza hapa. Nimwombe sana 

Mheshimiwa Profesa Kitila Mkumbo asimamie hili ambalo 

nimeanza kulisikia tangu nikiwa shule ya msingi. (Makofi) 

 

Mheshimiwa Mwenyekiti, ahsante na ninaunga mkono hoja. 

(Makofi) 

 

MWENYEKITI: Waheshimiwa Wabunge tumefika mwisho wa 

kipindi chetu cha asubuhi ambacho tunahitimisha mchana huu 

na watakaoanza kuchangia jioni atakuwa Mheshimiwa Daniel 

Awack Tlemai, Mheshimiwa Isack Joseph Copriano, Mheshimiwa 

Arif Suleiman Premji na orodha itaendelea.  

Ninaomba nisitishe Shughuli za Bunge mpaka jioni saa kumi 

na moja. 

 

(Saa 6.57 Mchana Bunge lilisitishwa hadi Saa 11.00 Jioni) 

 

(Saa 11.00 Jioni Bunge Lilirudia) 

 

Naibu Spika (Mhe. Daniel B. Sillo) Alikalia Kiti 

 

NAIBU SPIKA: Waheshimiwa Wabunge, tukae. 

 

Katibu. 

 

NDG. MKUTA MASOLI – KATIBU MEZANI:  

 

HOJA ZA SERIKALI 

 

Makadirio ya Mapato na Matumizi ya Ofisi ya Waziri Mkuu 

kwa Mwaka wa Fedha 2026/2027 

 

(Majadiliano Yanaendelea) 

 

NAIBU SPIKA: Ahsante. Waheshimiwa Wabunge tunaendelea 

na mjadala.  

 

Tunaanza na Mheshimiwa Daniel Awack Tlemai, atafuatiwa 

na Mheshimiwa Isack Joseph Copriano. Mheshimiwa Arif Suleiman 

Premji ajiandae. 

 

MHE. DANIEL A. TLEMAI: Mheshimiwa Naibu Spika, ahsante 

kwa kunipa nafasi niwe wa kwanza kuchangia jioni hii ya leo. 

Kwanza, ninatoa shukrani kwa Dkt. Samia Suluhu Hassan, Rais wa 

Jamhuri ya Muungano wa Tanzania. Ninatoa shukrani kwa 

Makamu wa Rais, Dkt. Emmanuel Nchimbi na Mheshimiwa Waziri 

Mkuu wa Jamhuri ya Muungano wa Tanzania, Mheshimiwa 

Mwigulu Nchemba. Pia, ninatoa shukrani kwa wananchi wa 

Jimbo langu la Karatu ambao wameniamini kwa kipindi cha pili 

niwe mwakilishi wao katika Bunge hili la Jamhuri ya Muungano wa 

Tanzania. 

Mheshimiwa Naibu Spika, ninataja mafanikio ya takribani 

miaka mitano iliyopita katika Jimbo langu la Karatu. Wilaya ya 

Karatu ilikuwa haina hospitali ya wilaya, kwa sasa Serikali 

imetujengea hospitali mpya katika Wilaya yetu ya Karatu, 

ambayo imekwishawekewa jiwe la msingi na Makamu wetu wa 

Rais wa wakati ule. Kwa sasa hospitali yetu ya wilaya inafanya kazi 

katika Jimbo letu la Karatu. 

 

Mheshimiwa Naibu Spika, katika eneo la vituo vya afya, 

Serikali imetujengea vituo vipya viwili, lakini pia, imekarabati vituo 

vinne vilivyokuwa vimejengwa kipindi cha mbele kwa sasa tuna 

huduma za vituo vya afya katika Jimbo letu la Karatu. Kuna vituo 

sita vya afya ambavyo vinawasaidia wananchi wetu kupewa 

huduma; hivi ni vituo vya Serikali na vya watu binafsi. Kwa ujumla 

huduma ya afya imeimarika katika jimbo letu la Karatu. Katika 

eneo la afya, kupitia zahanati zilizojengwa ndani ya jimbo, 

tulikuwa na zahanati 34 na kwa sasa tumeongeza nane na 

tunaelekea kuwa na zahanati 42 katika Jimbo letu la Karatu. 

 

Mheshimiwa Naibu Spika, katika eneo la elimu; kwa miaka 

mitano iliyopita Serikali imejenga sekondari saba na zote 

zimefunguliwa katika Jimbo la Karatu. Kwa sasa tuna zaidi ya 

sekondari 40 katika jimbo letu. Kwa ujumla katika eneo la elimu ya 

sekondari tumepiga hatua kwa kujengwa sekondari saba na 

zilizokuwepo awali zaidi ya 30. 

 

Mheshimiwa Naibu Spika, katika elimu kuna mapungufu. 

Katika eneo la sekondari mapungufu siyo makubwa sana, lakini 

katika elimu msingi kuna upungufu wa watumishi katika jimbo lile 

wa zaidi ya walimu 265. Pamoja na wale wapya walioletwa 

Serikali ilipoajiri mwaka huu 2026, lakini bado kuna upungufu wa 

walimu 265. Katika sekondari upungufu siyo mkubwa ni walimu 75, 

lakini katika elimu msingi upungufu ndiyo mkubwa. 

 

Mheshimiwa Naibu Spika, katika afya; idadi ya vituo 

tulivyonavyo, zahanati na hospitali ya wilaya, tunatakiwa kuwa na 

wahudumu wa eneo la afya zaidi ya 1,500 kwa sasa tuna zaidi ya 

400. Ukiangalia katika afya, pamoja na juhudi kubwa ya Serikali 

kujenga vituo vya afya, zahanati na hospitali ya wilaya kwa sasa 

tuna upungufu wa wahudumu 1,097 kutoka 1,500 katika jimbo lile. 

Utaona eneo la afya wahudumu ni wachache mno ukilinganisha 

na maeneo mengine katika eneo la watumishi. 

 

Mheshimiwa Naibu Spika, katika eneo la barabara, TARURA 

tulikuwa na kilomita 600. Baada ya Serikali kuongeza fedha 

tumeenda kuongeza kilomita 763, ninaamini baada ya 

kuongezewa fedha katika eneo hili la TARURA katika kilomita 763, 

sasa tutakwenda zaidi na wananchi wale watakuwa wanapata 

huduma kwa kipindi chote cha mvua na kiangazi. Jimbo letu 

katika eneo la TARURA lilikuwa halina hata kilomita moja ya lami. 

Tunaishukuru Serikali, kwa miaka hii mitano tumeweza kujengewa 

kilomita 4.5. Ninaamini Serikali itakuwa sikivu kujenga katika jimbo 

lile. 

 

Mheshimiwa Naibu Spika, katika eneo hilo pia ninaishauri 

Wizara ya TAMISEMI; viongozi wetu wakuu kipindi kile cha kampeni 

huwa wanawaahidi wananchi katika eneo hili la lami katika miji 

midogo inayokua, kama Mji wa Karatu. Dkt. Samia Suluhu Hassan 

wakati ametembelea jimboni kwangu mwaka 2025 aliwaahidi 

wananchi wa Jimbo la Karatu kwamba, katika kipindi hiki cha 

miaka mitano mingine ya kwake ataweza kuwapatia kilometa 10 

za lami katika Mji wa Karatu. 

 

Mheshimiwa Naibu Spika, Karatu ni mji unaokua kwa utalii na 

ambao huduma iko kwenye centre ambapo watalii 

wanaokwenda katika Mamlaka ya Hifadhi ya Ngorongoro, 

Mbuga yetu ya Serengeti na wanaokwenda Mbuga ya Manyara, 

centre yao kubwa ni katika eneo la Karatu. Kwa wakati ule 

tulimlilia Mheshimiwa Rais kwamba, katika mji ule wa kitalii 

angalau aweze kutupatia kilomita 10. 

 

Mheshimiwa Naibu Spika, ombi langu kwa Wizara ya 

TAMISEMI ni, waweze kuainisha ahadi za viongozi wetu wakuu, ili 

hata kama hawatafanya kwa 100%, basi angalau waweze 

kufanya hata kwa 50% au 60%, ili viongozi wakuu wanapotoa 

ahadi katika majimbo yetu wananchi wale waweze kuwa na 

matumaini makubwa. Ombi langu kwa TAMISEMI ni ninaomba 



8 APRILI, 2026 

120 

 

sana ahadi hizo waziainishe, ili kuona kwamba, ni kwa kiwango 

gani wanaweza kwenda kutekeleza katika eneo la TAMISEMI. 

 

Mheshimiwa Naibu Spika, ninapenda kuongea katika eneo 

la kilimo. Serikali ilitupa sisi katika Skimu ya eneo la Bonde la Eyasi 

zaidi ya shilingi bilioni 38.5 na juzi juzi tu Mheshimiwa Waziri Mkuu 

alipoanza kufanya ziara kwenye majimbo alifika katika Jimbo la 

Karatu na akajionea kazi nzuri inayoendelea katika shilingi bilioni 

38.5. Kulikuwa na changamoto kidogo kwenye eneo la bwawa 

ambapo Serikali imetoa shilingi bilioni 21, mkandarasi ana 

changamoto kidogo. Ombi langu kwa Serikali ni waone ni namna 

ipi watasukuma ile changamoto iliyokuwepo ya shilingi bilioni 21, 

kwa sasa haiwezi kuanza kufanya kazi japo mkandarasi yupo site. 

 

Mheshimiwa Naibu Spika, kwenye eneo hili la kilimo, katika 

jimbo langu nilipata bahati ya kutembelewa na Kamishna wa TRA 

na tulihudhuria kikao katika Hoteli ya Acacia. Hata hivyo, kwa 

taarifa aliyotupa, maelekezo na mtazamo aliotuambia sisi 

wafanyabiashara na wakulima katika Jimbo la Karatu ni kwamba, 

kwa sasa wakulima wa Karatu na maeneo mengine wasiende 

kulima bila kutengeneza hesabu. Kwa sasa mkulima ambaye 

anakwenda kulima kwa shilingi milioni nne na zaidi anatakiwa 

atengeneze hesabu. 

 

Mheshimiwa Naibu Spika, sasa wakulima wetu tunajua 

changamoto wanayoipata katika kazi hii ya kilimo. Mkulima wa 

Tanzania anakwenda kulima siyo kwamba anakwenda kupata 

faida; asubuhi akiamka kwa sababu, mvua ikinyesha ndiyo kazi 

yake anakwenda kulima. Sasa kama ndiyo mpango wa Serikali na 

kama ndiyo Serikali imekuja kwa kusema kwamba, mkulima 

anayepata zaidi ya shilingi milioni nne achangie kodi katika 

Jamhuri ya Muungano wa Tanzania, Serikali iko hapa na 

ninawaambia, ndugu zangu tunakoelekea kutakuwa siyo kuzuri. 

 

Mheshimiwa Naibu Spika, kama maelekezo ya Kamishna wa 

TRA niliyekutana naye katika Jimbo la Karatu na kwa mwelekeo 

alioutoa siku ile na nilivyomsikiliza ni kwamba, sasa wakulima wa 

Tanzania ambao wanakwenda kupata shilingi milioni 4.1 

wanakwenda kuwa walipa kodi. Sasa kama wanakwenda kuwa 

walipa kodi na wakati huo Watanzania wanalima bila kuwa na 

faida yoyote wanayopata.  Hii hesabu wanapokwenda 

kutengeneza, wanatengeneza kwa fedha ipi wakati hata 

hajaenda kulima kile kilimo ambacho, mimi katika jimbo langu 

mkulima anapata gunia tano mpaka 10.  Sasa kama Serikali 

italeta mpango wa kusema kwamba, mkulima kupata shilingi 

milioni 4.1, achangie kodi itakuwa ni jambo gumu sana katika 

Jimbo langu la Karatu. 

 

(Hapa kengele ililia kuashiria kwisha kwa muda wa Mzungumzaji) 

 

NAIBU SPIKA: Ahsante sana Mheshimiwa. 

 

MHE. DANIEL A. TLEMAI: Mheshimiwa Naibu Spika, ahsante na 

ninaunga mkono hoja.  (Makofi) 

 

NAIBU SPIKA: Ahsante sana. Nimemtaja Mheshimiwa Isack 

Joseph Copriano, atafuatiwa na Mheshimiwa Arif Suleiman Premji 

na Mheshimiwa Edifonsi Joackim Kanoni ajiandae. 

 

Mheshimiwa Mbunge, tumia kadi yako ku-swap. 

 

MHE. ISACK J. COPRIANO: Mheshimiwa Naibu Spika, 

ninakushukuru sana kwa kunipa nafasi hii ya kuchangia Hotuba ya 

Mheshimiwa Waziri Mkuu. Kwanza, ninachukua nafasi hii 

kumshukuru sana Mwenyezi Mungu kuniwezesha kuwa sehemu ya 

kuchangia hotuba hii ya Waziri Mkuu. Pili, ninawashukuru sana 

wananchi wa Monduli kwa kunichagua kuwa mwakilishi wao 

kwenye Bunge hili la Jamhuri ya Muungano wa Tanzania. (Makofi) 

 

Mheshimiwa Naibu Spika, kwanza kabisa ninachukua nafasi 

hii kumpongeza sana Mheshimiwa Waziri Mkuu kwa Hotuba yake 

nzuri ambayo kimsingi inatoa dira na mwelekeo, hususan kwenye 

Wizara yetu hii nyeti ya TAMISEMI. Ninawapongeza Mawaziri na 

viongozi wote wanaoshiriki kwenye Wizara hii ya TAMISEMI. 

 

Mheshimiwa Naibu Spika, ninachangia kwenye maeneo 

machache. Kwanza, ninafurahi sana kuchangia kwenye eneo hili 

la utawala bora.  

Mheshimiwa Naibu Spika, wakati Mheshimiwa Waziri Mkuu 

anawasilisha hotuba yake walikuwepo hapa Wakuu wa Mikoa 

wakisikiliza kwa umakini. Mimi ninajikita kwenye eneo moja hapo 

kwenye utawala bora kwa sababu, tunaona fika kwamba, 

maelekezo mengi yametolewa kwenda kusimamia na kutekeleza, 

lakini ninatamani sana haya maelekezo yanapotolewa, basi 

yafanyiwe kazi na iwe na chain ya moja kwa moja. Inapotoka 

kwa Mkuu wa Mkoa, inashuka Wilayani kwa Wakuu wa Wilaya, 

inashuka kwa Wakurugenzi, kwa chain hiyo hiyo. 

 

Mheshimiwa Naibu Spika, kuna jambo moja hapa 

limezungumzwa sana juu ya ujenzi wa vyoo, limeelezwa sana na 

limetolewa maelekezo mengi. Sasa, jambo moja ambalo linanipa 

wasiwasi ni ile chain ya muunganiko wa uwasilishwaji kati ya 

pande zote hizi kwa sababu, unakuta wenzetu halmashauri 

wanaweza wakazungumza kwamba, haziko kwenye bajeti na 

tayari Mheshimiwa Waziri Mkuu ameshatoa maelekezo hapa, 

tuhakikishe tunamaliza ujenzi wa choo.  Ninaomba sana jambo hili 

lifanyiwe kazi na kuwe na muunganiko kati ya ofisi zote hizi tatu; 

Wilaya kwa Mkuu wa Wilaya na Mkurugenzi.  

 

Mheshimiwa Naibu Spika, kwa nini ninayasema haya?  

Tumekuwa na maelekezo mengi yanatolewa hapa, kama 

tunavyokumbuka na ninaona kwamba, utekelezaji wake 

unakuwa haupo. Kwa mfano, ninasema hapa, Waziri Mkuu kuna 

wakati akitoa maelekezo kwamba, Wakurugenzi wilayani huko 

wanapofanya vikao vya Kamati ya Fedha walielekezwa wafanye 

Siku za Jumamosi, ili Waheshimiwa Wabunge waweze kuhudhuria, 

lakini sijaona hata wilaya moja ambayo imeshatekeleza hilo 

jambo. 

 

Mheshimiwa Naibu Spika, unaona hapo kuna chain ndogo 

ambayo haina mawasiliano. Ninatamani haya maelekezo 

yanapotolewa kuwe na chain nzuri ya kufika kule kwenye wilaya 

zetu, ili angalau basi kazi hiyo ifanyike na kuwe na muunganiko 

mzuri. Kwa hiyo, nilisema hapo nilizungumzie. 

 

Mheshimiwa Naibu Spika, sambamba na hilo ni lazima sasa 

tuhakikishe kwamba, maelekezo yote yanayotolewa yawe 

kwenye chain ofisi, kama ni TAMISEMI, kama ni Waziri au Katibu 

Mkuu, watekeleze, unapokwenda huko wilayani unakuta jambo 

hilo halipo. Kwa mfano, kwenye jimbo langu, hapa 

tunavyozungumza walisema kwamba, vikao hivyo vya Kamati za 

Fedha vifanyike Jumamosi, nimeletewa hapa ratiba sasa hivi vipo 

Jumatano, sijui siku gani! Sasa, kuna haja gani ya kutoa 

maelekezo ambayo hayafanyiki? Ninadhani hilo linakuwa siyo 

utawala bora. Nimesema nizungumzie hapo, ili angalau basi 

wajue tunapopewa maelekezo yatimizwe, siyo tunapewa tu 

inakuwa kama ipo kwenye documentation peke yake.  

 

Mheshimiwa Naibu Spika, unapopita huko hata vile vikao 

vya kisheria kwenye vijiji vifanyike, ili wananchi wapewe uelewa 

wa kutosha, wajue sheria na taratibu zile, ndiyo maana ya 

utawala bora. Waende wajifunze kwamba, sheria inasema hivi, 

sheria inaelekeza hivi, itapunguza mkusanyiko wa kero kwenye 

maeneo yetu huko vijijini. 

 

Mheshimiwa Naibu Spika, la pili, ninataka nichangie kwenye 

eneo hili la TARURA. Kipekee ninawapongeza TARURA kwa 

sababu, wameendelea kufanya kazi nzuri nchini kwetu. 

Wameendelea kutengeneza barabara, lakini mwaka jana Bajeti 

ya TARURA, yaani fedha za ndani, siweki na zile za nje kwa 

sababu, tunataka tujifunze, hata hotuba ya Mheshimiwa Rais 

alisema kabisa tujikite kuhakikisha kwamba, tunafanya kazi 

kwenye bajeti yetu.  

 

Mheshimiwa Naibu Spika, walipitisha bajeti ya shilingi bilioni 

710, sijui imefanya kazi kwa kiasi gani au imepelekwa kwa kiasi 

gani, hilo sijui, lakini mwaka huu wakati Mheshimiwa Rais hapa 

anahutubia Bunge, Wabunge wengi walitoa ya moyoni kwamba, 

basi TARURA iongezewe fedha. Ninashukuru na ninamshukuru 

sana Mheshimiwa Rais kwa sababu, bajeti ya mwaka huu 

inakwenda shilingi bilioni 871, hizo ni za ndani, sijataka hizi za nje 

kwa sababu sina uhakika nazo, ninazungumzia za kwetu.  

 

Mheshimiwa Naibu Spika, ni vyema wakati tunatekeleza hii 

bajeti kwenye mwaka wa fedha unaokuja ni vyema sasa hivi 

tuone ni jinsi gani tutapeleka fedha za dharura. Ninamwomba 

sana Mheshimiwa Waziri Mkuu tuone ni jinsi gani tutapeleka fedha 

za dharura kwenye majimbo yetu haya angalau barabara zirudi. 

Yale maeneo yaliyokatika angalau barabara zitengenezwe, ili 

tutakapokwenda kupitisha bajeti iende ikafanye angalau kazi 

ambayo tayari iko kwenye maeneo yetu kwa sababu, bajeti hii 

inaakisi bajeti ambayo tumefikiria kwenda kuifanyia kazi.  Kwa 

hiyo, ninaomba TARURA ipelekewe fedha za dharura, ili zirudishe 

mtandao wa barabara, hali ni mbaya kwenye majimbo yetu. 

 

Mheshimiwa Naibu Spika, sambamba na hilo ninashauri 

kidogo; Wenzetu wa TARURA tumekuwa na desturi ya kujenga 

mitaro yetu ya kukusanya maji. Tumekuwa na desturi ya kujenga 

ile mitaro labda kwa kusimama hivi sentimeta 70, pale chini kuna 

sentimeta 60 na hapa juu kuna sentimeta 120 au 130. Sasa, 

mwaka huu tumeona fika kwamba, maji yamekuwa mengi kwa 

hiyo, mitaro ile imeshindwa kuyabeba. 

 

Mheshimiwa Naibu Spika, ni vema wenzetu wa TARURA 

wakabadilisha mfumo ule hapa chini wakaweka sentimeta 100, 

pembeni wakaweka sentimeta 80 au 90 na hapa juu wakaweka 

sentimeta 200 ili angalau ile slope iweze kubeba yale maji na 

kuya-compile, ili kupunguza uharibifu wa barabara. Kwa sababu, 

sasa hivi ukienda kwenye wilaya nyingi mitaro ile iliyojengwa kwa 

kiasi hicho mingi imetoka.  

 

Mheshimiwa Naibu Spika, sambamba na hilo tuangalie hizi 

pipe culvert. Tumekuwa na desturi ya kuweka dimension ya 90, 

tubadilishe mfumo tuweke ya 120 angalau iweze ku-compile yale 

maji na kuondoa zile changamoto ambazo zimekuwa kwenye 

mitaro yetu kule kwenye wilaya zetu. 

 

Mheshimiwa Naibu Spika, kwa kweli, TARURA wanafanya 

kazi, ni vyema tukaangalia jinsi ya kupeleka fedha. Mimi leo siulizi 

mwaka jana kiasi gani kilifanyika, tutakuja kuuliza baadaye 

kwenye hii bajeti ambayo tunakwenda kuitekeleza, lakini ni 

vyema tukapeleka fedha kwa wakati, ili kuwaokoa wananchi 

wetu. 

Mheshimiwa Naibu Spika, ninarudi tena hapo TAMISEMI, 

wengi wanajua na napeda ku-declare interest kwamba nilikuwa 

Diwani kwa miaka 15, hakuna Mbunge atakayesimama hapa 

asieleze kazi kubwa inayofanywa na Madiwani kwenye nchi hii. 

Rais alileta tabasamu kwa Madiwani nchi nzima, akatoa posho 

zao zilipwe na Hazina, tunamshukuru sana Rais.  

 

Mheshimiwa Naibu Spika, zamani ulikuwa unamyenyekea 

Mkurugenzi ili ulipwe ile posho, lakini sasa hivi Rais amepeleka 

Hazina inalipwa. Ukweli uliopo ni kwamba makusanyo yetu 

kwenye halmashauri yamekuwa bora kiasi fulani.  Ninaomba 

tuangalie pamoja na kwamba kwenye bajeti hii haipo au 

hamjaelekeza kwamba tunaboresha posho ya Madiwani, 

ninashauri jambo dogo, kwenye mpango huu wa makusanyo 

yetu ya ndani kwa sababu Madiwani ndiyo wanasimamia kule. 

 

 Mheshimiwa Naibu Spika, kwa kuwa tayari Rais huku 

ameshatupelekea anatulipa Hazina, Halmashauri zitenge kwenye 

fedha zake ku-top up kiasi fulani kwenye ile posho inayotoka 

Hazina ili angalau ipande, kwa sababu wengine tulianza Udiwani 

tukilipwa shilingi 60,000, tukaenda shilingi 120,000 mpaka tukafika 

shilingi 350,000. Halmashauri na yenyewe iki-top up hata shilingi 

150,000 ikawa shilingi 500,000 tutakuwa tumesogea hatua moja 

tuwasaidie wenzetu hawa. 

 

Mheshimiwa Naibu Spika, ninawaomba sana wenzetu wa 

TAMISEMI, waone kwenye bajeti kule halmashauri zitengwe fedha 

zi-top up kwenye zile fedha ambazo Rais analipa kule kwenye 

Mfuko Mkuu wa Serikali. Tutawapa motisha wenzetu Madiwani 

waweze kusimamia miradi, kwa sababu Mwenyekiti wa 

Halmashauri anasimamia zaidi ya shilingi bilioni hamsini kwenye 

miradi hii ya Serikali, lakini akifika hiyo posho ya shilingi 400,000 na 

unajua fika anaingia Jumanne ofisini, Alhamisi, anapata zile kero 

ambazo Mbunge anapata.  

 

Mheshimiwa Naibu Spika, wananchi wanatoka Wilaya nzima 

kumfuata, leo nina msiba, leo sijui nina nini, kwa hiyo tuboreshe 

maslahi ya Wenyeviti wa Halmashauri. Namwomba sana Waziri 

wa TAMISEMI, aangalie sana namna ya kuwaboreshea. 



8 APRILI, 2026 

126 

 

Mheshimiwa Naibu Spika, hata zile posho za simu zisiwe 

zinatoka kwa baadhi ya halmashauri, wapeleke waraka 

unaoelekeza wilaya zote kama ni shilingi 120,000, wale Wenyeviti 

wa Halmashauri wapate, kama ni shilingi 50,000 wote wapate kwa 

uwiano, siyo wilaya hii inapata na wilaya hii haipati. Hili nilisema 

nilizungumzie kwa sababu kwa kweli hiyo ni kero ambayo 

inawasumbua sana Madiwani nchi hii. Sawa tunajua keki yetu ni 

ndogo, lakini ni vema tukagawana keki hiyo.  

 

Mheshimiwa Naibu Spika, nina jambo moja ninataka 

kuiomba Wizara ya Utumishi na ninaomba kusikilizwa kidogo. Hii 

keki ni yetu sote, hakuna kitu kinauma kama unakuta Wilaya B 

wanaajiriwa Watanzania zaidi ya 20, Wilaya C haajiriwi hata 

mmoja na wote sisi ni Watanzania! 

 

(Hapa kengele ililia kuashiria kwisha kwa muda wa Mzungumzaji) 

 

NAIBU SPIKA: Ahsante sana Mheshimiwa, malizia mchango 

wako. 

 

MHE. ISACK J. COPRIANO: Mheshimiwa Naibu Spika, 

ninamalizia mchango wangu kwamba, ni vyema tukagawa keki 

hii Waziri wa Utumishi angalau kila Wilaya, ukipeleka kwenye 

Mkoa, angalau tutapata watumishi hata kama ni mmoja mmoja, 

watatu watatu, kila Wilaya ionje keki hii tupate watumishi.  

 

Mheshimiwa Naibu Spika, ninaunga mkono hoja ya Ofisi ya 

Waziri Mkuu. Ninashukuru.  (Makofi) 

 

NAIBU SPIKA: Ahsante sana Mheshimiwa Isack. Mheshimiwa 

Arif Suleiman Premji, atafuatiwa na Mheshimiwa Edefonce 

Joackim Canoni, Mheshimiwa Dkt. Damas Ndumbaro ajiandae.  

 

MHE. ARIF S. PREMJI: Mheshimiwa Naibu Spika, kwanza 

ninachukua fursa hii kumshukuru Rais kwa kuwa Jimbo la Mtwara 

Vijijini kuna miradi mingi sasa hivi imeanza kutekelezwa. Kuna 

mradi wa maji wa kama shilingi bilioni saba ambao umeshaanza 

kufanya kazi na kutekelezwa, lakini kuna mradi wa bandari 

ambao una thamani ya shilingi bilioni mia nne thelathini na nne, 

kuna mradi pia wa kuchimba gesi asilia pale Ntorya, ambao una 

thamani ya shilingi bilioni 120. Kwa hiyo, kwa hilo kwanza 

ninamshukuru sana Rais pamoja na watendaji wote wa Serikali hii.  

 

Mheshimiwa Naibu Spika, kuna msemo wanasema 

ukimtegemea nduguyo, utakufa maskini, hapo kidogo ninaomba 

nielezee kuhusiana na mafuta. Nchi yetu tangu ipate uhuru 

imepitia changamoto ya mafuta mara tano mpaka mwaka huu. 

Ukianza na mwaka 1970 palikuwa na vita ya Yom Kippur ambayo 

ilisababisha mafuta yawe yanapatikana kwa shida, lakini mwaka 

1979 tulikuwa kwenye Vita ya Kagera na Mapinduzi ya Iran pia, 

pakawa na changamoto ya mafuta tena.  

 

Mheshimiwa Naibu Spika, mwaka 2011 pakawa na mgogoro 

baina ya wafanyabiashara na EWURA, 2022 Vita ya Ukraine na 

sasa hivi 2026 ni Vita ya Mashariki ya Kati, Iran hapo. Hii ni historia 

fupi ambayo tunapita na tuliipitia lakini je, tunajifunza nini? 

Tunajiandaa vipi? Historia hii hapo tunajiandaa vipi? 

 

Mheshimiwa Naibu Spika, inanishangaza sana kuona 

kwamba Mwenyezi Mungu ametujaalia rasilimali ya gesi, gesi 

ambayo iko Msimbati, gesi ambayo iko Ntorya, gesi hiyo 

ikichakatwa inaweza ikabadilishwa ikawa diesel. Siyo diesel tu 

hata jet fuel, mafuta kwa ajili ya ndege na ukiangalia sasa hivi 

ATCL kama performance inafahamika. Kwa hiyo, vitu hivyo 

tunavyo na tumeshapitia hiyo changamoto kwa muda mrefu, 

tunashindwa nini kuwekeza humo, maana yake kama mradi kuna 

watu walishawahi kufika wakafanya feasibility study, shilingi milioni 

mia nne ishirini inahitajika kwa ajili ya kubadilisha gesi kwenda 

kwenye diesel, ambapo tunaweza tukapata takribani mapipa 

3,000 kwa siku na pipa moja ni lita 159, tunashindwa nini, 

tunachelewa wapi, tunamsubiri nani? (Makofi) 

 

Mheshimiwa Naibu Spika, mchango wangu wa kwanza 

ulikuwa kwenye suala hilo la mafuta ambalo tunahitaji tujitathmini 

wenyewe na tuweze kutoka kwenye janga hilo ili tupunguze 

athari hizo.  

Mheshimiwa Naibu Spika, nije kwenye Ofisi ya Waziri Mkuu, 

imeomba shilingi trilioni 12.5, katika shilingi trilioni 12.5, shilingi trilioni 

8.5 ni za kuendesha ofisi na shilingi trilioni 3.7 ni kwa ajili ya miradi 

ya maendeleo. Sasa huwa nashangaa kitu kimoja, kumwona 

Waziri Mkuu anazunguka nchi nzima kwenda kutatua 

changamoto ilihali wapo watendaji, kwenye bajeti tunayoenda 

kule ya Mwaka wa Fedha 2026/2027 tunawatengea shilingi trilioni 

8.5, yaani tumsubiri Waziri Mkuu aje atatue changamoto za 

wananchi wakati kuna watu wanapokea shilingi trilioni 8.5, 

tujitafakari! 

 

Mheshimiwa Naibu Spika, sasa ninashauri jambo moja 

kwenye hilo, shilingi trilioni 8.5 hizi fedha ni dhamana za wananchi 

za walipakodi na siyo za watu, tunapaswa tuangalie nidhamu ya 

watumishi wetu, watendaji wetu ili hizi shilingi trilioni 8.5 

tunapozitoa, basi zifanye kazi kwa kuleta tija kwa wananchi, lakini 

kupunguza ukiritimba pia kwenye ofisi hizi.  

 

Mheshimiwa Naibu Spika, sambamba na hilo, kuna suala la 

accountability na transparency, uwazi na uwajibikaji kwenye 

miradi ya maendeleo. Shilingi trilioni 3.77 kwa ajili ya miradi ya 

maendeleo ni lazima ziende zikasimamiwe kwa uadilifu.  

 

Mheshimiwa Naibu Spika, ninaomba kuzungumzia kwenye 

suala lingine la upande wa vijana. Shilingi bilioni 183.95 ndiyo zipo 

kwenye mambo ya vijana chini ya Ofisi ya Waziri Mkuu, lakini 

ukiangalia 2024/2025, Shirika la Dunia la Kazi na Taasisi ya Takwimu 

ya Taifa ya kwetu walifanya analysis kidogo, walipata kujua 

kwamba 24.3% ya vijana ambao hawana ujuzi, hawapo kwenye 

elimu na hawana ajira (NEET), not in employment, training na 

education hawapo, 23.4%.  Ukiangalia takwimu ni sawasawa na 

vijana milioni 4.3 wa nchi hii.  

 

Mheshimiwa Naibu Spika, sasa bajeti iliyotengwa kwenye hilo 

suala la vijana ni shilingi bilioni 183.95 na ukichukulia uwiano tu, 

ukachukua shilingi bilioni 183.95, ukagawanya na vijana hao 

milioni 4.3, ni takribani shilingi 44,000. Ninaomba sana, kwenye 

suala hilo la vijana, bajeti hiyo ya 183.95 billion ni ndogo, twende 

na uhalisia uliopo kwamba vijana ni wengi.  

Mheshimiwa Naibu Spika, ninamalizia kwenda kwenye Jimbo 

langu la Mtwara Vijijini. Tunatambua jitihada nyingi za Serikali za 

kuleta maendeleo ambayo yanafanyika kwenye Jimbo la Mtwara 

Vijijini, lakini kuna suala la elimu, tuna uhaba mkubwa wa kidato 

cha tano na sita, tunazo Kata 21 na tunayo shule moja tu ya 

kidato cha tano na sita.  

 

Mheshimiwa Naibu Spika, kwa faida ya muda, ninaunga 

mkono hoja.  Ahsante sana. (Makofi) 

 

NAIBU SPIKA: Ahsante sana. Waheshimiwa tunaendelea na 

Mheshimiwa Dkt. Damas Ndumbaro, atafuatiwa na Mheshimiwa 

Edefonce Joackim Canoni, Mheshimiwa Paschal Inyasi Chinyele 

ajiandae.  

 

MHE. DKT. DAMAS D. NDUMBARO: Mheshimiwa Naibu Spika, 

ahsante kwa kunipa nafasi ya kuchangia hotuba ya Waziri Mkuu 

kwa Mwaka wa Fedha 2025/2026.  

 

Mheshimiwa Naibu Spika, tarehe Mosi Aprili, Bunge lako 

Tukufu lilipokea hotuba ya Waziri Mkuu akiomba fedha shilingi 

trilioni 12.5 ili kuweza kuwaletea Watanzania maendeleo. Katika 

hotuba hiyo, Waziri Mkuu alifafanua kwa kina kabisa mambo 

ambayo Serikali ya Chama Cha Mapinduzi, Serikali ya Awamu ya 

Sita, Serikali ya Mheshimiwa Dkt. Samia Suluhu Hassan 

imeyatekeleza katika mwaka huu tunaoendelea nao.  

 

Mheshimiwa Naibu Spika, katika mambo hayo, Waziri Mkuu 

alieleza wazi kabisa namna ambavyo uchumi wa nchi yetu 

unakua. Katika mwaka 2025 tumeelezwa uchumi umekua kwa 

asilimia 3.3, lakini katika robo ya mwisho, umekua kwa asilimia sita, 

hayo ni maendeleo mazuri yenye matumaini kwa Watanzania, 

pia mfumuko wa bei uko ndani ya uwigo unaotakiwa. Katika Nchi 

za SADC, uwigo ni kati ya asilimia tatu mpaka tano, sisi tuko 

asilimia 3.5.  

 

Mheshimiwa Naibu Spika, kwenye hili, maana yake mfumuko 

wa bei usipodhibitiwa, maisha ya mwananchi wa kawaida 

yanakuwa mabaya sana. Tunaishukuru sana Serikali kwa kudhibiti 

mfumuko wa bei, lakini Waziri Mkuu alijifafanua kwa kina kabisa, 

moja ya jambo ambalo Serikali iliahidi ndani ya siku 100 baada ya 

uchaguzi mkuu, ni pamoja na kutoa ajira. Ajira zimetolewa kwa 

walimu na sekta ya afya na wengine.  Tunaishukuru sana Serikali. 

 

Mheshimiwa Naibu Spika, ili tusonge mbele na ili bajeti hii ya 

shilingi trilioni 12.5 pamoja na bajeti nyingine ziweze kutekelezwa 

vizuri, ni lazima turudi kwenye Dira 2050. Dira ambayo Rais 

aliizindua Julai, 2025. Dira hiyo imesema wazi kwamba takribani 

70% ya matarajio yote ya kiuchumi yatatokana na sekta binafsi. 

Maana yake ni kwamba, tunapokwenda kutekeleza bajeti hii 

ambayo Waziri Mkuu ameiweka mezani na bajeti za Wizara 

nyingine zote lazima tutoe kipaumbele katika utekelezaji wa Dira 

2050, ndiyo inatuonesha tunakwenda wapi.  

 

Mheshimiwa Naibu Spika, ninaongelea moja kati ya maeneo 

ambayo dira imetuonesha tunapaswa twende wapi, nayo ni 

kukuza uwekezaji na kukuza viwanda. Katika kukuza uwekezaji na 

viwanda, ninashawishika sana kuyaangalia maeneo maalum ya 

kiuchumi. Serikali imetenga jumla ya maeneo 34 kwa ajili ya 

uwekezaji wa viwanda na uwekezaji mwingine. Nami katika Jimbo 

langu kule Songea, ambako wananchi wa Songea Mjini 

wamenituma kuja kuwasemea hapa, tuna eneo la uwekezaji 

maalum wa kiuchumi.  

 

Mheshimiwa Naibu Spika, eneo la ekari 5,000 ambalo tayari 

Serikali ya Awamu ya Sita ya Chama Cha Mapinduzi, Serikali ya 

Dkt. Samia Suluhu Hassan imeshalipa fidia ya zaidi ya shilingi bilioni 

tano, tunamwomba Waziri Mkuu, tunaiomba Serikali ya Chama 

Cha Mapinduzi ituletee sasa wawekezaji wa viwanda pale 

Songea katika eneo la Mwengemshindo ili tuweze kuweka 

viwanda na uwekezaji na hatimaye tutekeleze Dira 2050 kwa 

vitendo kabisa. Kwa sababu dira hiyo siyo tu inakwenda kukuza 

uchumi, pia inakwenda kuzalisha ajira katika sekta binafsi, ajira 

ambazo tunazihitaji zaidi kuliko kitu chochote kwa hivi sasa.  

 

Mheshimiwa Naibu Spika, hotuba ya Waziri Mkuu 

imeongelea suala la kilimo na katika suala la kilimo hakuna eneo 

ambalo wanalima sana kama Mkoa wa Ruvuma, hakuna eneo 

wanalima sana kama Songea ambako mimi ninatoka. Sisi ni 

wakulima wazuri sana hususan wa zao la mahindi na mazao 

mengine.  

 

Mheshimiwa Naibu Spika, tunapoongelea kilimo, lazima tujue 

kwamba tutahitaji kuendelea kutegemea pembejeo hususan 

mbolea. Serikali imefanya vizuri sana kuweka ruzuku kwenye 

mbolea. Tunaomba, kwa niaba ya wananchi wa Songea, kwa 

niaba ya wananchi wa Mkoa wa Ruvuma, kwa niaba ya 

Watanzania wote, hili suala la ruzuku kwenye mbolea liweze 

kuendelea, hivyo tunavyokwenda katika hotuba hasa ya Wizara 

ya Kilimo. 

 

Mheshimiwa Naibu Spika, tunamwomba Mheshimiwa Waziri 

wa Kilimo huko anakosikia, atakapokuja na bajeti yake hapa, 

tunataka tusikie habari ya ruzuku katika mbolea iendelee ili 

mwananchi na mkulima aliyeko pale Songea Lizaboni, aliyeko 

pale Songea Bombambili, aliyeko Songea Mjimwema, aliyeko 

Songea Ndilimalitembo, aweze kufaidika na ruzuku ya mbolea.  

Sambamba na hilo tunaomba masoko ya mazao yetu, pia 

viwanda vya kuongeza thamani ya mazao ambayo tunalima.  

 

Mheshimiwa Naibu Spika, kwenye eneo la barabara, 

Songea ni wanufaika wa utekelezaji mzuri wa mipango ya ujenzi 

wa barabara. Waziri wa TAMISEMI, Profesa, mpigakura wangu 

namba mbili, kwenye hili yeye na timu yake wapokee maua yao, 

Mji wa Songea sasa unang’aa kwa barabara, barabara ambazo 

zimejengwa kwenye miradi mbalimbali kutoka kwenye Wizara ya 

TAMISEMI.  

 

Mheshimiwa Naibu Spika, ombi letu kwa Waziri wa Ujenzi, 

ndugu yangu Ulega, mimi hupenda kumwita Shekhe na tunamjua 

katika Bunge hili kwamba Ulega ni Shekhe kweli kweli, akiomba 

dua, dua inakua dua hasa. Nimwombe sasa, tunahitaji Ujenzi wa 

barabara ya mchepuko kilometa 16 ndani ya Manispaa ya 

Songea, ili kuwaondolea wananchi adha ya msongamano wa 

malori 1,600 ambayo yanapita ndani ya masaa 24. Hili ni ombi 

letu, Wanasongea tunaomba barabara hiyo. (Makofi) 

Mheshimiwa Naibu Spika, ninaomba Barabara pia ya 

Makambako – Songea, ukarabati wake ambao tumeambiwa 

mkandarasi amepatikana, akabidhiwe site na kuanza kazi hiyo.  

Tunaomba Barabara ya kutuunganisha na Msumbiji kutoka 

Likuyufusi kwenda Mkenda, kilometa 124 iweze kupatikana na 

Mkandarasi huyu aweze kufanya kazi. Tunaomba Barabara ya 

kutoka Lumecha kuunganisha mpaka Malinyi ili Mkoa wa 

Morogoro na Mkoa wa Ruvuma iweze kuunganika. (Makofi) 

 

Mheshimiwa Naibu Spika, katika ukurasa wa 69 wa Hotuba 

ya Mheshimiwa Waziri Mkuu, ameongelea utekelezaji wa Miradi 

ya Maji ya Miji 28. Moja kati ya miji ambayo imetajwa katika 

ukurasa huo wa 69 wa Hotuba ya Mheshimiwa Waziri Mkuu ni Mji 

wa Songea. Kwenye hili tunatoa pongezi za dhati kwa Serikali ya 

Awamu ya Sita, Serikali ya Samia Suluhu Hassan, Serikali ya 

Chama Cha Mapinduzi na Waziri wake Jumaa Aweso kwa kazi 

wanayotufanyia kutujengea Mradi wa Maji pale Songea wenye 

thamani ya shilingi 145,700,000,000. Mkandarasi yuko site kazi 

inaendelea. Wanasongea wanachosubiria ni kukamilika kwa 

mradi huo ili wanasongea waweze kupata maji ya kutosha. 

(Makofi) 

 

Mheshimiwa Naibu Spika, nimalizie kwa kumpongeza 

Mheshimiwa Waziri Mkuu kuhusu Hotuba yake; alivyotoa maelezo 

ya utekelezaji na kazi nzuri ya Tume Huru ya Taifa ya Uchaguzi kwa 

kusimamia vizuri Uchaguzi Mkuu wa 2025, uchaguzi uliotuleta sisi 

wote humu ndani. Kwenye hili Waheshimiwa Wabunge wote 

ninaomba tuipigie makofi mengi sana Tume Huru ya Taifa ya 

Uchaguzi. (Makofi) 

 

(Hapa kengele ililia kuashiria kwisha kwa muda wa Mzungumzaji) 

 

NAIBU SPIKA: Mheshimiwa ahsante sana… 

 

MHE. DKT. DAMAS D. NDUMBARO: Mheshimiwa Naibu Spika, 

ninakushukuru sana.  (Makofi) 

NAIBU SPIKA: Mheshimiwa ahsante sana. Mheshimiwa 

EdIfonsi Joackim Kanoni atafuatiwa na Mheshimiwa Paschal Inyasi 

Chinyele na Mheshimiwa Dotto Jasson Bahemu ajiandae. 

 

MHE. EDIFONSI J. KANONI: Mheshimiwa Naibu Spika, 

ninashukuru sana. Kipekee kwanza nimshukuru Mwenyezi Mungu 

kwa kunipa nafasi siku ya leo ili niweze kuchangia katika Hotuba 

ya Bajeti ya Mheshimiwa Waziri Mkuu. Pia, nikishukuru chama 

changu kwa kusimama hapa kwa mara ya kwanza katika Bunge 

lako Tukufu. Pia nishukuru sana wananchi wa Kalambo 

walionichagua na kunipa dhamana ya kuja kuwawakilisha katika 

Bunge lako Tukufu. Pia nimshukuru Mheshimiwa Rais chini ya 

Kamati Kuu kwa kuniteua na hatimaye kushinda uchaguzi. 

ninasema sina cha kumlipa Mheshimiwa Rais, zaidi ninamwombea 

dua na afya njema na wasaidizi wake wote. (Makofi) 

 

Mheshimiwa Naibu Spika, nitajielekeza kwanza kwenye 

kilimo. Mimi ninatoka Jimbo la Kalambo na wananchi wa 

Kalambo ni wakulima. Nishukuru sana kipekee kwa huduma 

ambayo Mheshimiwa Rais anaendelea kutoa kwa kutoa ruzuku 

kwenye pembejeo. Sisi kama Kalambo na wananchi wa Kalambo 

wamenituma nilete salamu za shukurani kwa Mheshimiwa Rais na 

Serikali yake; kwamba tumeendelea kunufaika vizuri, 

tumeendelea kuvuna vizuri na wananchi wamehamasika sana, 

wamelima kwa juhudi na tumeendelea kuvuna zaidi. 

 

Mheshimiwa Naibu Spika, lakini katika hilo wamenituma nije 

niseme kuomba kwa Serikali. Mwaka jana tulikuwa na mavuno ya 

tani 265,600, lakini Serikali ilinunua tani 3,500. Mwaka jana Serikali 

ilinunua tani 5,500, kati ya tani 265,000. Mwaka huu tunatarajia 

kuvuna tani 299,500. Niombe kwa Serikali ya Chama Cha 

Mapinduzi, chini ya Dkt. Samia Suluhu Hassan na chini ya Waziri 

mwenye dhamana, Mheshimiwa Chongolo, bajeti iongezwe kwa 

ajili ya kuweza kununua mahindi ya kutosha ili hawa wananchi 

waweze kunufaika kwa sababu uzalishaji umeongezeka. (Makofi) 

 

Mheshimiwa Naibu Spika, mahindi yanayonunuliwa ni 

kidogo, yanayobaki ni mengi. Serikali iangalie namna 

itakavyoweza kuongeza fedha  na kupanua masoko ili kuboresha 

hao wakulima wetu, ambapo tegemeo la wananchi wa Kalambo 

97% ni kilimo. Kwenye hayo mahindi au mazao ambayo 

inaendelea kununua Serikali imekuwa ikichukua mahindi hailipi 

fedha kwa wakati. Ijitahidi kuhakikisha inaboresha mifumo ili 

wananchi walipwe kwa wakati ili baadaye wajiandae katika na 

msimu ule unaokuja wa kilimo. Hizo ni salamu za wananchi wa 

Kalambo hususan hawa wakulima. (Makofi) 

 

Mheshimiwa Naibu Spika, sasa ninakwenda TAMISEMI; 

nimeendelea kumsumbua sana Profesa Shemdoe pale kutokana 

na changamoto ambazo ziko upande wa TAMISEMI. Ninaanza na 

miundombinu kwa sababu miundombinu ndiyo uchumi wenyewe. 

Jiografia ya Kalambo ina wakazi laki tatu hamsini na zaidi, lakini 

kuna changamoto ya miundombinu. Tunamshukuru Mheshimiwa 

Rais ameendelea kuleta fedha kwa ajili ya kuboresha 

miundombinu hasa upande wa barabara za vijijini.  

 

Mheshimiwa Naibu Spika, Pamoja na kuletwa kwa fedha 

hizo, kuna baadhi ya barabara ambazo zimekuwa hazipitiki kwa 

muda mrefu, hususan Barabara ya Samazi ambayo ina kilometa 

22, haijakarabatiwa kwa zaidi ya miaka 12. Barabara hii ina urefu 

wa kilometa 22. Wananchi wanavyotoka kule chini ziwani kuja 

kufuata mahitaji yao wilayani na mkoani hiyo kilometa 22 

wanatumia masaa mawili na nusu. Tunaomba kupitia Wizara ya 

TAMISEMI Mheshimiwa Waziri aweze kutusaidia. 

 

Mheshimiwa Naibu Spika, kuna mahitaji ya Daraja la Mto 

Saisi ambalo linaunganisha kata mbili, Kata ya Mambwekenya na 

Mambwe Nkoswe ambako kuna wakazi zaidi ya 60,000 hili daraja 

ni muhimu sana kwao kiuchumi. Pia limeendelea ajali kutokana 

na kujaa kwa maji katika msimu wa mvua. Hata wiki jana 

tumepoteza kijana mmoja wa Kizambia ambaye alikuwa 

anavuka kufuata mahitaji Tanzania, pamoja na mtoto mchanga 

wa miezi saba. Pia tuna mahitaji ya daraja la kuunganisha 

Halmashauri ya Wilaya ya Sumbawanga DC na Wilaya ya 

Kalambo ya Kilometa 22. 

 

Mheshimiwa Naibu Spika, Mji wa Matai ni mji ambao unakua 

kwa kasi kutokana na shughuli za uchumi wa kilimo, lakini hatuna 

barabara za lami. Tunaomba ikimpendeza tupate barabara za 

lami ambazo nilimwomba Mheshimiwa Rais wakati anapita 

kwenye kuomba kura mwaka 2025. Ikimpendeza basi tuanzie na 

kilometa 10 ili kuboresha mazingira. Ule Mji uko pembezoni mwa 

Kongo na Zambia, kwa hiyo kiuchumi tukiboresha barabara zetu 

zitavutia zaidi na zitachochea uchumi. 

 

Mheshimiwa Naibu Spika, katikati ya Mji wa Matai vilevile, 

tuna mahitaji ya daraja. Kuna daraja moja linalounganisha 

Makao Makuu ya Mji ambalo lipo katikati. Daraja lile ni la muda 

mrefu na limeendelea kuleta shida. Kwa hiyo limeendelea kuleta 

shida wakati wa msimu wa mvua. Tupate daraja la kisasa. 

 

Mheshimiwa Naibu Spika, kwa upande wa afya, afya ni 

maisha. Jiografia ya Jimbo la Kalambo tuna kata 23. Katika kata 

23 tuna vituo vya afya vitatu vinavyofanya kazi. Kimoja ni cha 

mwaka 1982, kipo katika Kata ya Mpombwe katika Kijiji cha 

Ngorotwa. Kimekuwa ni chakavu. Tangu mwaka 1982 hadi leo 

hakijakarabatiwa. Tunaomba kupata fedha kwa ajili ya 

kukiboresha kituo cha afya hicho kikongwe. 

 

Mheshimiwa Naibu Spika, kuna vituo vya afya vinne 

ambavyo vimeanza kujengwa zaidi ya miaka saba, lakini 

havijakamilika. Wananchi wanasubiri vikamilike ili viendelee kutoa 

huduma. Pia, hospitali yetu ya wilaya imeendelea kujengwa na 

kuboreshwa, lakini kuna upungufu wa watumishi. Mahitaji ni 201 

tulionao ni 84. TAMISEMI  waangalie namna ya kuweza 

kutuwezesha ili wananchi waendelee kunufaika na huduma ya 

afya. 

 

Mheshimiwa Naibu Spika, mahitaji ya vituo vya afya 

vilivyobaki ni 15, ikiwa ni pamoja na Kasanga, ambayo ni ahadi ya 

Mheshimiwa Waziri Mkuu mwaka 2019, Waziri Mkuu Mstaafu. 

Vilevile kuna Kata za Mkowe, Kisumba, Mbuluma, Msanzi, Ulumi, 

Kanyezi, Katazi pamoja na Kata nyingine kama hizo; kuna mahitaji 

makubwa sana ya vituo vya afya. 

 

Mheshimiwa Naibu Spika, tumekuwa na shule chakavu 

nyingi, tuna magofu ambayo ni mapagale zaidi ya 143. Tunahitaji 

mchango wa Serikali ili tuweze kukamilisha katika shule hizi. Tuna 

mahitaji ya sekondari, sekondari ziko tatu tu, ambazo zipo katika 

Kata za Sundu, Kilesha na Katazi. 

 

Mheshimiwa Naibu Spika, niseme kwa upande wa uvuvi, 

mimi ni mdau wa uvuvi. Kwa taarifa tulizonazo ni kwamba Serikali 

inategemea kufungua Ziwa Tanganyika. Hili Ziwa Tanganyika lina 

historia kubwa, lakini kutokana na uharibifu wa mazingira pamoja 

na uvuvi haramu, ambapo sheria zimeshindwa kusimamiwa, ndiyo 

maana unaona hii hali ya kuendelea kufunga ziwa. 

 

Mheshimiwa Naibu Spika, ninaishauri Serikali, pamoja na 

kufunga Ziwa, kama hatutaweza kusimamia sheria haitatusaidia 

kitu chochote. Uvuvi haramu umeshamiri sana katika maeneo 

yetu. Maafisa Uvuvi wapo, sheria zipo, lakini inaonekana ni butu, 

hazifanyi kazi. Sasa hata kama watafunga ziwa leo na bado 

wakifungua uvuvi haramu utaendelea ina maana tunaua mazalia 

ya samaki. 

 

Mheshimiwa Naibu Spika, katika Ziwa Tanganyika tuna aina 

ya samaki 220; na hakuna ziwa ambalo lina samaki wa mapambo 

Tanzania kama Ziwa Tanganyika, lakini kwa sababu ya uharibifu 

wa mazingira samaki wanaendelea kupungua. Pia kumetokea 

oparesheni ambazo zimekuwa zikiendelea katika kudhibiti uvuvi 

haramu. 

 

Mheshimiwa Naibu Spika, ningeishauri Serikali waanze 

kudhibiti kwanza wale ambao wanasambaza hivi vifaa vya uvuvi 

haramu halafu badaaye ndipo waende huko katika kusimamia 

hizo sheria. Kwa hiyo niombe sana, kwa sababu ya kutaka 

kufunga ziwa waangalie kwanza zile sheria wamezisimamia kwa 

kiasi gani. Pia watupe tathmini. Samaki walioko kule wanaovuliwa 

ni migebuka na dagaa, lakini kuna sangara pia. Sangara walioko 

mwanza walipandikizwa kutoka Ziwa Tanganyika, mwaka 1955; 

mbona hatujapewa rekodi ya samaki hao hadi sasa hivi? Maana 

kiasi cha samaki sangara wanaovuliwa katika Ziwa Tanganyika ni 

karibu chini ya asilimia tano. Sasa hao samaki sangara wako 

wapi? Kwa nini wanaongelewa migebuka tu? Sangara pia wapo. 

Kuna aina nyingi ambazo tunaweza kunufaika kwa ajili ya 

kuboresha maisha yetu. 

 

Mheshimiwa Naibu Spika, uvuvi haramu umeendelea na 

kuharibu vyanzo na pia uharibifu wa mazingira. Hizi nyavu 

zinazotumika, nyavu ile ikikatika kwenye maji inaoza baada ya 

miaka 100. Sasa, itakua imeharibu kizazi kiasi gani cha samaki? 

 

Mheshimiwa Naibu Spika, Serikali vilevile ije na mpango wa 

kuunda mitumbwi ili kunusuru maisha ya wavuvi. Wavuvi 

wanakufa sana kutokana na vifaa na miundombinu 

wanavyotumia ambavyo ni vya kizamani. Serikali ilete mpango 

wa kutengeneza vifaa vya kisasa kama vile fiber ili kunusuru 

maisha yao. Wanapoteza sana maisha; ukianzia mpakani 

Kagunga mpaka uje huku Kasanga wananchi na wavuvi 

wanapoteza sana maisha kwa sababu ya kukosa vifaa vya kisasa.  

Hata hivyo, kwa kuhifadhi mazingira vitapunguza; kwa sababu 

kuanzia Kigoma mpaka kufika huku Rukwa ni mitumbwi zaidi la 

laki tatu; ambayo yote inavuna miti kutoka kwenye maeneo yetu 

ya Serikali na kuhatarisha mazingira katika maeneo yale. 

 

Mheshimiwa Naibu Spika… 

 

(Hapa kengele ililia kuashiria kwisha kwa muda wa Mzungumzaji) 

 

NAIBU SPIKA: Mheshimiwa ahsante muda wako umekwisha, 

malizia… 

 

MHE. EDIFONSI J. KANONI: Mheshimiwa Naibu Spika, 

ninamalizia kwa kuchangia upande wa suala la mafuta. Mafuta 

imekuwa ni changamoto ya dunia. Niombe kwa Serikali sikivu ya 

Mheshimiwa Rais iangalie namna ya kumsaidia mwananchi wetu 

huyu ambaye kipato chake ni cha chini. Katika lile ongezeko la 

shilingi elfu moja Serikali iangalie itachangia kwa kiasi gani ili 

kuweza kusaidia maisha ya wananchi wetu. 

 

Mheshimiwa Naibu Spika, ahsante sana na ninaunga mkono 

hoja. (Makofi) 

NAIBU SPIKA: Ahsante sana. Mheshimiwa Paschal Inyasi 

Chinyele atafuatiwa na Mheshimiwa Thomas Kampala Maganga 

na Mheshimiwa Mhandisi Johnston Johansen Mutasingwa 

ajiandae. Mheshimiwa Thomas Kampala Maganga. 

 

MHE. THOMAS M. KAMPALA: Mheshimiwa Naibu Spika, 

ninakushukuru. Ninaomba nichukue fursa hii kumshukuru Mwenyezi 

Mungu kwa uzima na afya aliyonijalia na kupata nafasi ya kuja 

kuchangia kwenye hotuba ya Mheshimiwa Waziri Mkuu. (Makofi) 

 

Mheshimiwa Naibu Spika, nichukue fursa hii kumpongeza 

sana Rais wa Jamuhuri ya Muungano wa Tanzania, Dkt. Samia 

Suluhu Hassan. Leo wakati ninajiandaa kuchangia moja ya 

mchango wangu ilikuwa ni suala la mafuta. Nimpongeze 

Mheshimiwa Rais, ametoa ufafanuzi wa changamoto ya mafuta 

kwa kinagaubaga. Mheshimiwa Rais ametoa historia fupi ya 

changamoto ya mafuta na akatoa mwelekeo. Ninataka 

nichukue fursa hii kumpongeza sana.  (Makofi) 

 

Mheshimiwa Naibu Spika, nichukue fursa hii kumpongeza 

sana Waziri Mkuu wa Jamhuri ya Muungano wa Tanzania home 

boys ndugu yangu Mheshimiwa Dkt. Mwigulu Lameck Madelu 

Nchemba kwa hotuba nzuri aliyoitoa, hotuba ambayo kwa kweli 

imegusa kwenye kila idara.  

 

Mheshimiwa Naibu Spika, ninaipongeza sana Serikali kwa 

kazi kubwa na nzuri wanayoifanya. Sisi kwenye Jimbo la Katavi 

mwaka wa fedha uliokwisha tumepata fedha nyingi sana. Eneo la 

afya tumepata milioni 928, ukienda upande wa elimu msingi 

tumepata milioni 674, ukienda upande wa elimu sekondari nako 

jumla ya fedha zote zilizokuja kwenye Jimbo la Katavi ni 

2,688,000,098, fedha hizi ni nyingi. 

 

Mheshimiwa Naibu Spika, ninataka nichukue fursa hii; wakati 

mwingine tunaposimama hapa kumpongeza Rais wapo watu 

wengine wanadhani tunafanya mzaha mzaha. Tunampongeza 

Rais kwa kazi anazozifanya. Sisi kule Jimbo la Katavi, ukifika leo 

Katavi ukitoka hapa na basi usiku mtu akakushusha kwenye Jimbo 

la Katavi usiku akakufungua macho akakwambia uko Katavi 

utashangaa. Imefanyika kazi kubwa na nzuri sana. (Makofi) 

 

Mheshimiwa Naibu Spika, leo hii kwenye Jimbo la Katavi 

upande wa elimu tumefanya vizuri sana. Ninataka nichukue fursa 

hii na kaka yangu Profesa, Waziri wa TAMISEMI yuko hapa; 

tumefanya kazi kubwa na nzuri ya kujenga shule za msingi na 

sekondari mpya. Hata hivyo, bado tunayo kazi ya kufanya 

upande wa elimu. Kazi kubwa tumeifanya ya kujenga shule nzuri 

mpya na za kisasa, lakini tumesahau; kwamba wakati tunajenga 

shule mpya huku tunazo shule za zamani ambazo kwa kweli hali 

yake siyo nzuri. Ni vizuri Wizara ya TAMISEMI ikaja na mpango 

kabambe wa kwenda kukarabati shule hizi za primary na 

secondary ambazo ni kongwe ili ziendane na kazi ya shule hizi 

mpya tunazozijenga, zifanane walau hata kidogo na hizi shule 

mpya. (Makofi) 

 

Mheshimiwa Naibu Spika, niende upande wa TARURA, fedha 

za road funds. Kule kwetu mvua zinanyesha kweli kweli. Kama 

kuna eneo linapata mvua nyingi na kutosha; na tunamshukuru 

Mwenyezi Mungu; ni Jimbo la Katavi. Nafuu hii ya kupata mvua 

nyingi hiyo hiyo imetuletea matatizo makubwa upande wa 

barabara. Tunaomba fedha za road fund zifike kwa wakati na 

zisifike kwa kusuasua.  

 

Mheshimiwa Naibu Spika, ninamshukuru na ninataka 

nimpongeze sana Mheshimiwa Dkt. Samia Suluhu Hassan, wakati 

anazindua Bunge hapa alipigiwa makofi mengi sana na 

Waheshimiwa Wabunge wote baada ya kuongelea suala la 

TARURA. (Makofi) 

 

Mheshimiwa Naibu Spika, TARURA wanazo barabara nyingi 

na zote ni za kiwango cha changarawe. Kwa maana hiyo 

kinapokuja kipindi hiki cha mvua barabara zote zile zinakuwa ni 

mbovu na hazipitiki. Hivi tunavyoongea, leo ukienda kwenye 

Jimbo la Katavi hakuna mawasiliano kati ya Kati za Mapili, Ilela, 

na Inyonga; hakuna mawasiliano kutoka Uzega kwenda Kijiji cha 

Mazelizeli. Maeneo mengi kwenye nchi nzima tatizo ni barabara. 

Tunaomba sana, sana sana kupitia Hotuba hii Serikali ikajipange 

kuhusu suala la TARURA kuongezewa fedha; hakuna mjadala 

 

Mheshimiwa Naibu Spika, ninataka nikwambie, hakuna 

Mbunge hapa ambaye atasimama ambaye ametoka kijijini 

akasema barabara zake zina afadhali, barabara zote ni mbaya 

na zimechoka kweli kweli. Ninataka niwaambie Mheshimiwa 

Waziri Mkuu na Waziri wa TAMISEMI, asikae hapa Mzee aka-relax 

akafikiri huko kuko shwari; kuna hali mbaya, barabara hazipitiki. 

Wajipange kweli kweli baada ya hizi mvua za masika kukata 

waende wakarudishe mawasilinao kwenye vijiji vyetu. (Makofi) 

 

Mheshimiwa Naibu Spika, ninataka niongelee suala Mipango 

Miji. Wakati mwingine ukikaa unajiuliza, hawa watu wa mipango 

miji; hawa hawa Maafisa Mipango Miji unaweza kufikiri kama 

wamezaliwa na baba mmoja. Hawa watu matatizo yote ya 

mafuriko kwenye miji yetu mikubwa ukitazama chanzo chake 

kikubwa ni mipango miji. Hawa watu wa mipango miji (TAMISEMI) 

wanasomea vyuo gani?  

 

Mheshimiwa Naibu Spika, ukitazama mafuriko ya Mkuyuni 

pale, mimi nimesoma Shule ya Msingi Mkuyuni; wakati tunakua sisi 

pale Mkuyuni hakukuwa na mafuriko lakini leo, ukienda kutazama 

pale kwenye Kata ya Mkuyuni kila mwaka mvua zinaponyesha 

kunakuwa na mafuriko ya kutosha; kwani tatizo ni nini? 

 

  Mheshimiwa Naibu Spika, tatizo watu wa Mipango Miji 

wamekwenda kutoa vibali vya ujenzi maeneo ambayo wanajua 

kabisa hapa kuna mto unatoa maji milimani kupeleka Ziwa 

Victoria. Wao wamekwenda kumpa mtu kibali cha kujenga 

ghorofa kwenye daraja. Sasa unajiuliza, Mwenyezi Mungu 

amrehemu kaka yangu Marehemu Didas Massaburi, aliwahi 

kusema na watu wakamnukuu, hao watu sijui wanafikiri kwa 

kumtumia Massaburi? Sitaki kuendelea Mwenyezi Mungu 

amrehemu.  

 

Mheshimiwa Naibu Spika, unajiuliza hawa watu wanafikiri 

kwa kutumia nini? Hapa kuna daraja, anaona kabisa huu ni 

mkondo wa maji, hapa anatoa kibali cha kujenga ghorofa. Maji 

yakija unategemea yapite wapi? Kwa kawaida maji huwa 

yanatafuta njia yake ya asili. Lazima kama yalipita mwaka huu, 

yatakuja yatapita hata baada ya miaka 100, lakini unakuta watu 

wa Mipango Miji wanakwenda kutoa vibali, maeneo ya mito 

wameweka viwanda, wameweka gereji, matokeo yake maji 

yanakosa njia.  

 

Mheshimiwa Naibu Spika, ninataka niende kwa haraka 

haraka sana kuzungumzia barabara yetu inayotoka Inyonga – 

Majimoto – Kibaoni – Sumbawanga. Niliwaeleza mwanzo, sisi kule 

ni wakulima wakubwa kweli kweli. Ili tuweze kufanya biashara 

vizuri, ni vizuri barabara hii ikatengewa fedha, na kila mwaka 

barabara hii inawekwa kwenye mpango na fedha kidogo, lakini 

hakuna ujenzi.  

 

Mheshimiwa Naibu Spika, ninaiomba Serikali, mwaka huu 

mnapokuja kufanya majumuisho, mtueleze mna mpango gani na 

Barabara ya Inyonga – Majimoto – Kibaoni. Sitaki kuhangaika na 

mshahara wa Waziri yeyote, ninawaonea huruma watoto wake. 

Aje na mpango, atueleze ana mpango gani kuhusu Barabara ya 

Inyonga – Majimoto – Kibaoni? (Makofi) 

 

NAIBU SPIKA: Ahsante sana Mheshimiwa Kampala. 

 

MHE. THOMAS M. KAMPALA: Mheshimiwa Naibu Spika, kwa 

hayo machache ninaomba niunge mkono hoja. Ahsante. 

(Makofi) 

 

NAIBU SPIKA: Ahsante sana. Mheshimiwa Mhandisi Johnston 

Johansen Mutasingwa, atafuatiwa na Mheshimiwa Edibily Kazala 

Kinyoma, Mheshimiwa Mwanahamisi Athumani Munkunda 

ajiandae. 

 

MHE. ENG. JOHNSTON J. MUTASINGWA: Mheshimiwa Naibu 

Spika, ahsante kwa kunipa nafasi na mimi kuchangia katika 

hotuba ya Waziri Mkuu. Awali ya yote, ninapenda kumshukuru 

Mungu aliyetujaalia afya njema na tunaendelea na uchangiaji 

katika Bunge hii.  

Mheshimiwa Naibu Spika, pili, ninawashukuru wananchi wa 

Jimbo la Bukoba Mjini kwa kunichagua kuwa Mbunge wao. 

Ninawaahidi kwamba nitawatumikia kwa kishindo kikubwa sana. 

(Makofi) 

 

Mheshimiwa Naibu Spika, tatu, ninapenda kumshukuru sana 

Mheshimiwa Waziri Mkuu kwa kazi kubwa na njema anayoifanya 

na Mawaziri wote kwa ujumla. Mnafanya kazi nzuri sana na 

Mungu awabariki sana.  

 

Mheshimiwa Naibu Spika, nne, ninapenda kuchangia pale 

kwenye ziara anazofanya Waziri Mkuu. Kweli zimetukuka na 

zinaonyesha jinsi ya uwajibikaji unaopaswa kuongezeka katika 

watumishi wa Umma. Haya yote anayoyafanya ilitakiwa yawe 

yameshafanywa na watumishi kwenye maeneo yao.  

 

Mheshimiwa Naibu Spika, ninaomba, kila mtumishi awe 

mzalendo kwa nchi yetu. Tukiwa wazalendo haya yote 

anayoyaona Waziri Mkuu kwa sasa hayatakuwepo, kwa sababu 

tutakuwa tunaiwaza Tanzania, na siyo mimi kwanza. (Makofi) 

 

Mheshimiwa Naibu Spika, kila mtu akifanya kazi kwenye 

diameter yake akatimiza majukumu yake kwa 100%, changamoto 

za Watanzania zote zitaisha, maana hizi nafasi tunapewa na 

Mungu tuzitumie kuwatumikia Watanzania.  

 

Mheshimiwa Naibu Spika, ninamshukuru sana Mheshimiwa 

Dkt. Samia Suluhu Hassan kwa kazi kubwa sana anayoifanya 

katika Taifa letu ya kuwatumikia Watanzania. Mama nia yake na 

dhamira inaonekana wazi, kwamba sasa anapenda wananchi 

wapate maisha bora.  

 

Mheshimiwa Naibu Spika, ninapenda kuchangia pale 

kwenye hotuba ya Waziri Mkuu aliposema kipaumbele namba 

nne cha kulipa wadau na wakandarasi. Hapa ninapenda kusema 

jambo moja. Tunapoelekea, bajeti ya mwaka wa fedha huu, 

tukienda kwenye bajeti ile tukiwa na madeni, hasa kwenye 

miundombinu na mvua hizi zinazonyesha, tunakwenda kuwa na 

changamoto kubwa sana ya utekelezaji wa miradi hiyo. (Makofi) 

Mheshimiwa Naibu Spika, kwa hiyo, ninaiomba Serikali kwa 

sasa iangalie kipaumbele hasa kwenye miundombinu maana 

mvua zimenyesha. Bajeti mliyoletewa kwa sasa ni tofauti kabisa 

na kipindi cha sasa kutokana na mvua zinazoendelea kunyesha.  

 

Mheshimiwa Naibu Spika, kwa hiyo, ninaomba Serikali ijitahidi 

kabla ya bajeti kutekelezwa tuangalie kwenye miundombinu, 

tusiwe na madeni ya wakandarasi au wazabuni. Hii itasaidia pesa 

yote iliyotengwa kwenda kujenga barabara, na tutakuwa 

tumeondoa changamoto ya barabara katika maeneo yetu 

nchini, maana mvua zimenyesha sana. (Makofi) 

 

Mheshimiwa Naibu Spika, ukiangalia hata katika Jimbo letu 

la Bukoba Mjini, sisi terrain yetu ni mteremko, kuna makorongo na 

tunapata mvua kwa muda mrefu. Kwa hiyo, uharibifu wa 

barabara umeongezeka sana sana sana.  

 

Mheshimiwa Naibu Spika, vilevile, ninashauri TARURA kuwa 

na kipaumbele katika manispaa zetu na majiji yetu. Sasa, 

tunamshukuru sana Mheshimiwa Dkt. Samia Suluhu Hassan, 

amefungua barabara sana. Kwa kweli mbarikiwe sana TARURA na 

Rais abarikiwe sana.  

 

Mheshimiwa Naibu Spika, kwenye Jimbo langu la Bukoba 

Mjini, kuna baadhi ya barabara ambazo sasa inabidi zipewe 

kipaumbele pamoja na kwamba zimepata matengenezo na 

TARURA. Kuna barabara ya Nyamukazi - Pepsi. Hii barabara 

inaelekea kiwanda cha Samaki, lakini baada ya mvua kunyesha 

mchanga wote wa ziwani umeziba, ile barabara sasa haipitiki. 

Kwa hiyo, ninaiomba TARURA waipe kipaumbele sana hii 

barabara.  

 

Mheshimiwa Naibu Spika, kuna barabara inaitwa Kahororo – 

Makongo – Ntoro, na hii barabara inaelekea ziwani. Kule kuna 

wavuvi, lakini kuna watu wanachimba mchanga na kokoto. Hii 

tukiimarisha, tutakuwa tumeondoa changamoto ya ajira kwa 

vijana ambao wanafanya zile kazi katika ile barabara, ili waweze 

kwenda kuchimba mchanga na kokoto pamoja na kufanya 

uvuvi.  Kwanza itapunguza hata gharama ya usafirishaji na wale 

watu watapata kipato.  

 

Mheshimiwa Naibu Spika, kuna Barabara ya Kashai – 

Kahororo, na yenyewe inafanana vilevile. Kuna Barabara ya 

Chemba – Rugambwa, na hii barabara kuna wawekezaji kule 

wameweka shule na hoteli. Sasa, tukiijenga na wale wa sekta 

binafsi wataajiri vijana ambao wako mjini. Sasa, Serikali iboreshe 

ile miundombinu ili watu wanaoenda kujenga maeneo yale 

waweze kujenga na vijana waweze kupata ajira, sawasawa na 

barabara ya Amani ambayo inaenda Kata ya Karabaga 

inaunganisha Jimbo la Bukoba Vijijini. (Makofi) 

 

Mheshimiwa Naibu Spika, kwa upande wa miundombinu, 

ninaomba Serikali ijitahidi kuangalia hayo maeneo. Pamoja na 

kazi nzuri inayofanyika, lakini lazima tuangalie katika hilo eneo.  

 

Mheshimiwa Naibu Spika, kwa upande wa elimu 

Mheshimiwa Dkt. Samia Suluhu Hassan amefanya kazi kubwa 

sana. Hapa mnaposema kuna upungufu wa vyoo, kuna upungufu 

wa madawati, siyo upungufu. Uhitaji umeongezeka. Maana 

Mheshimiwa Dkt. Samia Suluhu Hassan ameweka mazingira bora 

kwa Watanzania na wanafunzi kwenda shuleni. Kwa hiyo, 

kinachotakiwa hapa ni kuongeza na kuimarisha maeneo yale.  

 

Mheshimiwa Naibu Spika, kwa matundu ya vyoo, mimi 

ninaishauri Serikali, tukisema tuwape halmashauri au manispaa 

kufanya hii kazi itachukua muda mrefu. Lazima mje na mkakati 

maalum wa kwenda kumaliza hiyo changamoto kwa wakati 

mmoja. Niwashauri na TAMISEMI, sasa hivi kiukweli tuna maeneo 

madogo ya shule. Tunapoendelea kuongeza madarasa kama 

tunabana yale maeneo. Tujaribu kufikiria na kuja na wazo sasa la 

kuanza kujenga madarasa kwa mtindo wa ghorofa ili tutumie na 

eneo la juu kuliko kuendelea kutumia maeneo ya chini ambayo 

yanazidi kuwa madogo. (Makofi) 

 

Mheshimiwa Naibu Spika, hii itasaidia sana kubakiza maeneo 

ya shule, lakini na kuja na kitu kingine tofauti kabisa. Kwa hiyo, 

tunaweza tukajenga basement chini tukaja juu tukaongeza 

madarasa kwenda juu. 

 

Mheshimiwa Naibu Spika, ninamshukuru sana, hotuba ya 

Waziri Mkuu alisema anakwenda kuboresha na kukarabati shule 

za zamani. Hili ni wazo zuri sana. Sisi katika Jimbo letu la Bukoba 

Mjini kuna kipindi tulipata tetemeko na tuna shule za zamani. 

Unaweza ukaona zile shule hazikuathirika, lakini kiinjinia unaweza 

kukuta zimeathirika.  

 

Mheshimiwa Naibu Spika, kwa mfano, nina Shule ya Bunena, 

hii shule ilianzishwa mwaka 1912, Shule ya Kibeta ilianzishwa 

mwaka 1954, Shule ya Ihungo mwaka 1947, na Mafumbo mwaka 

1973, Bilele mwaka 1970. Sasa, Serikali izipe kipaumbele hizi shule 

kwenda kuzikarabati na kuziwekea mazingira bora. (Makofi) 

 

Mheshimiwa Naibu Spika, nina shule moja ya Nyamukazi, hii 

shule iko ziwani. Pia tuna Kisiwa cha Musira, na wanafunzi wengi 

wanatoka Musira na boti asubuhi na mchana kurudi kuja katika 

shule hii. Ninaiomba Serikali ione sasa katika Shule ya Musira 

tunaweza kujenga bweni ili wale watoto wanaoishi kwenye kisiwa 

kile waweze kuja kuishi shuleni na waweze kupata ile elimu 

ambayo ni bora.  

 

Mheshimiwa Naibu Spika, ninaishukuru sana Serikali kwa kazi 

kubwa inayoifanya katika sekta zote, elimu, miundombinu, na 

afya. Pale Bukoba Mjini tunazungukwa na ziwa. Tuna visiwa, tuna 

maeneo ya kuvua, kuna Nyamukazi, kuna Musira yenyewe, kuna 

Kifunga. Sasa, ninaiomba Serikali katika Ziwa Victoria, ili tuweze 

kulinda samaki wetu lazima tufanye mambo yafuatayo: - 

 

Mheshimiwa Naibu Spika, moja, lazima tufuate sheria. Kwa 

sababu sisi tunaoishi ziwani tunategemea sana samaki na dagaa, 

wengine ndio waliotukuza sisi mpaka hapa. Uvuvi haramu 

imekuwa changamoto kubwa sana ya kusababisha mpaka Ziwa 

lifungwe. Sasa, ninaomba wasimamizi kwenye Ziwa Victoria 

waangalie hili suala.  

Mheshimiwa Naibu Spika, moja, kuainisha maeneo ya 

mazalia ya samaki na kuyawekea alama ili wavuvi wasiende 

kuvua maeneo yale. Hii itasaidia sana. Wakati unavua huku, huku 

kuna sehemu inaendelea kuzalisha samaki. Hii itasaidia sana 

kutofunga Ziwa Victoria. 

 

Mheshimiwa Naibu Spika, pili, tuweze kuweka mipaka kati ya 

Tanzania na Uganda, kwa sababu tuna wavuvi wengi 

wanaovuka mpaka kwenda sehemu nyingine wanapata 

changamoto. Sasa, tutumie gharama kidogo tuweze ku-identify, 

katika Ziwa Victoria mpaka wetu sisi unaishia wapi? Maana hii 

imekuwa ni changamoto kubwa sana kwa wavuvi na kwa watu 

wengine. (Makofi) 

 

Mheshimiwa Naibu Spika, kwa upande wa vijana 

ninamshukuru sana Mheshimiwa Dkt. Samia Suluhu Hassan. 

Kwanza ameanzisha Wizara ya Vijana lakini ametoa fedha kwa 

ajili ya vijana. Je, tuna uhakika gani kwamba hizi fedha 

zinakwenda kwa vijana walengwa? (Makofi) 

 

Mheshimiwa Naibu Spika, Mheshimiwa Rais ametoa fedha 

nyingi sana kwenda kwenye Wizara, na kwenye idara tofauti 

tofauti. Tuna uhakika gani kwamba hizi fedha zitawafikia vijana? 

(Makofi) 

 

Mheshimiwa Naibu Spika, mimi ninaunga mkono hoja na 

Mungu ambariki sana Mheshimiwa Dkt. Samia Suluhu Hassan, na 

Mungu akubariki sana wewe, Amen! (Makofi) 

 

NAIBU SPIKA: Ahsante sana Mheshimiwa Mhandisi Johnston. 

Mheshimiwa Edibily Kazala Kinyoma atafuatiwa na Mheshimiwa 

Mwanahamisi Athumani Munkunda, Mheshimiwa Sigrada Mligo 

ajiandae.  

 

MHE. EDIBILY K. KINYOMA: Mheshimiwa Naibu Spika, ahsante 

kwa kunipa nafasi hii. Kwanza ninaomba nianze kwa kumshukuru 

Mwenyezi Mungu Mwingi wa Rehema kwa kunijaalia kufikia siku 

ya leo.  

Mheshimiwa Naibu Spika, pia ninamshukuru Mheshimiwa Rais 

tena kwa kuniteua mimi kijana mdogo hapa Bungeni kwa 

Wabunge wa jimbo ukiachana na wale wa Viti Maalum.  

 

Mheshimiwa Naibu Spika, ninaomba nianze kuchangia kwa 

upande wa hali ya uchumi. Hali ya uchumi kwa ripoti za World 

Bank na pia hotuba ya Waziri Mkuu, ni ya kuridhisha hasa kwenye 

ukuaji wa uchumi.  

 

Mheshimiwa Naibu Spika, uchumi unakua kwa zaidi ya 

asilimia sita. Pia, hali ya umaskini inaonyesha unaelekea 

kupungua. Kwa ripoti ya mwisho, tulikuwa tumeshafika 26%, lakini 

pia, unemployment rate nayo inaonekana kwamba imepungua 

iko chini ya asilimia mbili nukta nane. 

 

Mheshimiwa Naibu Spika, pamoja na mambo mazuri 

ambayo yanafanyika kwenye Taifa letu, nilitamani nishauri baadhi 

ya vitu hasa kwenye uchumi wa Taifa letu hapa. Ukiangalia 

kwenye ripoti kwa mujibu wa World Bank, pia na NBS (Shirika letu 

la Takwimu Tanzania), uchumi wetu umechangiwa kwa sehemu 

kubwa tatu, hasa primary activities zikiongoza zikiwa na 42.9%, 

lakini secondary activities zikiwa na 19.7%, lakini tertiary activities 

zikiwa na 37.4%.  

 

Mheshimiwa Naibu Spika, sasa, kwenye shughuli hizi za msingi 

ambazo zinaendesha uchumi wetu, ni pamoja na kilimo na 

madini, hasa shughuli zinazohusisha ardhi kama resource. Mimi 

ninafikiri nishauri hapa. Ukiangalia kwa uchumi wetu kwa takwimu 

za World Bank, uchumi wa dunia ulikua kwa wastani wa asilimia 

tatu nukta tatu kwa mwaka 2025, lakini uchumi huu ulikuwa hasa 

unaongozwa na sekta hasa za teknolojia.  

 

Mheshimiwa Naibu Spika, sisi uchumi wetu unaongozwa 

kwenye shughuli za msingi. Yaani hata ile secondary kwa maana 

ya manufacturing, ku-process zile raw materials, malighafi 

zinazotoka huko kwenye kilimo au kwenye madini, uchimbaji kule, 

huko inaonekana hali bado ni ndogo. Tuna 19.7% tu peke yake.  

Mheshimiwa Naibu Spika, sasa, hii nipongeze juhudi 

zinazofanyika kwenye kilimo. Tunapozungumzia kilimo ni pamoja 

na kufungua maeneo hasa ya vijijini kwa sababu 60% kwa 

takwimu zilizopo wananchi wengi wanajishughulisha na kilimo. 

Kwa Taifa hili tuna nguvu kazi zaidi ya milioni 32. Milioni 32 hii kuna 

zaidi ya 97% ambayo iko kwenye informal sector. Watu hawako 

kwenye sekta rasmi.  

 

Mheshimiwa Naibu Spika, yaani less than 10 percent, vijana 

wengi wanapata ajira kwenye formal. Maana yake tukichukua 

vijana ambao wana-graduate kama zaidi ya 700,000 mpaka 

kwenda 900,000 wanaoingia kwenye soko la ajira kila mwaka, 

chini ya 10% ndiyo wanaoweza kupata kwenye formal sector, 

lakini wengine waliobaki almost 90% plus, wote wanaenda 

kwenye informal sector.  

 

Mheshimiwa Naibu Spika, maana yake hapa ukija kwenye 

Taifa letu maana yake ukija tena kwenye dependency ratio 

inaonyesha Taifa letu bado lina utegemezi mkubwa. Yaani tuna 

kundi kubwa ambalo linategemea kundi dogo. Zaidi ya 80% ni 

kundi ambalo bado ni tegemezi. 

 

Mheshimiwa Naibu Spika, sasa, mapato tunayojisifia kwa 

Taifa hili, maana yake mapato mengi yanakusanywa na kundi 

dogo, lakini liko kundi kubwa ambalo halichangii chochote, 

pengine hatujalitambua kama sekta rasmi. Ukijumuisha 

bodaboda na wengine, yaani kama Taifa, bado hatujapata 

utambuzi rasmi wa kuwatambua kundi hili.  

 

Mheshimiwa Naibu Spika, pia nizungumzie kwenye 

remittance. Kwa takwimu za World Bank bado zinaonyesha 

Tanzania sisi kwa Afrika Mashariki inaonekana ndiyo tunashika 

mkia kwa kupokea hela ndogo kutoka kwa diaspora kutoka nje 

ya nchi. Wameweka wazi kwamba sababu kubwa 

inayosababisha mpaka tunakuwa na kiasi kidogo ni gharama ya 

kutuma fedha.  

 

Mheshimiwa Naibu Spika, sisi ndiyo tuna gharama kubwa, ni 

miongoni mwa nchi tatu zinazotoza kiasi kikubwa Barani Afrika. 



8 APRILI, 2026 

149 

 

Kwa hiyo, ninafikiri kama Serikali kuna haja pia kuliangalia hili. 

Tupunguze gharama ili na sisi tuweze kushindana na Mataifa 

mengine ili watu walioko nje angalau wawe wanaweza kutuma 

chochote kwenye Taifa letu na sisi tuweze kunufaika.  

 

Mheshimiwa Naibu Spika, pia kuna issue ya consumption 

kwenye matumizi. Kwenye Government Consumption, matumizi 

ya Serikali inaonekana yanaongezeka kutoka kwenye Real GDP, 

lakini ukija kwenye private kwa maana ya personal, mtu mmoja 

mmoja inaonekana matumizi yanapungua. Mara ya mwisho 

inaonekana ilikuwa 3.4 percent of Real GDP.  

 

Mheshimiwa Naibu Spika, sasa hiki kitu nacho tena 

inaonyesha kwamba wananchi wa kawaida kule hali inazidi kuwa 

mbaya, hawana fedha mfukoni. Kwa hiyo, nini kinatokea? Maana 

yake pengine wananchi hawa, wengine ndio ambao 

wamefanya tender hawajalipwa, wengine labda wamefanya 

mambo fulani fulani kwa Serikali bado hawajalipwa. Kwa hiyo, 

kama Serikali, lazima tuangalie pia namna ya kuhakikisha 

wananchi wanakuwa na chochote kitu mfukoni ili consumption 

iweze kwenda vizuri iendane na Serikali.  

 

Mheshimiwa Naibu Spika, wakati Serikali inakuwa na fuko la 

kutosha kufanya matumizi, pia watu binafsi nao wawe na fedha 

mfukoni za kufanya matumizi.  

 

(Hapa kengele ililia kuashiria kwisha kwa muda wa Mzungumzaji) 

 

NAIBU SPIKA: Malizia Mheshimiwa, muda wako umeisha.  

 

MHE. EDIBILY K. KINYOMA: Mheshimiwa Naibu Spika, okay. 

Kwa kumalizia, ninaomba nizungumzie issue ya NIDA na Force 

Account. Kwa ... 

 

NAIBU SPIKA: Mheshimiwa, usianze jambo jipya, malizia tu 

sentensi ya mwisho. 

 

MHE. EDIBILY K. KINYOMA: Mheshimiwa Naibu Spika, 

ahsante. Wakati ninamalizia ninaomba niishauri Serikali pia 

iongeze issue ya suala la NIDA kwenye majimbo yetu hasa, ni 

changamoto kubwa sana. Kwa hiyo, Serikali ipambane.  

 

Mheshimiwa Naibu Spika, ninakushukuru, ninaomba kuunga 

mkono hoja. (Makofi) 

 

NAIBU SPIKA: Asante sana Mheshimiwa Edibily. Mheshimiwa 

Mwanahamisi Athumani Munkunda, atafuatiwa na Mheshimiwa 

Sigrada Mligo, Mheshimiwa Zainab Abdallah Issa ajiandae.  

 

MHE. MWANAHAMISI A. MUNKUNDA: Mheshimiwa Naibu 

Spika, ahsante sana kwa kunipa nafasi. Awali ya yote nami 

nimshukuru Mwenyezi Mungu, Mwingi wa Rehema kwa kuendelea 

kutujaalia afya njema Wabunge wote na Mheshimiwa Rais wetu 

wa Jamhuri ya Muungano wa Tanzania. 

 

Mheshimiwa Naibu Spika, awali ya yote, nami niungane na 

Waheshimiwa Wabunge wenzangu kumshukuru na kumpongeza 

sana Mheshimiwa Waziri Mkuu kwa hotuba yake nzuri. Haikuwa 

hotuba tu, bali ilikuwa kama lecture ya darasani kabisa. Kila 

mmoja alishika kalamu kuhakikisha anafuatilia hoja zake sekta 

kwa sekta, hata kama wakati mwingine ilikuwa unapitiliza. Wakati 

tunasoma, tulikuwa tukisema kuwa Mwalimu anapopitiliza lazima 

urudi na umsikilize tena. Ameonesha uwezo mkubwa katika 

kuitendea haki hotuba hii. (Makofi) 

 

Mheshimiwa Naibu Spika, la pili, nimshukuru sana 

Mheshimiwa Rais, kwa kazi kubwa. Alituahidi ndani ya siku 100 

atakwenda kutekeleza suala la kutoa ajira kwenye sekta ya afya 

na sekta ya elimu, na sisi Mkoa wa Shinyanga nakiri hapa mbele 

ya Bunge lako Tukufu kwamba tumepokea watumishi wapatao 

562 katika sekta ya afya na sekta ya elimu. 

 

Mheshimiwa Naibu Spika, tayari hawa tumeshaongeza 

purchasing power kwenye mkoa. Maana yake wenye nyumba 

watapangisha; wenye maduka, watauza, natayari wateja zaidi 

ya 562 wameongezeka, ni raia sasa wa Mkoa wa Shinyanga. 

Tunamshukuru sana sana kwa kazi hii kubwa ndani ya muda mfupi 

tumeweza kupokea watumishi hawa. (Makofi) 

Mheshimiwa Naibu Spika, lingine naomba nijielekeze sasa 

katika kuchangia hotuba hii ya Mheshimiwa Waziri Mkuu, nami 

nielekeze mchango wangu kwenye maeneo ambayo 

Mheshimiwa Waziri Mkuu alituonesha namna ambavyo Serikali 

imejipanga kuweka mikakati thabiti ya kuhakikisha kwamba 

tunaboresha ukusanyaji wa mapato, na hasa mapato halisi ya 

ndani kwenye Serikali zetu za Mitaa na Tawala za Mikoa. 

 

Mheshimiwa Naibu Spika, tunajua kazi kubwa ya Serikali, na 

ili iweze kufanya kazi vizuri, ni lazima iwe na mapato. Tumeona 

kwa kipindi kifupi, hata Mheshimiwa Rais alisema, tunapaswa 

kufunga mkanda na kukusanya vizuri ipasavyo ili tuweze 

kutekeleza miradi yetu mikubwa ya ndani kwa fedha zetu 

wenyewe.  

 

Mheshimiwa Naibu Spika, kwa kweli hapa tuwapongeze 

sana TRA kwa kazi kubwa, tumeona mwezi Machi wamefika 

shilingi trilioni tatu. Tunawashukuru sana, kazi kubwa imefanyika 

kwenye ukusanyaji wa haya mapato. (Makofi) 

 

Mheshimiwa Naibu Spika, tunajua pia kazi ya Serikali ni 

kuhakikisha kwamba inachochea na kutengeneza mazingira 

wezeshi ili tuweze kufanya huo ukusanyaji. Kwa mfano, Serikali 

ilivyokuja na miradi ya TACTIC. Hii miradi ya mikoa 28 ya 

kuboresha miundombinu, lakini na miradi mbalimbali kwenye miji 

hii 28 lengo na dhana ya mradi huu wa TACTIC ilikuwa ni 

kuboresha na kuchochea ukuaji wa miji, lakini pia na namna 

ambavyo miji hii itaboresha na kutengeneza maeneo ya 

kibiashara ili kuweza kukuza wafanyabiashara wadogo ndani ya 

miji hii. 

 

Mheshimiwa Naibu Spika, miradi hii imekuwa ikisuasua 

kwenye baadhi ya maeneo na hivyo kukwamisha au 

kuchelewesha dhana ya miradi hii ya TACTIC ambayo ni mkopo 

wa benki wa dunia. Tukitolea mfano mradi wa TACTIC ambao sisi 

Mkoa wa Shinyanga tumepata, uboreshaji wa barabara za mji 

wetu wa Manispaa ya Kahama.  

Mheshimiwa Naibu Spika, tunafahamu Manispaa ya 

Kahama ndiyo eneo pekee kwa Mkoa wa Shinyanga ambalo 

linakusanya mapato makubwa kwa namna ambavyo lina 

mwingiliano mkubwa na nchi zetu za jirani. Kwa hiyo, miradi hii 

ikienda kwa kusuasua inachelewesha ukuaji wa miji na pia 

inachelewesha ile dhana nzima ya kufanya ile untapped revenue 

ambazo zinategemewa kwenye miradi hii. 

 

Mheshimiwa Naibu Spika, pia tumpongeze sana Mheshimiwa 

Mkuu wa Mkoa wa Shinyanga kwa kazi kubwa ambayo 

ilipatikana changamoto kwa yule mkandarasi aliyekuwa 

anatakeleza mradi ule, na sasa tunatarajia Serikali itasimamia kwa 

nguvu ili basi lengo na dhana ya miradi ile ya TACTIC, liweze 

kufikiwa. Natambua kuwa unapofanya vizuri kwenye miradi ya 

TACTIC ndivyo unavyoongeza pia kupata zile fedha kwa ajili ya 

kuboresha miji mingine kama miji ya Babati na maeneo mengine 

ambayo tunategemea. Pia tunapopata hizi fedha, wakaboreshe 

kwenye maeneo kama ya kwako ili tuweze kuendelea kunufaika 

na miradi hii. 

 

Mheshimiwa Naibu Spika, lingine ninalopenda kuchangia 

kwenye hotuba ya Mheshimiwa Waziri Mkuu, ukiangalia fedha 

nyingi au bajeti kubwa ambayo inaombwa imeelekezwa kwenye 

Tawala za Mikoa na Serikali za Mitaa (TAMISEMI). Wote 

tunafahamu na wote ni mashahidi, TAMISEMI (Tawala za Mikoa na 

Serikali za Mitaa) ndiyo injini, ndio askari wetu wa mwamvuli 

walioko kule chini. 

 

Mheshimiwa Naibu Spika, hapa naomba niseme kwa dhati 

ya moyo wangu, ninawapongeza sana Wakuu wa Mikoa nchi 

nzima, ninawapongeza sana Wakuu wa Wilaya nchi nzima 

pamoja na Wakurugenzi na Mabaraza ya Madiwani. Mapato 

yote haya tunayoyakusanya mwisho wa siku wale ndio 

wanaokwenda kuyasimamia. (Makofi) 

 

Mheshimiwa Naibu Spika, leo ukiangalia bajeti ya Tawala za 

Mikoa, ukienda kifungu kwa kifungu utakuta umaliziaji wa 

maboma ambao wanufaika ni wananchi. Umaliziaji wa zahanati, 

umaliziaji wa vituo vya afya, ununuzi wa magari ya wagonjwa, 

uboreshaji wa mazingira ya ufanyaji kazi wa halmashauri, yote hii 

zaidi ya 80% ya bajeti ya Tawala za Mikoa inakwenda kwenye 

Serikali za Mitaa. (Makofi) 

 

Mheshimiwa Naibu Spika, ombi langu ni nini na ushauri 

wangu ni nini? Ni vyema sasa, kwa kuwa watu hawa ndio 

wanaobeba mzigo mkubwa na usimamizi mkubwa wa fedha hizi, 

ninaishauri TAMISEMI, tuwe na mafunzo ya kimkakati kwa hawa 

Waheshimiwa Madiwani na hasa mabaraza haya ambayo ni 

mapya. Wakati mwingine ukisikia na ukifuatilia ziara ya Waziri 

Mkuu, changamoto nyingi anazokumbana nazo ni nyingi 

ukiziangalia zinaweza kutatulika kule chini.  

 

Mheshimiwa Naibu Spika, wakijengewa uwezo watu hawa 

hasa Waheshimiwa Madiwani, na pia wataalamu wa ngazi ya 

halmashauri, hatutakuwa na changamoto kubwa hasa kwenye 

ile dhana kubwa ya ukusanyaji wa mapato, kwa sababu miradi 

mingi lengo lake ni kwenda kuchochea na kuamsha ari ya 

wananchi kuweza kufanya biashara kwenye mazingira ambayo ni 

tulivu ambayo yamewekezwa vizuri.  

 

Mheshimiwa Naibu Spika, kwa hiyo, tukiwajengea uwezo 

Mabaraza ya Madiwani pamoja na wataalamu wetu, kazi 

itakuwa rahisi sana kwenye usimamizi wa fedha hizi. Tutaendelea 

kila siku hapa kushikana uchawi. Niseme, mzigo mkubwa ambao 

tunaupeleka Tawala za Mikoa na Serikali za Mitaa, wakati 

mwingine hatuwapi mafunzo ya kuweza kusimamia maeneo 

haya. Wengi wanafanya kwa uzoefu. Sisi wenyewe tumefika 

hapa, tumejengewa uwezo hata namna ya kutumia vifaa 

vilivyomo humu ndani.  

 

Mheshimiwa Naibu Spika, ni vyema sasa TAMISEMI mkaona 

kuna haja ya kuwa na mafunzo ya kimkakati kwa Waheshimiwa 

Madiwani pamoja na wataalamu wetu, mafunzo ambayo 

yatatutoa from oversight thinking kwenda kwenye foresight 

thinking, waache kuwa kama wanyampala. Waheshimiwa 

Madiwani waende kwenye kutatua changamoto na kuisaidia 

Serikali kubuni vyanzo vipya. 

Mheshimiwa Naibu Spika, fedha zipo kule chini, vyanzo vya 

mapato vipo kule chini. Ukienda sekta kwa sekta, ukija sekta ya 

kilimo, kazi kubwa itafanyika kule chini. Kwa hiyo, nilisema hilo 

kwenye Serikali za Mitaa tukiwajengea uwezo itatusaidia sana. 

 

Mheshimiwa Naibu Spika, la mwisho, nimalizie, naunga 

mkono hoja, lakini pia tuendelee kuzisimamia halmashauri zetu 

kutenga 10% ya mapato hasa halmashauri za manispaa, miji na 

majiji kwa ajili ya kuboresha barabara zetu za ndani ili ziweze 

kupitika. Hatuwezi kubebesha mzigo wote kwenye Serikali Kuu.  

 

Mheshimiwa Naibu Spika, Ahsante, naunga mkono hoja. 

(Makofi) 

 

NAIBU SPIKA: Ahsante sana Mheshimiwa Mwanahamisi. 

 

Mheshimiwa Sigrada Mligo, atafuatiwa na Mheshimiwa 

Zainab Abdallah Issa, Mheshimiwa Johannes Lembulung’ 

Lukumay, ajiandae. 

 

 MHE. SIGRADA W. MLIGO: Mheshimiwa Naibu Spika, ahsante 

kwa kunipa nafasi. Ukiniuliza swali la haraka haraka nimegundua 

nini kwenye hotuba ya Waziri Mkuu? Nimegundua ni hotuba 

ambayo kama hujaijua, Serikali ya Chama cha Mapinduzi 

unaweza ukasahau tabu zote. Ni hotuba moja, kwa kuizungumza 

ni hotuba nzuri sana, unaweza ukasahau tabu zote. (Makofi) 

 

Mheshimiwa Naibu Spika, naweza nikasema neno moja 

kabla sijaenda kwenye hoja yangu. Kama hotuba hiyo itaenda 

kutekelezwa, ukiilinganisha na hotuba ya Mheshimiwa Rais 

aliyohutubia Bunge kwa mara ya kwanza, sijui huwa kinatokea 

nini hapa katikati, sijui ndio machawa wanaharibu mchongo! Kwa 

sababu speech ni nzuri, lakini njoo kwenye utekelezaji, 

tunapoteana, matatizo ndio yanaanzia hapo. 

 

Mheshimiwa Naibu Spika, nitasema kwa nini speech ni nzuri 

na utekelezaji wake ni mgumu kwa hoja zangu zifuatazo: - 

Mheshimiwa Naibu Spika, hoja ya kwanza, tumesema dira 

yetu inasema uchumi na ajira lengo ni kukuza uchumi na ajira. 

Leo hii utakuzaje uchumi na ajira ya nchi hii wakati changamoto 

yoyote ikitokea mtu wa kwanza kumtazama wa kufidia ile 

changamoto ni mwananchi wa kawaida? 

 

 Mheshimiwa Naibu Spika, leo hii ukianzisha hata biashara ya 

maandazi, umefungua kioski hapo kesho, utakutana na Osha, 

utakutana na watu wa afya, utakutana na TRA, utakutana sijui na 

mtu anaitwa Mipango Miji, utakutana na mtu wa Leseni ya 

Halmashauri, kodi zaidi ya sita. Huyu kijana ambaye mmempa 

shilingi milioni mbili unamtoaje hapo? Swali dogo tu.  

 

Mheshimiwa Naibu Spika, jambo lingine, tuna wawekezaji 

ambao wanakuja kuwekeza kwenye nchi hii. Wale tunawapa 

grace period, yaani eti tunawapa miaka 10 ya kuchechemea 

wajitafutetafute. Wakishachuma miaka 10 imeisha, wanaondoka 

anauza kampuni, ameenda na fedha zetu, tunapiga hesabu 

gani? Tunapiga hesabu gani? 

 

 Mheshimiwa Naibu Spika, jambo la pili, issue za kodi ambazo 

kimsingi nimeshazungumzia kidogo hapo, nchi hii inakodi nyingi, 

na kama ina kodi nyingi, nilitarajia kwenye changamoto za ghafla 

zinazojitokeza kwenye nchi hii, kwa sababu Mungu ametujalia kila 

kitu kwenye nchi hii, kila kitu hata ukitaka mwanamke mzuri, 

mdada mzuri, mbaba mzuri, wapo; ametupa madini, ametupa 

mito, ametupa maziwa, ametupa madini kila kona; Njombe ndio 

kuna madini haijawahi kutokea; lakini leo wafadhili wametoka 

kufadhili UKIMWI, tumechukua ile kodi, mimi nimenunua gari. 

Ndiyo maana najua, mwananchi wa kawaida anayenunua gari 

ndio akafidie gharama za matibabu ya Virusi vya UKIMWI na 

kudhibiti UKIMWI, kisa USA wamejiondoa kwa 100%.  

 

Mheshimiwa Naibu Spika, hoja yangu ni kwamba tunahitaji 

kuwasaidia hawa watu, je, kama Serikali, ndiyo limekuja ghafla, 

wafadhili wametoka, kwa nini tufikirie mtu wa kufidia ni 

mwananchi? Kwa nini tusifikirie kwamba zile akiba zetu, yale 

madini yetu ya Njombe tukayachimbe yafidie hiki kitu? Mmeingiza 

kodi, mmeingiza gharama za madawa ya UKIMWI kwenye kodi 

tena za wananchi, yaani huyo huyo anaumwa, huyo huyo 

mnajidai mnamsaidia, halafu mnamchukua hela yake yenyewe 

mkamnunulie dawa.! Tunafanya kitu gani? 

 

  Mheshimiwa Naibu Spika, jambo lingine ni kilimo. Sisi Mkoa 

wa Njombe Mungu ametubariki tuna kila kitu. Sasa Mungu 

ametubariki zaidi; ninavyozungumza hivi, Waziri wa Kilimo 

anatokea Njombe, lakini Mwenyekiti wa Kamati ya Biashara na 

Viwanda ni Mheshimiwa Deo Mwanyika Mbunge wa Jimbo la 

Njombe Mjini, lakini ndiyo mkoa pekee unaoongoza kwa 

migogoro ya ardhi, unaoongoza kwa wawekezaji wa viwanda. 

Kunyanyasa wananchi wa Njombe, hawalipi, kuna huyo 

Mwekezaji wa Chai anaitwa DL, kila siku ni kelele.  

 

Mheshimiwa Naibu Spika, Mheshimiwa Rais amekuja Njombe 

akamwagiza yule mwekezaji kuwalipa wale wafanyakazi, na 

akampa masharti nafuu ya kuchukua fedha CRDB benki, lakini 

mpaka leo hawajalipwa.  

 

Mheshimiwa Naibu Spika, niliangalia muda wangu, 

sihujumiwi leo. Niliangalia, nilianza na dakika 27, kwa hiyo, 

zimeisha dakika nne.  

 

 Mheshimiwa Naibu Spika, sasa jambo lingine… 

 

 MHE. HAMISI S. TALETALE: Mheshimiwa Naibu Spika, taarifa. 

 

 NAIBU SPIKA: Mheshimiwa Sigrada, kuna taarifa kutoka kwa 

Mheshimiwa Taletale. 

 

TAARIFA 

 

 MHE. HAMISI S. TALETALE: Mheshimiwa Naibu Spika, naomba 

kumpa taarifa mwongeaji, Wenyeviti na Mawaziri wapo kwa 

niaba ya Bunge na Kamati, siyo kwa niaba ya mikoa yenu, 

ahsante. 

 

 MHE. SIGRADA W. MLIGO: Mheshimiwa Naibu Spika, 

ahsante… 



8 APRILI, 2026 

157 

 

 NAIBU SPIKA: Mheshimiwa subiri. Taarifa unaipokea? 

 

 MHE. SIGRADA W. MLIGO: Mheshimiwa Naibu Spika, siwezi 

kuipokea kwa sababu hakuna nilichokosea. Hatuwezi kukataa 

kwamba Waziri ni Serikali, lakini Mwenyekiti wa Bunge ana 

maamuzi kwenye jambo hilo. Kwa hiyo, siwezi kuipokea taarifa na 

muda wangu unilindie. 

 

 Mheshimiwa Naibu Spika, sasa hoja nyingine ni ardhi. 

Tunalalamika hapa migogoro ya ardhi. Kwenye speech ya 

Mheshimiwa Waziri Mkuu amezungumzia migogoro ya ardhi. 

Mnatatuaje migogoro ya ardhi, hampangi miji, na mna Maafisa 

Mipango wa Miji, mna Maafisa Ardhi wa Miji, mnatatuaje 

changamoto ya ardhi ambayo Njombe mpaka leo Hakimu wa 

Mahakama ya Ardhi mkoa mzima yupo mmoja? Ukianza kesi 

yako leo, mpaka unajifungua mtoto miezi tisa, anazaa na vijukuu 

na vijukuu kesi yako Mahakamani haijaisha mnatatuaje? Hamtaki 

kupima ardhi, hati leo hii kutafuta ardhi kwenye nyumba yako ni 

bora kutafuta mwanamke wa kuoa kuliko kutafuta hati. Utatafuta 

hiyo hati miaka mitatu. Mchumba unamwahidi tu, keshokutwa 

nakuoa, unampata, kwenye nchi hii. 

 

 Mheshimiwa Naibu Spika, naomba nilindie muda wangu. 

Jambo lingine ni elimu. Hii Tanzania ni moja, tuna mifumo ya elimu 

miwili. Mtu mwenye hela kidogo, na siku hizi kwenye nchi hii ukiwa 

na hela unafuatiliwa kuliko maskini. Yaani badala ya kujadili 

maskini tunamsaidiaje ajinyanyue, tunajadili hivi hili gorofa huyu 

mtu amelitoa wapi? Yaani natamani Serikali iumize kichwa kujadili 

kwa nini Tanzania ina umaskini na si… 

 

 MBUNGE FULANI: Mheshimiwa Naibu Spika, utaratibu. 

 

KUHUSU UTARATIBU 

 

 MBUNGE FULANI: Mheshimiwa Naibu Spika, hili Bunge lina 

utaratibu wa kuzungumza. Sasa humu ndani utafikiri 

tunagombana. Tunaomba anayetoa hoja azungumze 

kiustaarabu, tutamwelewa. 

 NAIBU SPIKA: Mheshimiwa Mbunge, endelea. 

 

 MHE. SIGRADA W. MLIGO: Mheshimiwa Naibu Spika, ahsante. 

Nafikiri ni sauti ambayo Mwenyezi Mungu amenijalia. Mwombe 

Mwenyezi Mungu, amekujalia kitu kingine, pengine amekupa 

mwenzangu mwili, mimi amenipa sauti, lakini nina maana nzuri. 

Kila mtu Mungu amempa karama yake. (Makofi) 

 

 Mheshimiwa Naibu Spika, jambo lingine, tumezungumzia 

utawala bora. Nakumbuka Mheshimiwa Rais wa Jamhuri ya 

Muungano aliahidi issue ya Katiba mpya. Niwaombe 

Waheshimiwa Wabunge, tusimchocholeshe, naye anataka 

kuacha alama kwenye nchi hii, lakini sasa hivi mmembana 

mmembana, mnamsogelea sogelea ili ajisahaulishe, ili 

itakavyofika 2031 mje hapa mseme watu wote waliahidi Katiba 

hawakuleta, ila wewe umeleta; atakayekuja, tunawajua! 

Tunawajua!  

 

Mheshimiwa Naibu Spika, tunaomba, mimi binafsi na 

wananchi wa Mkoa wa Njombe, tunaomba msimamo wa 

Mheshimiwa Rais wa kufanya nchi hii iwe na utawala bora, na 

kwenye hili naomba asiyumbishwe. Hiyo ndio legacy pekee 

itakayomfanya Mheshimiwa Dkt. Samia akumbukwe na siyo 

kusikiliza watu. Eti mkileta Katiba mpya tutatoka madarakani! 

Aliyesema mtatoka, ni nani? Ni ninyi mtekeleze mlichoahidi, 

hakuna mtu atatoka kama mtatekeleza. Simple tu. 

 

 Mheshimiwa Naibu Spika, issue nyingine… 

 

(Hapa kengele ililia kuashiria kwisha kwa muda wa Mzungumzaji) 

 

 NAIBU SPIKA: Mheshimiwa Sigrada, muda wako umeisha 

naomba umalizie. 

 

 MHE. SIGRADA W. MLIGO: Mheshimiwa Naibu Spika, naomba 

nimalizie. Wengine walikuwa wanapewa grace period, 

nipendelee tu yatima mimi. 

 

 NAIBU SPIKA: Malizia Mheshimiwa, muda umekwisha. 

 MHE. SIGRADA W. MLIGO: Mheshimiwa Naibu Spika, ahadi 

zisizotekelezeka … 

 

 NAIBU SPIKA: Usianze jambo jipya Mheshimiwa, malizia tu. 

 

 MHE. SIGRADA W. MLIGO: Mheshimiwa Naibu Spika, ahsante, 

ahsante, naheshimu kiti, ahsante sana nitaongea siku nyingine. 

 

 NAIBU SPIKA: Ahsante sana. Mheshimiwa Zainab Abdallah 

Issa, atafuatiwa na Mheshimiwa Johannes Lembulung’ Lukumay, 

na Mheshimiwa Hasnain Dewji ajiandae. 

 

MHE. ZAINAB ABDALLAH ISSA: Mheshimiwa Naibu Spika, 

naomba nikushukuru kwa kunipa fursa ya kuchangia hotuba ya 

Mheshimiwa Waziri Mkuu. Ukisoma maandiko yanasema, 

mshukuruni Mungu kwa kila jambo, maana moyo usiokuwa na 

shukurani hukausha mema yote, lakini ukisoma Quran Surat 

Sabayi aya ya 13 inasema, "Wa Qalilun Min 'Ibadiya sh-Shakuru" 

(na wachache ni miongoni mwa wale wenye shukrani). 

 

Mheshimiwa Naibu Spika, nimesimama hapa kutoa shukrani 

zangu za dhati kabisa kwa Mheshimiwa Rais Dkt. Samia Suluhu 

Hassan kwa kazi kubwa na nzuri ambayo anaendelea kuifanya, 

na ndani ya siku 100 za uongozi wake ahadi ambazo ameziahidi 

ameweza kuzitekeleza ikiwemo ahadi ya uzinduzi wa bima ya 

afya kwa wote ambapo tayari imeshaanza kwa awamu ya 

kwanza. 

 

Mheshimiwa Naibu Spika, pia ameahidi shilingi bilioni 200 

kwa ajili ya kuwawezesha wajasiriamali wadogo. Fedha hizo tayari 

zimekwishatolewa, lakini ameahidi mpango wa pamoja wa 

mafunzo kati ya waajiri, VETA pamoja na vyuo vikuu. Jambo hili 

tayari limeshafanyika pamoja na gridi ya Taifa ya maji. 

 

Mheshimiwa Naibu Spika, sisi tunasema tunamshukuru sana 

Mheshimiwa Rais Dkt. Samia Suluhu Hassan, na juzi tumeshuhudia 

Wizara ya Kazi, Ajira na Mahusiano ikisaini mikataba mitano 

mikubwa kwa ajili ya kuwawezesha vijana kupata ajira nje ya 

nchi. Hili ni jambo kubwa sana, tunampongeza sana Mheshimiwa 

Rais kwa kazi kubwa na nzuri anayoifanya.  

 

Mheshimiwa Naibu Spika, tunampongeza Mheshimiwa Waziri 

Mkuu, Dkt. Mwigulu Lameck Nchemba, sisi wote ni mashuhuda, 

amekuwa akifanya ziara mkoa kwa mkoa, wilaya kwa wilaya, 

jimbo kwa jimbo, na kote alipopita ametekeleza majukumu yake 

ipasavyo, na amejenga matumaini makubwa sana kwa 

Watanzania. Kwa hiyo, sisi tunampongeza sana Mheshimiwa 

Waziri Mkuu. 

 

Mheshimiwa Naibu Spika, kipekee tunawapongeza Wizara 

ambazo zipo ndani ya ofisi ya Mheshimiwa Waziri Mkuu: Wizara ya 

TAMISEMI; Kazi, Ajira na Mahusiano; Sera, Bunge na Uratibu, 

wanafanya kazi kubwa na kazi nzuri sana, hongereni sana 

viongozi wetu. 

 

Mheshimiwa Naibu Spika, kama tunavyofahamu, sasa hivi 

tunatekeleza Dira ya Maendeleo ya Taifa ya 2050, na kwa sasa 

tunatekeleza Dira ya 2025/2026 kwenda 2030/2031 na msingi wa 

miaka hii mitano ni ujengaji wa uchumi shindani pamoja na 

kuzalisha ajira kwa maana ya tunaenda kufanya transformation, 

economic growth and job creation. 

 

Mheshimiwa Naibu Spika, sasa kama tunaenda kwenye 

uchumi shindani, imani yangu kubwa ni kwamba TAMISEMI ni 

moyo wa Serikali. TAMISEMI iki-paralyse, Serikali ina-paralyse; 

TAMISEMI ikifanya vizuri, Serikali inafanya vizuri. 

 

Mheshimiwa Naibu Spika, ninaongea hivyo kwa uzoefu. 

Alhamdulillah nilipata heshima ya kuhudumu kama Mkuu wa 

Wilaya kwa miaka tisa na nusu. Ninajua kwamba Wizara ya 

TAMISEMI ni Wizara ambayo inashughulika na sekta zote za 

maendeleo. Ukienda kwenye mikoa na wilaya, niwapongeze 

sana Waheshimiwa Wakuu wa Mikoa, Ma-RAS, Wakuu wa Wilaya, 

Wakurugenzi, Ma-DAS, na Maafisa Tarafa, wanafanya kazi kubwa 

na nzuri sana. (Makofi) 

Mheshimiwa Naibu Spika, Mkuu wa Mkoa na Mkuu wa 

Wilaya, maji ya kwake, umeme wa kwake, barabara za kwake, 

afya ya kwake, na elimu ya kwake. Ndiyo maana nikasema 

TAMISEMI ni moyo wa Serikali. Kwa hiyo, ninapongeza kazi kubwa 

na nzuri ambayo imefanyika, lakini yapo maeneo ambayo 

ninatamani nishauri yaweze kuboreshwa na kufanyiwa kazi.  

 

Mheshimiwa Naibu Spika, eneo la kwanza ni eneo la 

uwajibikaji. Hayati Mzee Benjamini William Mkapa alisema 

uwajibikaji ndiyo msingi wa maendeleo. Wengi waliozungumza, 

wameelezea ziara ya Mheshimiwa Waziri Mkuu, na yapo mambo 

ambayo yalipaswa kushughulikiwa chini, lakini yameenda kwake. 

Tuna haja ya kufanya reforms kwenye halmashauri zetu. Kama 

ambavyo tunataka economic reforms katika nchi, ipo haja ya 

kufanya reforms kwenye halmashauri zetu.  

 

Mheshimiwa Naibu Spika, Mheshimiwa Waziri Mkuu 

ametuhakikishia kwamba hakutakuwa na business as usual, 

kutakuwa na business unusual; ili twende kwenye business unusual 

ni lazima watu waache kufanya kazi kwa mazoea. Watendaji wa 

Vijiji, Watendaji wa Kata, na Maafisa Tarafa, hawa watu chini 

huku wakitimiza wajibu wao vizuri Mkuu wa Wilaya, DAS, 

Mkurugenzi, Mkuu wa Mkoa, na RAS watakuwa na kazi nyepesi 

sana ya kufanya.  

 

Mheshimiwa Naibu Spika, kwa hiyo, ni lazima TAMISEMI sasa 

ishuke chini kule kwa watendaji kuhakikisha wanawabana kama 

ni kwa mujibu wa sheria, haiwezekani mtu aharibu hapa 

apelekwe pale. Watu wanafanya kazi kwa urasimu, jambo la 

kufanyika kwa siku moja linaweza likachukua miezi mitatu. Haya 

mambo ni lazima tukubali kuyabadilisha ili tuweze kupiga hatua. 

(Makofi) 

 

Mheshimiwa Naibu Spika, eneo la pili ni eneo la ukusanyaji 

wa mapato. Ninadhani ndiyo focus kubwa ya Rais, Mheshimiwa 

Dkt. Samia Suluhu Hassan kuhakikisha kwamba halmashauri zetu 

zinakusanya mapato. Kwa bahati mbaya sana, ukiangalia ile 

Idara ya Mapato kwanza watumishi ni wachache, lakini 

professionalism ni changamoto.  

Mheshimiwa Naibu Spika, unakuta unazungumza na Afisa 

Mapato wa Halmashauri, hata vipaumbele vyake vitano vya 

mapato havifahamu. Unamwambia nioneshe Ledger Book, 

nioneshe Cash Book hana. Unamwuliza, vyanzo hivi vya mapato 

mara ya mwisho vimekusanywa lini? 

 

Mheshimiwa Naibu Spika, kuna wafanyabiashara wamekaa 

miaka mpaka 10 hawajawahi kutozwa baadhi ya tozo ambazo 

ziko kwa mujibu wa sheria za halmashauri. Kwa hiyo, tunaona 

kabisa hii Idara ya Mapato ifanye reforms, tufanye mageuzi. 

 

Mheshimiwa Naibu Spika, kama tunaweza kufanya 

mabadiliko zaidi kuhakikisha kwamba aidha tunaunda kampuni 

ambayo itakuwa specific kwa ajili ya kubeba ajenda za kiuchumi, 

kwa sababu leo hii tunasema tunataka uchumi shindani lakini 

hatuna blue print ya uwekezaji kwenye wilaya zetu. Ukienda kwa 

Mkurugenzi, ukimwambia nioneshe maeneo ya uwekezaji, 

atakutajia kwa mdomo, lakini hatuna blueprint ya uwekezaji.  

 

Mheshimiwa Naibu Spika, maeneo ambayo yametengwa 

kwa ajili ya kongani za viwanda, maeneo ambayo yametengwa 

kwa ajili ya kujenga hoteli, maeneo ambayo yametengwa kwa 

ajili ya kilimo kikubwa cha kisasa, hayo mambo digitalized 

hayapo. Kwa hiyo, ni muhimu sana kuangalia jinsi gani tunaweza 

kuimarisha Idara ya Fedha ili tubebe ile ajenda ya Mheshimiwa 

Rais ya kusema kila wilaya tuwe na viwanda vya kimkakati. 

 

Mheshimiwa Naibu Spika, ninaamini huku chini tukiweka 

vizuri, tutakuwa na viwanda kwenye kila wilaya, na bidhaa 

ambazo zinaweza kuzalishwa ndani, tutazizalisha sisi wenyewe. 

Hatuna sababu ya kuagiza vitu nje ya nchi ilhali sisi kama 

Watanzania ndani ya nchi tuna uwezo wa kuvizalisha.  

 

Mheshimiwa Naibu Spika, Mheshimiwa Rais ameahidi ajira 

8,000,000 kama tukiwa na business mind tukawa strategically 

located. Ninawahakikishieni, tuna uwezo wa kukusanya fedha 

nyingi sana kupitia Serikali za Mitaa. Shilingi trilioni moja hii ni 

ndogo kulingana na uhalisia wa vyanzo vilivyopo, mipango miji 

wakifanya kazi yao vizuri. 

Mheshimiwa Naibu Spika, leo hii tuna issue ya (PPP) Public 

Private Partnership. Tukishirikisha wadau wa sekta binafsi kuwekeza 

kwenye miradi mbalimbali ya kimkakati ndani ya halmshauri zetu, 

tuna uwezo wa kukusanya mapato makubwa sana. (Makofi) 

 

Mheshimiwa Naibu Spika, mwisho, John F. Kennedy aliwahi 

kusema: “Don’t ask what America has done for you? Ask how 

much you have done for the Americans?” Nami ninairudisha 

kwetu Watanzania, tusiulize Tanzania imetufanyia nini? Hebu sisi 

tujiulize tumeifanyia nini Tanzania? (Makofi) 

 

Mheshimiwa Naibu Spika, ninaunga mkono, ahsante sana. 

(Makofi)  

 

NAIBU SPIKA: Ahsante sana Mheshimiwa Zainab kwa 

mchango wako. Mheshimiwa Dkt. Johannes Lembulung’ 

Lukumay, atafuatiwa na Mheshimiwa Hasnain Dewji. 

 

MHE. JOHANNES L. LUKUMAY: Mheshimiwa Naibu Spika, 

kwanza kabisa, nichukue nafasi hii kumshukuru Mwenyezi Mungu, 

Mwingi wa Rehema, kwa kuniwezesha kusimama hapa mbele ya 

Bunge lako Tukufu kuchangia hoja ya Waziri Mkuu.  

 

Mheshimiwa Naibu Spika, nichukue nafasi hii kumpongeza 

sana Mheshimiwa Dkt. Samia Suluhu Hassan kwa kuteuliwa na 

Umoja wa Nchi za Afrika kuwa Bingwa wa Afya ya Mama na 

Mtoto.  

 

Mheshimiwa Naibu Spika, pia, nimpongeze Mheshimiwa Dkt. 

Samia Suluhu Hassan kwa kuweka msisitizo kwenye Bima ya Afya 

kwa Wote na kuhakikisha kwamba wale wananchi wote ambao 

wana magonjwa sugu ikiwemo ugonjwa wa moyo, figo, sukari na 

hawana uwezo kabisa, wanaenda kupata tiba ambayo Serikali 

imegharamia. Hiyo yote imeenda sambamba na watoto chini ya 

miaka mitano akina mama wajawazito, wazee na wale wote 

wanaotoka katika jamii ambayo ni maskini. (Makofi) 

 

Mheshimiwa Naibu Spika, ninaomba nitoe hizo shukrani kwa 

Mheshimiwa Rais wetu, Mheshimiwa Dkt. Samia Suluhu Hassan. 

Ninampongeza pia kumteua Mheshimiwa Dkt. Mwigulu, Waziri 

Mkuu wetu. Ningependa nimwone nimweleze moja kwa moja, 

lakini atapata habari.  

 

Mheshimiwa Naibu Spika, Waziri Mkuu amekuwa kimbilio la 

wananchi. Watu wamejenga matumaini makubwa kwa kazi 

anayoifanya. Amekuja kwenye jimbo langu, ametatua mambo 

mengi. Ameenda moja kwa moja akatatua matatizo makubwa 

sana yaliyokuwa yanakabili wananchi wangu.  

 

Mheshimiwa Naibu Spika, moja kubwa ni maji. Nilimweleza 

kuhusu matatizo ya maji katika Jimbo la Arumeru Magharibi na 

shilingi bilioni 520 ambayo ilikuwa inaenda Jiji la Arusha 

nikamwomba mwezi Novemba tarehe 30, mwaka 2025 kwamba 

kata zilizoko karibu na mradi huo zipate hayo maji sasa, na 

amefanyia kazi, akaenda akamweleza Mheshimiwa Dkt. Samia 

Suluhu Hassan, tukapewa shilingi bilioni 2.7, na sasa wananchi 

wanapata maji. Ninamshukuru sana. (Makofi) 

 

Mheshimiwa Naibu Spika, juzi nilikuwa ninagawa mipira 

kwenye moja kati ya hizo Kata inaitwa Kiranyi ambazo 

Mheshimiwa Dkt. Samia Suluhu Hassan amesikia kilio cha wale 

wananchi wa Jimbo la Arumeru Magharibi, akatoa mipira ya maji 

mingi sana. Bado Kata nyingine zilizobaki kama Kata ya Kimnyaki, 

Kata ya Sambasha, Kata ya Olorieni, Kata ya Tarakwa, Kata ya 

Oldonyosambu, Kata ya Oldonyowass, nao wategemea kupata 

mipira, tayari kupata maji na kuondokana na kero ya maji katika 

Jimbo la Arumeru Magharibi. 

 

Mheshimiwa Naibu Spika, nikupongeze sana kwa kunipa 

nafasi ya kuongea kuhusu Mheshimiwa Waziri Mkuu kwa kazi 

anayoifanya. Kwa upande wa barabara amefanya kazi kubwa 

alitembelea Hospitali yangu ya Wilaya ya Olturumet, akatoa 

agizo sehemu kidogo tu ya kilometa mbili ya barabara 

itengenezwe, ikatengenezwa mara moja.  

 

Mheshimiwa Naibu Spika, sasa ninaomba pamoja na hayo 

yote, Jimbo la Arumeru Magharibi lina tatizo kubwa sana la 

barabara pamoja na matatizo mengine. Kuna barabara 

mbalimbali katika hili jimbo ambazo tunazo. Kuna Barabara ya 

Lolino – Selian, kuna Barabara ya Olturoto - Mringa, kuna 

Barabara ya TPRI kwenda Likamba, Barabara ya Kilimamoto -

Mwandeti, Sanawari - Oldonyosambu, Sokoni II - Bangata, 

Mbauda - Osunyai, kuna nyingine inaitwa Malula mpaka 

Nduruma. 

 

Mheshimiwa Naibu Spika, barabara hizi zitatengenezwa kwa 

sababu watu hawa wanafanya kazi chini ya Mheshimiwa Dkt. 

Samia Suluhu Hassan, lakini kutokana na bajeti aliyoongeza ya 

TARURA, ninaomba jimbo langu liongeze bajeti kutoka shilingi 

bilioni 2.3 ya sasa, zifike angalau shilingi bilioni sita ili hizi barabara 

zilizobaki ziende kufanyiwa kazi.  

 

Mheshimiwa Naibu Spika, nilikuwa ninaongelea suala la maji. 

Nilisema Mheshimiwa ametatua hilo tatizo, lakini ninaomba sasa 

pamoja na kwamba ametatua, ninaomba miradi tisa ya maji 

ambayo inaendelea ya Olmolog, ilibaki shilingi milioni 700, kuna 

ya Oldonyosambu, Mungushi, Engalaoni, kuna Mradi wa Ilkerin, 

Mradi wa Engorora, kuna Mradi wa Themi ya Simba Oljoro 

Lengare, ninaomba Waziri wangu wa Afya atekeleze kama 

alivyoahidi ili hawa wananchi wa Arumeru Magharibi waweze 

kupata maji. (Makofi) 

 

Mheshimiwa Naibu Spika, nimalizie na suala la UKIMWI. 

Katika ziara ya Kamati yangu, tulitembela konga ya UKIMWI kule 

Dar es Salaam, mambo yanaenda vizuri, lakini wananchi wale 

wanafanya kazi vizuri hasa yule Mkurugenzi wa Jiji la Dar es 

Salaam, anawasaidia lakini kwa ujumla kwa Watanzania bado 

kuna elimu ya UKIMWI inahitajika.  

 

Mheshimiwa Naibu Spika, hata hivyo, kutokana na suala 

lililoko sasa hivi la dawa za UKIMWI kukosekana kutoka nje za nchi, 

kuna kiwanda cha dawa kiko pale Arusha, ninaomba sasa 

zipelekwe zile shilingi bilioni 23 zilizobaki ili kiwanda kianze kufanya 

kazi mwezi wa sita watu wapate dawa, na pia tuweze kuuza nchi 

nyingine za nje hasa hizi za East Africa, tuweze kuwekeza. (Makofi) 

Mheshimiwa Naibu Spika, niipongeze Serikali yangu 

kuhakikisha kwamba tunaenda kuweka viwanda vya 

kutengeneza dawa za katika nchi hii tuondokane na suala la 

utegemezi wa dawa kutoka nchi za nje. Hilo nilikuwa ninaomba 

liwekwe maanani zaidi. 

 

Mheshimiwa Naibu Spika, la mwisho kabisa ni suala la afya 

ya msingi watalaamu, tunaita primary healthcare. Katika nchi hii, 

huduma za afya ya msingi ni muhimu. Kwa nini? Zaidi ya 75% ya 

Watanzania wanapata huduma katika afya ya msingi. Afya ya 

msingi inaanzia hospitali ya wilaya, vituo vya afya na zahanati.  

 

Mheshimiwa Naibu Spika, bajeti inavyoandaliwa ya Wizara 

ya Afya na TAMISEMI, japokuwa baadaye nitaongelea suala la 

Wizara ya Afya, ninaomba sasa iwekeze zaidi, na iweke 

kipaumbele kwenye afya ya msingi ili wananchi waweze kupata 

kinga, magonjwa yale sugu yagunduliwe mapema. Wakifanyiwa 

screen, kwa mfano ya haraka haraka, mtu akapatikana na 

saratani, anaweza akatibika kwa urahisi zaidi. Magonjwa mengine 

kama ya kisukari, magonjwa ya moyo yanajulikana, tupate 

chanjo.  

 

Mheshimiwa Naibu Spika, kwa hiyo, ninasisitiza zaidi kwamba 

afya ya msingi ipewe kipaumbele katika bajeti yetu. Hasa 

ukizingatia na ukiangalia kwa haraka haraka, ukienda kwenye 

vituo vya afya Mheshimiwa Dkt. Samia Suluhu Hassan amewekeza 

vifaa vya kutosha.  

 

Mheshimiwa Naibu Spika, hivi sasa ninavyoongea, 

Waheshimiwa wataniunga mkono, upasuaji wa dharura kwa 

akina mama wajawazito unafanyika katika vituo vya afya. 

Tuimarishe hivyo vituo vya afya kwa hivi sasa ambavyo viko katika 

ngazi ya afya ya msingi ili wananchi walio wengi kule vijijini 

waweze kupata huduma nzuri.  

 

Mheshimiwa Naibu Spika, tuwekeze zaidi kwenye hivi vituo 

vya afya wapatikane watumishi, vipatikane vifaa na tutangaze 

kazi nzuri iliyowekezwa na Mheshimiwa Dkt. Samia Suluhu Hassan 

kwenye hivi vituo. (Makofi) 

Mheshimiwa Naibu Spika, ninamalizia kurasa. Nimesikia watu 

wanaongelea bima ya afya. Bima ya afya ni ukombozi mkubwa 

katika nchi hii. Ninaomba   watu waelezwe umuhimu wa bima ya 

afya. Ninasikia watu wanasema wanadaiwa hela kwa watoto 

chini ya miaka mitano. (Kicheko) 

 

Mheshimiwa Naibu Spika, TAMISEMI sasa ilekeze nguvu 

kubwa kwa vituo vya afya kuanzia hospitali ya wilaya, vituo vya 

afya na zahanati, wananchi wapate taarifa sahihi. Juzi nilimwona 

Mheshimiwa Waziri Mkuu akimwuliza Mganga Mkuu mmoja wa 

wilaya sipendi kumtaja. Akasema dawa zinapatikana kwa 95%, 

akambana, akajichanganya, akasema mtu mwingine ameenda 

kufanya prescription. 

 

Mheshimiwa Naibu Spika, ninaomba sasa watu waseme 

ukweli kuhusu nchi yao, waeleze ukweli, wachukue muda mdogo 

kuzunguza na wagonjwa. Semeni! Sera ni nzuri sana na Serikali 

inafanya kila jitihada, dawa zinapatikana katika vituo vya afya, 

wananchi hawana habari. Kwa hiyo, ninaomba ifike wakati sasa 

TAMISEMI ihakikishe watu wanapewa taarifa sahihi. Watu wapate 

tiba kama ilivyokusudiwa, na kama ilivyowekwa katika Bima ya 

Afya kwa Wote katika nchi hii.  

 

Mheshimiwa Naibu Spika, ninaomba kuwasilisha na 

ninaunga mkono hoja. Ahsante. (Makofi) 

 

NAIBU SPIKA: Ahsante sana Mheshimiwa Dkt. Johannes 

Lukumay. Mheshimiwa Hasnain Dewji, atafuatiwa na Mheshimiwa 

Dkt. Selemani Jafo, Mheshimiwa Njalu Silanga, ajiandae.  

 

MHE. HASNAIN G. DEWJI: Mheshimiwa Naibu Spika, 

ninashukuru kupata nafasi. Awali ya yote, ninamshukuru Mwenyezi 

Mungu kwa kuniwezesha kusimama mbele ya Bunge lako Tukufu. 

Vilevile, ninawashukuru wananchi wangu wa Kilwa Kusini kwa 

kuniamini na kwa kunirudisha tena kwenye Bunge lako Tukufu.  

 

Mheshimiwa Naibu Spika, ujumbe ninaowapa wananchi 

wangu wa Kilwa ni kwamba, sitawaangusha. Kwa umri 

niliokuwanao, lazima nitaweka alama pale Kilwa. (Makofi) 

Mheshimiwa Naibu Spika, vilevile, ninamshukuru sana 

Mheshimiwa Rais wetu, Mama yetu mpendwa, kwa kuniamini 

kunipa nafasi hii ili niweze kumalizia nafasi yangu ya Ubunge. 

Ninamshukuru sana Mama kwa kuleta maendeleo makubwa 

Kilwa. (Makofi) 

 

Mheshimiwa Naibu Spika, katika hotuba yake Waziri Mkuu 

ameitaja Bandari ya Kilwa Masoko, Bandari ya Samaki. Hii bandari 

ni ya mfano. Kwa Bahari ya Hindi, hakuna bandari kubwa ya uvuvi 

kama Bandari ya Kilwa Masoko. Serikali imetumia shilingi bilioni 

280, fedha ya ndani. Hii fedha yetu ya ndani siyo ya mkopo. 

 

Mheshimiwa Naibu Spika, kabla ya bandari hii kujengwa 

samaki wetu walikuwa wanatoroshwa kupelekwa nchi za Ulaya. 

Samaki wengi wamekwenda Europe kwa kukosa bandari; facility, 

hazikuwepo. Ukiwakamata wanakwambia, hakuna huduma 

kwenu, wanawatorosha samaki. Serikali sikivu imeona hili, 

tumepata bandari. (Makofi) 

 

Mheshimiwa Naibu Spika, bandari hii ya kipekee bado iko 

kwenye 90%. Mungu akijalia, mwezi wa Sita Mama atakuja 

kuizindua, wateja wengi wanaiulizia hii bandari. Kuna wawekezaji 

wa Somalia wako tayari kuitumia Bandari ya Kilwa Masoko, 

wataleta mzigo pale. (Makofi) 

 

Mheshimiwa Naibu Spika, ninakwambia Kilwa kuna samaki 

jodari, kwa kiingereza wanaitwa tuna fish wenye nyama nyeupe, 

wanapatikana katika Bahari ya Hindi peke yake. Kwa hiyo, hawa 

samaki ni adimu sana, lakini samaki wote walikuwa 

wanatoroshwa kwenda Europe. Kwa hiyo, tunaishukuru Serikali 

kuliona hili. (Makofi) 

 

Mheshimiwa Naibu Spika, bandari hii itatumika, watu wa 

Msumbiji wataitumia, Tanzania tutaitumia, Kenya wataitumia, 

Somalia wataitumia. Mpaka sasa hivi Wasomali wameshakuja 

kuniona, wapo tayari kuleta meli nne kila mwezi walete samaki, 

baadaye wasafirishwe kwenda nchi jirani kama Zambia, Congo 

na South Africa. 

Mheshimiwa Naibu Spika, kwa hiyo, ninaishukuru sana Serikali 

ya Mama Samia Suluhu Hassan. Hii ni hazina kubwa kwetu Kilwa, 

italeta ajira kubwa, tunategemea watu 3,000 watapata ajira pale. 

Ni fursa kubwa, ninawahakikisha watu wa Kilwa wataanza kupata 

fursa hiyo ya ajira kwanza. 

 

Mheshimiwa Naibu Spika, sambamba na hilo, tuna upanuzi 

wa Uwanja wa Ndege wa Kilwa Masoko. Kwa kuwa ipo bandari, 

inabidi tuwe na airport kubwa. Kwa hiyo, airport inajengwa, lakini 

tuna tatizo la fidia. Kuna wananchi pale hawajalipwa fidia. Suala 

hili Waziri Mkuu analijua, alikuja kututembelea. Kwa kuwa, Serikali 

yetu ni Sikivu ninawaambia wananchi wangu wanisikilize, mboga 

ipo jikoni, mtalipwa. Shilingi bilioni 6.2 zinadaiwa kwa ajili ya fidia 

ya uwanja wa ndege. 

 

Mheshimiwa Naibu Spika, Songo Songo tunatoa gesi ya 

kutosha, na TPDC mwaka huu wanaongeza visima viwili, lakini 

tatizo kubwa ni la mrahaba. Mwaka 2008 nilikuwa Mbunge wa 

kwanza kutetea mrahaba, Serikali wakati huo tukaanza kupata 

mrahaba kutokana na gesi asilia ya Songo Songo. 

 

 Mheshimiwa Naibu Spika, mwaka 2025 wakati ninakwenda 

kuomba kura Kijiji cha Songo Songo wananiambia hawapati kitu. 

Ninataka nijue, huo mrahaba nilioutetea miaka hiyo, bado upo? 

Kwa nini mrahaba hauendi Halmashauri? Kwa nini mrahaba 

hauendi kijiji husika? 

 

Mheshimiwa Naibu Spika, kulikuwa na mradi wa mbolea, 

TPDC walitupa kiwanja Kilwa Masoko ili gesi asilia itumike kwa ajili 

ya kiwanda hicho cha mbolea. Ninataka nijue huo mpango wa 

kuleta hicho kiwanda umefikia hatua gani? 

 

Mheshimiwa Naibu Spika, ninaelekea upande wa maji. 

Tunaishukuru Serikali, tumepata Mradi mkubwa wa Maji wa 

Mavuji, unasaidia Kijiji cha Nangurukuru, Kilwa Kivinje na Kilwa 

Masoko. Ninatumaini ule mradi umefikia 80%. Nilikuwa ninaiomba 

Serikali, tupate extension vijiji vya jirani. Kuna Kijiji cha Kiwawa, 

Hoteli Tatu, Mandawa na Mtandi, havina maji. Kwa hiyo, 

ninamwomba Waziri katika mradi huo tupate extension, hivyo vijiji 

navyo vinufaike. 

 

Mheshimiwa Naibu Spika, ninaongelea kuhusu tembo. 

Wilaya ya Kilwa ipo jirani sana na Selous, tunapata tatizo kubwa 

sana. Halmashauri imenunua drone moja tu wilaya nzima. Tuna 

majimbo mawili, tuna drone moja, haiwezi kusaidia. Kwa kuwa, 

halmashauri inashindwa uwezo, ninaiomba Serikali Kuu, tuwe na 

drone za kutosha. Wananchi wetu, na wakulima wetu, wanapata 

hasara kubwa sana. 

 

NAIBU SPIKA: Ahsante sana Mheshimiwa. Malizia, muda 

wako umeisha. 

 

MHE. HASNAIN G. DEWJI: Mheshimiwa Naibu Spika, 

ninashukuru sana, ninaunga mkono hoja. (Makofi) 

 

NAIBU SPIKA: Ahsante sana.  

 

Mheshimiwa Dkt. Seleman Jaffo, atafuatiwa na Mheshimiwa 

Njalu Silanga.  

 

MHE. NJALU D. SILANGA: Mheshimiwa Naibu Spika, ahsante 

kwa kunipa nafasi na mimi nichangie Hotuba ya Waziri Mkuu, 

ambayo ni Hotuba nzuri inayoenda kutekeleza Dira ya Mwaka 

2025/2050. 

 

Mheshimiwa Naibu Spika, naanza kuwapongeza Watumishi 

wa Wizara zote mbili kwa kazi kubwa na utekelezaji wa Ilani ya 

Chama cha Mapinduzi. Ni namna gani unavyoisimamia na sisi 

Waheshimiwa Wabunge kuwepo humu ndani ya Bunge lako 

Tukufu kuhakikisha kwamba, tunasimamia yale ambayo 

tumeelekezwa na wananchi. 

 

Mheshimiwa Naibu Spika, naanza kusema kwamba, Hotuba 

ya Waziri Mkuu pamoja na TAMISEMI inalenga maisha ya 

wananchi ambako tunatoka. Ushauri Wangu ni kwamba, ipo 

miundombinu mingi ambayo tumeifanya katika majimbo yetu na 

tunapopitisha bajeti hapa, mapato, maoteo na matarajio; 

tunapokuja Waheshimiwa Wabunge tumejenga maboma, 

zahanati, maabara, na nyumba za watumishi, ninaiomba Serikali 

iweze kuongezea fedha za miradi kwenye maeneo hayo. 

 

Mheshimiwa Naibu Spika, uzoefu wetu unatuelekeza sisi 

Wabunge, Wenyeviti wa Serikali za Mitaa, Vitongoji, Madiwani na 

kada zote kufanya uchaguzi wa kila baada ya miaka mitano. 

Tunakuwa na ahadi tunazozitoa kwa wananchi. Moja ya ahadi ni 

kuhakikisha kwamba, mimi nikichaguliwa nitafanya hiki, nitafanya 

hiki na wananchi wetu kwenye majimbo yetu wamekuwa 

wakifanya kazi hiyo. 

 

Mheshimiwa Naibu Spika, changamoto kubwa inakuja 

kwenye Serikali Kuu. Fedha zinapopatikana katika miradi ya 

wafadhili na maeneo mengine, badala ya kwamba, tuje 

kumalizia miradi ambayo wananchi wameshajenga na miradi 

hiyo inasimamiwa na halmashauri, kinachotokea ni kuanzisha 

miradi mipya. Kama kuna madarasa matano pale, madarasa sita 

mapya yanaanzishwa kwenye eneo husika. Kwa utaratibu huu 

tutapiga kelele sana katika Bunge lako Tukufu, maendeleo 

hatutayafikia kwa kadiri tunavyoona kwenye mazungumzo haya. 

 

Mheshimiwa Naibu Spika, narejea Hotuba ya Mheshimiwa 

Rais, alipokuwa anahutubia Bunge, alisema, sasa ni muda 

muafaka wa kuhakikisha, sisi Watanzania, kile ambacho 

tunakipata tushirikiane kukitumia vizuri ili tuweze kufikia malengo 

ambayo tunayakusudia. Tukifanya hivyo, ninaamini kwamba, 

katika maeneo na majimbo mbalimbali tunaweza tukafanya kazi 

kubwa, nzuri, tukapata maendeleo na kutibu mahitaji ya 

wananchi kwenye maeneo yetu. 

 

Mheshimiwa Naibu Spika, jambo lingine ni kada za 

watumishi. Watumishi wengi wapo mjini. Vijijini tunazo 

changamoto kubwa sana. Mimi naomba kupitia Ofisi ya Waziri 

Mkuu, TAMISEMI, waangalie ni namna gani watumishi waliopo 

vijijini angalau pawe na utofauti na watu waliopo mijini. Maana 

sasa tunashuhudia mtumishi akiletwa kijijini atakaa siku tatu, 

anatengeneza matatizo kibao, anarudi mjini. Hili nalo walitazame 

kwa mapana zaidi. Kama Serikali tuone ni namna gani tutatibu, ili 

uwiano wa watumishi uweze kuwepo katika maeneo mbalimbali 

husika? 

 

Mheshimiwa Naibu Spika, kwenye wilaya yangu 

tumehamasisha, tukajenga maboma 75 ya shule za msingi. 

Mheshimiwa Waziri Shemdoe, alikuwa Mtendaji wa TAMISEMI, 

anajua, na taarifa anazo. Ninaiomba sana Serikali iweze kufalinyia 

kazi, ili tusiwakatishe wananchi kwa jitihada ambazo wanazifanya. 

 

Mheshimiwa Naibu Spika, tumejenga maboma ya nyumba 

za waalimu 45. Wananchi hawa tumewasukuma ili watumishi wao 

waweze kufundisha na kutibu watoto wao, lakini Serikali inapokuja 

na ramani ambazo wamezifanya Dar es Salaam na maeneo 

mengine, ni tofauti na kule tunapotoka.  

 

Mheshimiwa Naibu Spika, ninaiomba sana TAMISEMI hata 

mipango ya ramani wanazozileta kwenye halmashauri zetu 

ziendane na uhalisia. Ukweli usiopingika ni kwamba, miradi mingi 

inayofanywa na wananchi kijijini ndiyo iliyowasomesha wote 

waliopo pale mbele, lakini sasa tunapokuja huku, tunakuwa na 

utaalam zaidi kuliko wenyewe kwenye maeneo yetu. 

 

Mheshimiwa Naibu Spika, tumejenga zahanati 16, 

tunashukuru zahanati nane Serikali ya Awamu ya Sita imetuletea 

fedha na inaendelea kutoa huduma. Bado tuna zahanati nane. 

Ninaiomba Wizara ya TAMISEMI iangalie ni namna gani ya 

kutusaidia kwenye bajeti hii wananchi wapate huduma, kama 

Ilani ya Chama cha Mapinduzi inavyotuelekeza na inavyotaka. 

 

Mheshimiwa Naibu Spika, tupo kwenye utawala, tupo 

kwenye kipindi ambacho ni cha kitaalam zaidi, tunanunua 

ndege, tunajenga SGR, tunahitaji sayansi na maabara. Wilaya 

yangu tumejenga maabara 27, tunaomba fedha tupate 

kumalizia miradi hiyo. Tukifanya hivyo, tutakuwa tunajenga dhana 

ambayo sasa tunajumuisha viongozi na wanafanyakazi vizuri zaidi. 

 

Mheshimiwa Naibu Spika, jambo lingine ni kwenye Serikali 

yetu. Tumekuwa na vitu vingi vinavyofanyika kwa wakati mmoja. 

Tumekuwa na taasisi nyingi ambazo zinaanzishwa, lakini 

tunaotoka kwenye halmashauri zetu, tunaamini Mkurugenzi wa 

Halmashauri, Mwenyekiti wa council, Baraza la Madiwani, Mkuu 

wa Wilaya, Wakuu wa Mikoa na viongozi wote kwenye eneo hilo 

ni viongozi kabisa. Vetting ilifanyika vya kutosha, wakapewa 

dhamana ya kusimamia maeneo hayo, na sisi Wabunge tupo 

humu ndani kwa ajili ya kuishauri Serikali na kutoa mawazo yetu. 

 

Mheshimiwa Naibu Spika, changamoto zilizopo kwenye 

maeneo yetu ni kwamba, unakuta mradi umejengwa katika eneo 

X, lakini Ofisi ya TAMISEMI inapokuja na mawazo yake na 

mtazamo wake hata mamlaka iliyopo huko inavyoshauri, hakuna 

kusikilizwa kwamba, tumeelekeza kama ilivyo. Sasa unakaa 

unawaza, wewe ni kiongozi kwenye lile eneo, siku nyingine 

utaenda kuhamasisha wananchi ili kufanya shughuli za 

maendeleo? 

 

Mheshimiwa Naibu Spika, naiomba sana Serikali, nalo hilo 

lifanyiwe kazi, lifanywe vizuri kuondokana na changamoto zilizopo 

kwenye maeneo haya husika na kwenye wilaya yangu, makao 

makuu kwa sababu, hizi Wizara zote ni mtambuka na ndiyo 

wasimamizi wakuu wa Serikali.  

 

Mheshimiwa Naibu Spika, mji ule unakua kwa kasi. Tunao 

mradi mkubwa wa Maji kutoka Ziwa Victoria, bado una 

changamoto, lakini tunao mradi mdogo ambao ulitengewa 

fedha zitoke kwa ajili ya kuimarisha miundombinu ya maji katika 

eneo la Lagangabilili. 

 

Mheshimiwa Naibu Spika, changamoto ni kubwa, na pale 

ndiyo makao makuu. Naiomba sana Serikali, kimeshachimbwa 

kisima kirefu kupitia Wizara ya Maji, kwa sababu, wasimamizi 

wapo hapo mbele, na ndiyo Wizara ya kimtambuka hii 

inayosimamia yote tunayoyazungumza. Waziri Mkuu ndio 

msimamizi wa yote na TAMISEMI ndiyo mwenye watu wake. 

Naomba sana mipango hii ifanyiwe kazi, fedha zipatikane, ili 

wananchi wa Lagangabilili waweze kupata maji safi na salama.  

 

Mheshimiwa Naibu Spika, jambo lingine ninaungana na 

wachangiaji wenzangu, wamezungumza suala la barabara. 

TARURA imefanya kazi kubwa na nzuri sana, na tukiwa humu 

Bungeni tunasifia kwa mipango mikubwa waliyoifanya, lakini 

Mungu naye anakuwa na mipango yake.  

 

Mheshimiwa Naibu Spika, sasa sisi tunaenda kwenye msimu, 

barabara zetu hazipitiki. Tunamwomba sana Mheshimiwa Waziri, 

atutengee fedha kwenye maeneo yetu. Tusije tukawa tunaona tu 

Dar es Salaam na maeneo mengine, wakati tunatakiwa tuchukue 

mazao yetu, tuyapeleke mjini kwenda kupunguza makali ya bei. 

Ninaomba barabara zetu zitengenezwe, fedha za dharura ziende 

zikajenge.  

 

Mheshimiwa Naibu Spika, kuna barabara ya kutoka Luguru 

kwenda Migato, haipitiki. Kuna barabara ya kutoka Nanga 

kwenda Laini – Mwaswalwe – Rugwa, haipitiki na kuna barabara 

ya kutoka Luguru – Mahembe – Kinamweli – Magu haipitiki. Kwa 

hiyo, tunapokwenda kufungua msimu, hatutaweza kufanikisha 

changamoto zilizopo kwenye maeneo haya. Naomba sana 

jambo hili liweze kufanyiwa kazi, ili kusudi wananchi waweze 

kufanya kazi iliyotarajiwa. 

 

Mheshimiwa Naibu Spika, jambo la pili, sisi kazi yetu ni 

kuishauri Serikali. Kati ya TARURA, RUWASA na kada nyingine, kwa 

mtazamo wangu ninavyoona, wale wote walitakiwa wakutane 

na Mkurugenzi wa Halmashauri na Baraza la Madiwani, ili 

kupanga uhitaji wa maendeleo kwenye eneo lake.  

 

Mheshimiwa Naibu Spika, hivi sasa ninaweza nikasema ni 

Wabunge wachache sana tunaoijua hiyo miradi, lakini 

anayehusika ni Mkurugenzi. Ndiyo maana tunatumia nguvu 

kubwa sana kuhakikisha tunasimamia. Kila siku tunalalamika na 

unaweza ukaona fedha ya kutoka Serikali Kuu, shilingi milioni 80 

au 100 ikawa imesimama tu, Mkurugenzi hajui, lakini Mkurugenzi 

wa RUWASA anajua na TARURA anajua. 

 

Mheshimiwa Naibu Spika, ninaiomba Serikali, hawa wote 

wanafanya kazi moja ya kumsaidia Mheshimiwa Rais, kuisaidia 

Serikali kusonga mbele, wawe na mwingiliano wa pamoja kwenye 

bajeti na taratibu zao zote, kama hivi tulivyokuja kujadili kwenye 

Bunge lako Tukufu. Tukifanya hivyo, tutapiga hatua, minong’ongo 

itapungua na kazi za kimaendeleo zitaenda kwa kasi zaidi.  

 

Mheshimiwa Naibu Spika, jambo lingine ni mgawanyo wa 

fedha unapotoka kwenye ujenzi wa zahanati au ujenzi wa 

madarasa usilingane na watu wa Dar es Salaam. Watu wa 

kwenye mikoa bei ya simenti ni tofauti na maeneo mengine; ni 

tofauti na mtu ambaye anatoka kijijini kwenye wilaya zaidi ya 

kilometa 800 au 1,000 na kitu unalingana na mtu ambaye yupo 

mjini. 

 

Mheshimiwa Naibu Spika, tukiendelea hivyo, tutakuwa 

tunawaumiza wengine, miradi haitaisha kwa wakati, na wengine 

watakuwa wanapata sifa kila siku. Naomba katika Bunge lako 

Tukufu, waangalie ni namna gani ya kufanya mabadiliko kwenye 

maeneo hayo, ili kusudi kumalizia hilo? 

 

Mheshimiwa Naibu Spika, ninaomba kuunga mkono hoja. 

Ahsante sana. (Makofi) 

 

NAIBU SPIKA: Ahsante sana Mheshimiwa Njalu Silanga.  

 

Waheshimiwa Wabunge, huyu alikuwa mchangiaji wetu wa 

mwisho kwa jioni hii ya leo. Ninawapongeza Waheshimiwa 

Wabunge wote mliopata fursa ya kuchangia, na ninaamini kuwa 

wenzetu upande wa Serikali pia wamechukua mapendekezo 

yetu, tayari kwenda kuyafanyia kazi. 

 

Waheshimiwa Wabunge, ninaahirisha Shughuli za Bunge 

hadi kesho saa 3.00 asubuhi. 

 

(Saa 1.14 Jioni Bunge Liliahirishwa Mpaka Siku ya Alhamisi,  

Tarehe 9 Aprili, 2026 Saa Tatu Asubuhi) 

